
17ገጽ

የማክሮ ኢኮኖሚ ማሻሻያው - 
ለኮንስትራክሽን ዘርፉ የቴክኖሎጂ 

እጥረት መፍትሔ

ሴቶችና የሀገራዊ ... ወደ ገጽ 4  ዞሯል

የማክሮ ኢኮኖሚ ... ወደ ገጽ 4  ዞሯል

ገጽ 4

ማርቆስ በላይ

ዜና ትንታኔ
መንግሥት የሀገሪቱን ኢኮኖሚ ወደ ተሻለ ደረጃ 

ለማድረስ የሚያስችል የተሟላ የማክሮ ኢኮኖሚ ማሻሻያ 
በማድረግ ወደ ትግበራ ገብቷል፡፡ 

የፖሊሲ ማሻሻያው ዘላቂና አስተማማኝ ኢኮኖሚ 
ለመገንባት መሠረት መሆኑ ይገለጻል፡፡ ታዲያ በማሻሻያው 
ሀገራዊ ወጪን በራስ ገቢ ለመሸፈን የሚደረገው ጥረት 
ደግሞ የትኩረት አቅጣጫ ነው፡፡

የገቢዎች ሚኒስቴር ከመካከለኛ ግብር ከፋዮች 
ጋር በታክስ ሕግ ተገዥነትና በማክሮ ኢኮኖሚ ሪፎርም 
አቅጣጫዎች ዙሪያ ትናንት ውይይት አካሂዷል፡፡

የገንዘብ ሚኒስትር አቶ አሕመድ ሽዴ በወቅቱ 
እንደገለጹት፤ የተሟላ የማክሮ ኢኮኖሚ ሪፎርም 
ፕሮግራም የኢትዮጵያን ኢኮኖሚ የማዘመንና እድገትን 
በዘላቂነት የማረጋገጥ ዓላማ ያለው ነው። 

መንግሥት የማክሮ ኢኮኖሚ ማሻሻያ ፖሊሲ ትግበራ 
ውጤታማ እንዲሆን ገቢን በዘመናዊ አሠራር ሥርዓት 
በተገቢው መንገድ ለመሰብሰብ በትኩረት ይሠራል 
ብለዋል፡፡

የኢትዮጵያ ኢኮኖሚ እያደገ ቢመጣም የማክሮ 
ኢኮኖሚ ሪፎርም በተሟላ መልኩ ተግባራዊ ሳይደረግ 
መቆየቱ የራሱን ተፅዕኖ ማሳደሩን ሚኒስትሩ ይናገራሉ፡፡

የአረንጓዴ ዐሻራ 
ገፀ በረከቶች

የማክሮ ኢኮኖሚ ማሻሻያውና ገቢን የማሳደግ ተልዕኮ

በቅርቡ በተሟላ መልኩ ተግባራዊ መደረግ የጀመረው 
የማክሮ ኢኮኖሚ ሪፎርም ገቢን በማሳደግ ወጪን በራስ 
አቅም የመሸፈን ዓላማ ያለው መሆኑንም ጠቅሰዋል፡፡

ታክስ ከአጠቃላይ ሀገራዊ ምርት ያለውን ምጣኔ 
ማሻሻል፣ ምርታማነትን በማሳደግ የወጪ ንግድ አቅምን 
ማጎልበት የሪፎርሙ ትኩረት መሆኑን ይገልጻሉ። 

የውጪ ምንዛሪ ተመንን ለገበያ በመተው በገበያው 

የውጪ ምንዛሪ አቅርቦቱ እንዲሻሻልና የምንዛሪ ተመኑ 
በገበያ እንዲወሰን ያለመ ማሻሻያ ነው የሚሉት ሚኒስትሩ፤ 
የባንክ ሥርዓቱ ዘመናዊ እንዲሆን በማድረግ ባንኮች 

 አቶ አሕመድ ሽዴ  ወይዘሮ ዓይናለም ንጉሤ

ሳሙኤል ወንደሰን

የኢትዮጵያ ሀገራዊ ምክክር ኮሚሽን በአዲስ 
አበባ ከተማ፣ በጋምቤላና በቤኒሻንጉል ጉሙዝ 
ክልሎች የአጀንዳ ልየታ የምክክር መድረክ 
አካሂዷል። 

በሀገራዊ ምክክር ሂደት ወሳኝ ከሆኑ ጉዳዮች 
አንዱ ምክክር የሚደረግባቸውን አጀንዳዎች 

ሴቶችና የሀገራዊ 
ምክክር ተሳትፎ

ዜና ትንታኔ

ዜና

ሔርሞን ፍቃዱ 

አዲስ አበባ፡- በኦሮሚያ ክልል በአንድ ጀምበር 
550 ሚሊዮን ችግኞችን ለመትከል ዝግጅት መጠናቀቁን 
የክልሉ ግብርና  ቢሮ ገለፀ፡፡ 210 ሚሊዮን ችግኞችን 
ካርታ በተዘጋጀላቸው አካባቢዎች በመትከል በጊነስ ቡክ 
ለማስመዝገብ መታቀዱንም ተጠቁሟል፡፡ 

በክልሉ ግብርና ቢሮ ምክትል ኃላፊ አቶ ኤሊያስ 
ከድር ለኢትዮጵያ ፕሬስ ድርጅት እንዳሉት፤ በክልሉ 
ቀደም ሲል የአፈር እና የተፈጥሮ ሃብት ጥበቃ ሥራ ሲሠራ 
ቆይቷል፡፡ ከዚህ ጎን ለጎንም በሀገር አቀፍ ደረጃ ሲሠራ 
በቆየው የአረንጓዴ ዐሻራ መርሐ ግብር እስከ አሁን ድረስ 
ከአራት ነጥብ ዘጠኝ ሚሊዮን በላይ ችግኝ ተተክሏል፡፡

በክልሉ ከአምስት ነጥብ ዘጠኝ ቢሊዮን በላይ ችግኞች 
ማዘጋጀት መቻሉን ጠቅሰው፤ 210 ሚሊዮን ችግኞች 
በአንድ ነጥብ ዘጠኝ ሚሊዮን ሄክታር ላይ ለመትከል 
መታቀዱን እና ይህንንም በጊነስ ቡክ ለማስመዝገብ 
ዝግጅት መደረጉን ገልፀዋል፡፡ 

በሀገር አቀፍ ደረጃ ነሐሴ 13 ቀን 2016 ዓ/ም 
የተያዘው የአንድ ጀምበር የአረንጓዴ ዐሻራ መርሐ ግብር 
ላይ በኦሮሚያ ክልል ከ550 ሚሊዮን በላይ  ችግኞች 
ለመትከል ዝግጅት መጠናቀቁን አስረድተዋል፡፡

ኃላፊው እንዳሉት፤ በአሁኑ ሰዓት የተለያዩ 
አደረጃጀቶች ንቅናቄ እያደረጉ ነው፡፡ የተከላ ቦታዎች 
ተለይተው የችግኝ ጉድጓዶች ተዘጋጅተዋል፡፡ ሥራዎች 
በማጠቃለል ኅብረተሰቡ በነቂስ ወጥቶ ዐሻራውን 
እንዲያስቀምጥ የማድረግ ዝግጅቶች እየተከናወኑ ነው፡፡

በመሆኑም ነሐሴ 13 እንደ ክልል በአብዛኛው 
የኦሮሚያ አካባቢዎች አንድ ሺህ በሚጠጉ ቦታዎች ላይ 
ችግኞች ይተከላሉ ያሉ ሲሆን፤ በአንድ ጀምበር አንድ 
ቦታ ላይ 210 ሚሊዮን የሚሆነው ችግኝ በጊነስ ቡክ ላይ 
በማስመዝገብ እናሳካለን ሲሉ ገልጸዋል፡፡

የሚተከሉት ችግኞች የተለያዩ መሆናቸውን 
ጠቅሰው፤ ለምግብነት ከሚውሉት ውስጥ ፍራፍሬዎች 
አቮካዶ፣ ዘይቱን፣ ቴምር እና ሌሎች ይተከላሉ ብለዋል፡፡

ለከብት መኖ እና ለአካባቢ ጥበቃ የሚውሉ 
ዕፅዋቶችም በተመሳሳይ እንደሚተከሉ ጠቅሰው፤ የኦሮሞ 
ማኅበረሰብ ከገዳ ሥርዓት በወረሰው ልምድ  ችግኝ 
የመትከል መርሐ ግብሩን ለማሳካት ዝግጁ መሆኑን 
ተናግረዋል፡፡

ዓለም ላይ እየተከሰተ ያለውን የአየር ንብረት ለውጥ 
ለመከላከል በክልሉ የሚደረገው የችግኝ ተከላ መርሐ 
ግብር ላይ ኅብረተሰቡ እንደ ከዚህ ቀደሙ በነቂስ ወጥቶ 
ዐሻራውን እንዲያስቀምጥ እና እንደ ሀገር ምርታማነት 
ለማሳደግ የበኩሉን እንዲወጣ ጥሪ አቅርበዋል፡፡

በኦሮሚያ ክልል በአንድ 
ጀምበር 550 ሚሊዮን 

ችግኞች ለመትከል 
ዝግጅት ተጠናቋል

አማን ረሺድ

አዲስ አበባ፡- በጎፋ ዞን በተከሰተው የመሬት 
መንሸራተትና ናዳ አደጋ ለተጎዱና ለተፈናቀሉ ዜጎች 
ከተለያዩ ተቋማት ቃል የተገባውን ሳይጨምር 160 
ሚሊዮን የሚገመት የአይነት ድጋፍ መደረጉን የጎፋ ዞን 
አስተዳደር አስታወቀ፡፡ 

የዞኑ አስተዳዳሪ ኢንጂነር ዳግማዊ አየለ ለኢትዮጵያ 
ፕሬስ ድርጅት እንደገለጹት፤ በዞኑ ለተከሰተው አደጋ 
እስከ ነሐሴ 2 ቀን 2016 ዓ.ም ባለው ጊዜ የሕክምና 
ቁሳቁሶችንና ከተለያዩ ተቋማት ቃል የተገባውን 
ሳይጨምር 160 ሚሊዮን ብር የሚገመት የዓይነትና 108 
ሚሊዮን ብር ጥሬ ገንዘብ ድጋፍ ተሰብስቧል፡፡

አደጋው ከተከሰተ ጀምሮ በገንዘብና በዓይነት 
ከፍተኛ ድጋፍ እየተደረገ ነው ያሉት አስተዳዳሪው፣ 
የገንዘብ ድጋፉ በክልሉና በዞኑ በተከፈቱ የሂሳብ ቁጥር 
የተሰበሰበ ነው ብለዋል፡፡

የተሰበሰበው የድጋፍ ገንዘብ በአደጋው ለተጎዱ 
ዜጎችን በቋሚነት ለማቋቋም እንደሚውል ጠቅሰው፣ 
በዓይነት የተደረገው ድጋፍ በቀጥታ ለተጎጂዎች 
የሚደርስ መሆኑን ገልጸዋል፡፡

በጎፋ ዞን በመሬት መንሸራተት አደጋ ለተፈናቀሉ ዜጎች
-160 ሚሊዮን ብር የሚገመት የዓይነት ድጋፍ ተደርጓል
-108 ሚሊዮን ብር ጥሬ ገንዘብ ተሰብስቧል

የተለያዩ አካላት በተደረገ ጥናት አደጋው 
በተከሰተበት በገዜ ጎፋ ወረዳ የሚገኙ 15 ቀበሌዎች ስጋት 
እንዳለባቸው መገለጹን ጠቅሰው፤ በተለዩት ቀበሌዎች 
የሚኖሩ ሁለት ሺህ 18 አባወራዎች ወደ ተሻለ ቦታ 
ለማስፈር የቦታ ልየታ ሥራ መሠራቱን አስረድተዋል፡፡

በተከሰተው የመሬት መንሸራተትና ናዳ አደጋ 249 
ሰዎች ሕይወት መቀጠፉን አውስተው፤ ከዚህ ውስጥ 
የ243 ሰዎች አስከሬን ተገኝቶ ሥርዓተ ቀበራቸው 
መፈጸሙን አውስተዋል፡፡

  ኢንጂነር ዳግማዊ፤ የስድስቱ ሰዎች አስከሬን 
ባለመገኘቱ ከቤተሰቦቻቸው ጋር በመነጋገር አካባቢውን 
በማጠር መታሰቢያ እንዲሆን ተደርጓል ብለዋል፡፡ 

 በሕይወት ከወጡ አስር ሰዎች ውስጥ አራቱ 
በተደረገላቸው ሕክምና የዳኑ ሲሆን ቀሪዎች ስድስት 
ሰዎች ሕክምና እየተደረገላቸው እንደሚገኝ ጠቅሰው፤ 
በአካባቢው ተጨማሪ ጉዳት እንዳይከሰት ጥንቃቄ 
እንዲደረግም ለኅብረተሰቡ ግንዛቤ የመፍጠር ሥራ 
እየተሠራ መሆኑንም አስታውቀዋል፡፡

የተለያዩ ክልሎች፣ ከተማ አስተዳደሮች፣ ዞኖች 
ወረዳዎችና ከተሞች የተለያዩ ድጋፍ ማድረጋቸውን 
በመግለጽ፣ በቀጣይ ዜጎችን መልሶ ለማቋቋም 

በሚደረገው ጥረት ላይ ሁሉም እንዲሳተፉ ጠይቀዋል፡፡
የኢትዮጵያ ሕዝብ በአደጋው ለተጎዱ የኅብረተሰብ 

ክፍሎች ፈጣን ሰብዓዊ ድጋፍ ማድረጋቸውን 

ጠቅሰው፤ የተጎዱ ዜጎችን  መልሶ የማቋቋም እንቅስቃሴ 
ድጋፋቸውን አጠናክረው እንዲቀጥሉ መልዕክታቸውን 
አስተላልፈዋል፡፡   

ሳሙኤል ወንደሰን 

አዲስ አበባ፦ የኢትዮጵያ አየር መንገድ በዓመት 
ከ100 ሚሊዮን በላይ መንገደኞችን የሚያስተናግድ 
ዓለም አቀፍ አውሮፕላን ማረፊያ በቢሾፍቱ ከተማ 
ሊገነባ መሆኑን አስታወቀ። አየር መንገዱ ለዲዛይን 
ሥራው ዳር ከተሰኘ ኩባንያ ጋር በትናንትናው ዕለት 
ተፈራርሟል። 

ስምምነቱን የኢትዮጵያ አየር መንገድ ግሩፕ ዋና 
ሥራ አስፈጻሚ መስፍን ጣሰው እና የዳር ኩባንያ 
በኢትዮጵያ፣ ኬኒያና ዑጋንዳ የሥራ ኃላፊ ታሪቅ አል 
ቃኒ ፈርመዋል።

የኢትዮጵያ አየር መንገድ ግሩፕ ዋና ሥራ አስፈጻሚ 
አቶ መስፍን ጣሰው በወቅቱ እንደገለፁት፤ ግንባታው 
በሁለት ምዕራፍ ሆኖ በአምስት ዓመት የሚጠናቀቅ 
ሲሆን ከ270 በላይ አውሮፕላኖች ማቆሚያ ይኖረዋል። 

አውሮፕላን ማረፊያው ከትራንስፖርት አገልግሎት 
ባለፈ ሆቴሎችን፣ የገበያ ማዕከሎችን፣ የቢሮ ቦታዎችን 
እና የመኖሪያ አካባቢዎችን የሚያጠቃልል ትልቅ 
"የአየር ማረፊያ ከተማ" ዋና አካል እንዲሆን ታስቦ 
የሚገነባ መሆኑን ገልፀዋል። 

ግንባታው በሁለት ምዕራፍ የሚከናወን ሲሆን 
የመጀመሪያው ምዕራፍ ሲጠናቀቅ 60 ሚሊዮን 
መንገደኞችን ማስተናገድ እንደሚቻል ገልፀው፤ 
ለዚህም ስድስት ቢሊዮን ዶላር እንደሚፈጅ እና 
በብድር የሚከናወን መሆኑን ተናግረዋል። ነገር ግን 
የተያዘው በጀት እንደ አስፈላጊነቱ እየታየ ሊሻሻል 
ይችላል ብለዋል፡፡ 

የቦሌ ዓለም አቀፍ አየር ማረፊያ  አሁን ማስተናገድ 
የሚችለው በዓመት 25 ሚሊዮን ደንበኞችን መሆኑን 
ጠቁመው፤ አውሮፕላን ማረፊያውን ከአዲስ አበባ 
ከተማ ጋር የሚያገናኝ የባቡር ሐዲድና ፈጣን መንገድ 
እንደሚኖርም ተናግረዋል።

 አየር መንገዱ እያስመዘገበ ያለውን ፈጣን ዕድገት 
ለማስተናገድ በቢሾፍቱ ከተማ አቅራቢያ "አቡ ሴራ" 
በተሰኘ ስፍራ "የአየር ማረፊያ ከተማ" ለማስገንባት 
የሚያስችለውን የዝግጅት ምዕራፎች ሲያከናውን 
ቆይቷል ያሉት አቶ መስፍን፤ ግንባታው በሚካሄድበት 
አካባቢ ሁለት ሺህ 500 የሚሆኑ አባወራዎች የሚገኙ 
ሲሆን፤ ለተነሺዎቹ ምትክ ቦታ ተወስዶ የመልሶ 
ማቋቋሚያ ሥራ እየተሠራ እንደሆነ ገልጸዋል። 

ከተማው 35 ስኩየር ኪሎ ሜትር ላይ የሚያርፍ 

ሲሆን አራት መንደርደርያ ይኖረዋልም። በዚህም 
ከቦሌ ዓለም አየር ማረፊያ በእጥፍ ይበልጣል ሲሉ 
ገልጸዋል። 

የዳር ዓለም አቀፍ ኩባንያ ዳይሬክተር ታሪቅ አል 
ቃኒ በበኩላቸው፤ አዲሱን የኤርፖርት ከተማ ፕሮጀክት 
ግንባታ ዲዛይን ለመገንባት ዕድል በማግኘታቸው 
የተሰማቸውን ደስታ ገልጸዋል። በዚህም ኩባንያው 
የዲዛይን ሥራውን በተቀመጠለት የጊዜ ገደብ አጠናቅቆ 
እንደሚያስረክብ ገልፀዋል። 

የኢትዮጵያ አየር መንገድ በ2035 ለማሳካት 
ያሰበውን ርዕይ እንዲያሳካ የበኩላቸውን 
እንደሚወጡም ገልፀዋል። 

ዳር ኩባንያ በተለያዩ ሀገራት አየር ማረፊያ 
የመገንባት ልምድ ያለው መሆኑን ገልፀው፤ በግንባታው 
የአውሮፕላን ማረፊያው ዝርዝር ዲዛይኑን እንደሚሠራ 
እና ግንባታው እስከሚጠናቀቅ ድረስ የቁጥጥሩን ሥራ 
እንደሚያከናውን ተናግረዋል።

ፕሮጀክቱ በውስጡ የአውሮፕላን ጥገና ማዕከል፣ 
የካርጎ ማዕከል፣ ሆቴሎች፣ ከቀረጥ ነፃ የግብይት 
ሥፍራና የካርጎ ሎጂስቲክስ ማዕከል እንደሚኖረውም 
ይጠበቃል።

በዓመት ከ100 ሚሊዮን በላይ መንገደኞችን የሚያስተናግድ 
ዓለም አቀፍ አውሮፕላን ማረፊያ ሊገነባ ነው 

-የኢትዮጵያ አየር መንገድ ለዲዛይን ሥራው ዳር ከተሰኘ ኩባንያ ጋር ተፈራርሟል 

ዜና

ማርቆስ በላይ

አዲስ አበባ፡- በሀገራዊ ምክክሩ አካታችነትን 
ለማረጋገጥ ልዩ ትኩረት ተሰጥቶ እየተሠራ መሆኑን 
የኢትዮጵያ ሀገራዊ ምክክር ኮሚሽን አስታወቀ፡፡

የሀገራዊ ምክክሩ ኮሚሽነር ዘገየ አስፋው ለኢትዮጵያ 
ፕሬስ ድርጅት እንደገለጹት፤ ሀገሪቱ የገጠማት ችግር 
ውስብስብ በመሆኑ በጥቂት ሰዎች ውይይት ብቻ 
የሚፈታ አይሆንም፡፡ ስለዚህ የችግሩ ገፈት ቀማሽና 
ተሸካሚ የሆነው ሕዝብ አሳታፊ በሆነ መንገድ ተሰብስቦ 
በጉዳዩ ላይ ይመክርበታል፡፡

በመሆኑም በምክክሩ አካታችነትን ለማረጋገጥ ልዩ 
ትኩረት መሰጠቱን ጠቅሰው፤ 10 የማኅበረሰብ ክፍሎች 
በየወረዳው የሚኖረውን ሕዝብ እንዲወክሉ ተደርጓል 
ብለዋል፡፡

በአንድ ወረዳ በእያንዳንዱ ማኅበረሰብ ክፍል ውስጥ 
የሚገኙ 100 ሰዎች አካታችና ገለልተኛ በሆነ መንገድ 
ሁለት ሰዎችን ይመርጣሉ ያሉት ኮሚሽነሩ፤ በዚህ ሂደት 
ለምክክሩ በቂ የሆነ ተሳትፎ እና ውክልና እንደሚኖር 
አብራርተዋል፡፡

የማኅበረሰብ ክፍል ውክልና ሂደት አካታች በሆነ 
መንገድ ዜጎች እንዲመክሩበት ታስቦ እየተካሄደ መሆኑን 
ጠቅሰው፤ ምክክሩ በተካሄደባቸው አካባቢዎች የሴቶች፣ 
የወጣቶች፣ መምህራን፣ የሃይማኖት ተቋማት፣ ዕድሮች፣ 
ተፈናቃዮች፣ አካል ጉዳተኞች፣ በሙያ ሥራ የተሰማሩ 
ዜጎችን ጨምሮ 10 የማኅበረሰብ ክፍሎች መካተታቸውን 
ጠቁመዋል፡፡

በክልል ደረጃ ለሚደረገው ምክክር በወረዳ 
የተመረጡ የማኅበረሰብ ክፍል ተወካይ ከሌሎች 
ወረዳ ተወካዮች ጋር ተገናኝተው እንደሚመክሩ 
ጠቁመው፤ ከተመሳሳይ የማኅበረሰብ ክፍላቸው ጋር 
የሚወያዩ በመሆኑን እርስ በእርስ የመተዋወቅ ዕድል 
እንደሚፈጥርም ተናግረዋል፡፡

የማኅበረሰብ ክፍላቸውን ችግር በሚገባ ሊናገሩ 
የሚችሉ ሁለት ሰዎች አጀንዳ ለመስጠት እንደሚመረጡ 
በመግለጽ፤ ሴቶች፣ ወጣቶች፣ መምህራን፣ የሃይማኖት 
ተቋማትን ጨምሮ ሁሉም የራሳቸውን ተወካይ 
እንደሚመርጡ ተናግረዋል፡፡

ከየወረዳ የመጡት የእያንዳንዱ ማኅበረሰብ 
ክፍል ተወካዮች አጀንዳቸውን ለመለየት ቁጭ ብለው 
እንደሚመክሩ ገልጸው፤ በክልል ደረጃም የተመረጡ 
ተሳታፊዎች ተመካክረው አጀንዳቸውን ለይተው ወደ 
ኮሚሽኑ እንደሚላክ ጠቁመዋል፡፡ 

በብሔራዊ ደረጃ ለሚደረገው ሀገራዊ ምክክር 
ከአስራ ሁለቱ ክልሎችና ከሁለቱ ከተማ አስተዳደሮች 
የመጡ አጀንዳዎች ለኮሚሽኑ ይቀርባሉ ያሉት ኮሚሽነር 
ዘገየ፤ ኮሚሽኑ የቀረቡለትን አጀንዳዎች ከአማካሪዎቹ 
ጋር በመሆን መርምሮ አንኳር ሀገራዊ አጀንዳዎችን 
ያወጣል ብለዋል፡፡

ኮሚሽኑ የሀገራዊ ምክክሩን አጀንዳዎች 
በሚያቀርብበት ጊዜ ከእያንዳንዱ ማኅበረሰብ የተወከሉ 
ሰዎች እንደሚወያዩበት ጠቁመዋል፡፡

በመጨረሻም ኢትዮጵያን ሊያሻግሩ የሚችሉ 
ጉዳዮች ሊመጡ የሚችሉት ከታችኛው ማኅበረሰብ ከፍል 
ጀምሮ ሁሉንም ያካተተ ምክክር ማድረግ ሲቻል መሆኑን 
ጠቅሰው፤ ሀገራዊ ምክክሩ ዜጎች የሚያስጨንቃቸውን 
ችግር የሚያቀርቡበትና ማንኛውም ሰው የፈለገው 
አጀንዳ የሚሰጥበት መሆኑን ገልጸዋል፡፡

በሀገራዊ ምክክሩ 
አካታችነትን ለማረጋገጥ 

ልዩ ትኩረት ተሰጥቶ 
እየተሠራ ነው  

ኮሚሽነር ዘገየ አስፋው

ማርቆስ በላይ 

አዲስ አበባ፡- በተጠናቀቀው በጀት ዓመት 
የከተማዋን ልማቶችና የዜጎችን ተጠቃሚነት 
የሚያረጋግጡ የሕግ ማዕቀፎችን ማዘጋጀት መቻሉን 
የአዲስ አበባ ከተማ አስተዳደር ፍትሕ ቢሮ አስታወቀ፡፡

የአዲስ አበባ ከተማ አስተዳደር ፍትሕ ቢሮ ኃላፊ አቶ 
ተክሌ በዛብህ ለኢትዮጵያ ፕሬስ ድርጅት እንደገለጹት፤ 
የከተማዋን ልማቶችና የዜጎችን ተጠቃሚነት ለማረጋገጥ 
ለ16 ተቋማት የሕግ ማዕቀፎችን ማዘጋጀት ተችሏል፡፡

በከተማ አስተዳደሩ ተቋማት ለተገልጋዩ ምቹ 
እንዲሆኑ አገልግሎት እንዲሳለጥ መጠነ ሰፊ ሥራዎች 
እየተሠራ ነው ያሉት ኃላፊው፤ ተቋማዊ የአሠራር 
ሥርዓቶች ላይ በጥናት ላይ የተመሠረተ የሕግ ማዕቀፎች፣ 
ደንቦችንና መመሪያዎች ተዘጋጅተዋል ብለዋል፡፡

የአስፈጻሚ አካላትን ሥልጣንና ተግባርን ለመወሰን 
የወጣው አዋጅን መሠረት በማድረግ ተበታትነው የነበሩ 
ሕጎችን ወደ አንድ ማምጣት መቻሉን ጠቅሰው፤ ዜጎች 
የመንግሥት አገልግሎት የሚያገኙበት ሁኔታ መፍጠር 
መቻሉን ገልጸዋል፡፡ 

በርካታ መመሪያዎችን ወደ አንድ በማምጣት ደንብ 
በማድረግ ጠቃሚ ያልሆኑትን በማስወጣት ለዜጎችን 
በቀላሉ ተደራሽ እንዲሆኑ መደረጉን በመግለጽ፤ 
የከተማዋን ዘላቂ እድገትና ሠላም፣ የነዋሪውን መብትና 
ጥቅም ታሳቢ ያደረጉ የሕግ ማዕቀፎች እንደወጡ 
ተናግረዋል፡፡

በተጠናቀቀው በጀት ዓመት በቀረበው አዲስ የሕግ 
ይረቀቅልን ጥያቄዎች መሠረት 67 የሕግ ረቂቆችን 
ማዘጋጀት መቻሉን ጠቅሰው፤ 36 ልዩ ልዩ ሕጎችን 
ከተለያዩ ተቋማት ማሰባሰብና በቢሮው ቤተ-መጽሐፍት 
ማደራጀት መቻሉንም ገልጸዋል፡፡

በበጀት ዓመቱ 12 የሕግ ክፍተቶች ያለባቸው ነባር 
የከተማ አስተዳደሩን ሕጎች በመፈተሽ የማሻሻል ሥራ 
መሠራቱን የገለጹት ኃላፊው፤ 11 ሕጎች እንዲታተሙ 
በማድረግ ማሰራጨት የተቻለ ሲሆን የአስተዳደሩ 
አስፈጻሚ አካላት የሚያወጧቸው 30 መመሪያዎች ላይ 
የሕዝብ ውይይት ተደርጓል ብለዋል፡፡

በከተማ አስተዳደሩ 16 ተቋማት ላይ ለውጥ 

ለማምጣት የሚያስችሉ የሕግ ማዕቀፎችን ተሻሽለዋል 
ያሉት ኃላፊው፤ በትራንስፖርት፣ መሬት ምዝገባ፣ 
መሬት፣ ፐብሊክ ሰርቪስ፣ ምግብና መድኃኒት እና 
የኅብረት ሥራ ማኅበራትን ጨምሮ የተለያዩ ተቋማትን 
የመንግሥት አገልግሎት የተሳለጠ እንዲሆን ተሠርቷል 
ብለዋል፡፡

ከተማ አስተዳደሩ የመሬት አስተዳደርን ለማዘመን 
ሰፊ ሥራዎችን እየሠራ እንደሚገኝ ጠቅሰው፤ 
አገልግሎቱ በቴክኖሎጂ እንዲሳለጥና ከሰዎች ንክኪ 
ውጪ በማድረግ  ዲጂታላይዝድ እንዲሆኑ መሠራቱን 
ገልጸዋል፡፡

መሬት ለምዝበራ የተጋለጠና ግለሰቦች መረጃ 
የሚደብቁበት፣ ተቋማት ላይ ያሉ መረጃዎች በቀላሉ 
የሚወጡት፣ የሚተኩበትና የሚቀደዱበት መሆኑን 
በመግለጽ፤ የአሠራሩን ችግር ለመቅረፍ በሕግ ማዕቀፍ 
መሠራቱን አስረድተዋል፡፡

በከተማዋ የሚሠሩ ግንባታና ልማቶችን 
እንዲጠበቁና ዘላቂ ግልጋሎት እንዲኖራቸው ታስቦ 
የሕግ ማዕቀፎች እንደተዘጋጀ ገልጸው፤ በዋናነት 
የዜጎችን ተጠቃሚነትና ልማትን የሚያረጋግጡ የሕግ 
ማዕቀፎችን ማውጣት መቻሉን ተናግረዋል፡፡

ሕጎች ከመውጣታቸው በፊት ገለልተኛ 
በሆኑ የምርምር ተቋማት ባለሙያዎች ጥናት 
እንደሚደረግባቸው በመግለጽ፤ በየደረጃው ያለ 
የመንግሥት ተወካይ፣ የንግዱ ኅብረተሰብ፣ የከተማው 
ነዋሪም ሀሳብ ታክሎበት በሕግ ማዕቀፍነት እንደሚቀርብ 
አስረድተዋል፡፡

የተቋማት አሠራሮች ሊጠኑ ሊሻሻሉ የሚገባ በመሆኑ 
ሕዝብ አሁን በደረሰበትና በሚፈልገው ልክ አገልግሎቶች 
መሳለጥ እንዳለባቸው ጠቅሰው፤ በቀጣይም ተቋማት 
ወደ ሕግ ማዕቀፍ እየገቡ ለውጥ እንዲያመጡ የሚስችሉ 
የሕግ ማሻሻያዎች እንደሚደረጉም ጠቁመዋል፡፡

በአዲስ አበባ የዜጎችን ተጠቃሚነትና የከተማዋን ልማት 
የሚያረጋግጡ የሕግ ማዕቀፎችን ማዘጋጀት ተችሏል

 አቶ ተክሌ በዛብህ

መስከረም ሰይፉ 

አዲስ አበባ፡- መንግሥት የፀጥታ ችግር ባለባቸው 
አካባቢዎች ላይ የተሰማሩ ባለሀብቶችን ለመደገፍ መመሪያ 
ቢያዘጋጅም ተፈጻሚ እየተደረገ አለመሆኑ የኢትዮጵያ 
አሠሪ ፌዴሬሽኖች ኮንፌዴሬሽን አስታወቀ፡፡ 

የኢትዮጵያ አሠሪ ፌዴሬሽኖች ኮንፌዴሬሽን 
ፕሬዚዳንት ጌታሁን ሁሴን (ኢ/ር) ለኢትዮጵያ ፕሬስ 
ድርጅት እንደገለጹት፤ መንግሥት የፀጥታ ችግር ባለባቸው 
አካባቢዎች ላይ የተሰማሩ ባለሀብቶችን ለመደገፍ መመሪያ 
አዘጋጅቷል፡፡ መመሪያው ተፈጻሚ እየተደረገ አለመሆኑ 
በተለያዩ  የሀገሪቱ አካባቢዎች ላይ በኢንቨስትመን መስክ 
ላይ የተሰማሩ አሠሪዎች  ችግሮች እያጋጠሟቸው ይገኛል፡፡

የሚኒስትሮች ምክር ቤት እንዲሁም የኢንቨስትመንት 
ኮሚሽን የፀጥታ ችግር ባለባቸው አካባቢዎች ላይ የተሰማሩ 
ባለሀብቶችን ለመደገፍ ሰፊ ጥረት ማድረጉን ጠቅሰው፤ 
የሚኒስትሮች ምክር ቤት በግብርና ልማት ኢንቨሰትመንት 
እና በኢንዱስትሪ እንዲሁም በትራንስፖርት አገልግሎት 
ላይ ተሰማርተው የሚገኙ ባለሀብቶችን ለመደገፍ ጥረት 
ማድረጉን ያነሳሉ፡፡ በእነዚህ ዘርፎች የተሰማሩ ባለሀብቶችም 
ወደ ሥራ እንዲገቡ፣ ከቀረጥ ነፃ እንዲያስገቡ፣ የግብር 
እፎይታ እንዲያገኙና የባንክ ዕዳ ክፍያ ጊዜ ማራዘሚያ 
እንዲሰጣቸው ወስኖ መመሪያ  ማውጣቱንም አንስተዋል፡፡ 

ነገር ግን በመንግሥት በኩል የወጣውን መመሪያ 
አስፈጻሚ አካላት ማስፈጸም አለመቻላቸውን እና 
አሠሪዎች ለችግር እየተጋለጡ የሚገኝበት ሁኔታ መኖሩን 
አመላክተዋል፡፡ 

በተለይም የፖሊሲ ባንኮች ላይ ይህ ችግር በሰፊው 

ኮንፌዴሬሽኑ ባለሀብቶችን ለመደገፍ የወጣው መመሪያ 
ተፈጻሚ እየሆነ አይደለም ሲል ወቀሰ

እየታየና ባለሀብቶቹ ላይ ተፅዕኖ እየፈጠረ እንደሚገኝ 
አብራርተዋል፡፡ 

ይህ ሁኔታ ባለሀብቶችን የሚያስበረግግ፣ ኢንቨ 
ስትመንቱ  እንዲቀጭጭ የሚያደርግና አሠሪዎች ድርጅቶ 
ቻቸውን እንዲዘጉና ሠራተኞቻቸውን እንዲበትኑ የሚያ 
ደርግ በመሆኑ መንግሥት  መፍትሔ  ሊፈልግለት  እንደ 
ሚገባ ፕሬዚዳንቱ አሳስበዋል፡፡

በተለያዩ የሀገሪቱ ክፍሎች ባለ የፀጥታ ችግር አሠሪ 
ተቋማት የተለያዩ ችግሮችን እያሳለፉ እንደሚገኙ የገለጹት 
ኢንጂነር ጌታሁን፤ ኮንፌደሬሽኑ ሠላም ሰፍኖ ልማት 
እንዲኖር እና ማኅበራዊ መፈናቀል እንዳይኖር ከመንግሥት 

ጎን በመሆን የራሱን ጥረት እያደረገ እንደሚገኝ ገልጸዋል፡፡ 
በብዙ የሀገሪቱ አካባቢዎች ባለው የፀጥታ ችግር 

ምክንያት ኢንቨስተሮች ሀብት ንብረቶቻቸውን 
ማጣታቸውን ገልጸው፤  ሆኖም ሁኔታዎች ተረጋግተው 
ወደ ሥራ ለመግባት በሚሞክሩበት ጊዜ የተለያዩ ችግሮች 
እየገጠሙዋቸው እንደሚገኝ ገልጸዋል፡፡ 

በተለይም አካባቢያቸው ወደ አንፃራዊ ሠላም 
ተመልሶ ወደ ሥራ መግባት የቻሉ አሠሪ ድርጅቶች ወደ 
ሥራ በሚገቡበት ጊዜ ድጋፍ ከማድረግና እንዲያሠሩ 
ከማበረታታት ይልቅ በባንኮች ባለባቸው ዕዳ ምክንያት 
ንብረቶቻቸው እየተወረሱ እንደሚገኝ አብራርተዋል፡፡

ጌታሁን ሁሴን (ኢ/ር) 

ዜና

ከ1ኛ ገጽ የዞረ

ቃልኪዳን አሳዬ

ዜና ትንታኔ
ኢትዮጵያ የአረንጓዴ ዐሻራ መርሐግብር ቀርፃ 

ወደ ትግበራ ከገባች አምስት ዓመታት ተቆጥረዋል። 
በተጠቀሰው ጊዜ ውስጥ 32 ቢሊዮን ችግኞች ተተክለዋል። 
መርሐ ግብሩ ሀገሪቱን አረንጓዴ ገጽታ በማላበስ፣ የአየር 
ንብረት ለውጥን የሚቋቋም መልክዓ ምድር በመገንባት 
በኩል የተሳካ የሚባል ውጤት እንዳስገኘ ይነገርለታል፡፡

በግብርና ሚኒስቴር የተፈጥሮ ሀብት ልማት፣ 
ጥበቃና አጠቃቀም መሪ ሥራ አስፈጻሚ ፋኖሴ መኮንን 
እንደሚገልጹት፤ የአረንጓዴ ዐሻራ ሀገር በቀል እሳቤ 
ከመሆን ባለፈ ባለቤቱና ተጠቃሚው ሕዝቡ በመሆኑ 
በርካታ የሥራ ዕድል ተፈጥሯል። እንዲሁም የምግብ 
ዋስትናን በማስጠበቅ፣ የውሃ ሃብትንና የብዝኃ ሕይወትን 
በአግባቡ በመጠቀም ረገድ የራሱን አስተዋፅዖ በማበርከት 
ላይ ይገኛል፡፡

እንደሀገር በሰፊ ትኩረት ላለፉት አምስት 
ዓመታት በተከናወነው የአረንጓዴ ዐሻራ መርሐ ግብር 
የተመዘገቡ መልካም ውጤቶችን አጠናክሮ ለማስቀጠል 
የሚታዩ ጉድለቶችን ለማረም በርካታ እንቅስቃሴዎች 
መኖራቸውን በመጥቀስ፤ ከችግኝ ዝግጅት ወቅት ጀምሮ 
የተለያዩ ሥነምሕዳሮችን መላመድ የሚችሉ ችግኞች 
መተከል እንዲችሉ ጥረቶች እየተደረጉ መሆናቸውን ሥራ 
አስፈጻሚው ይገልጻሉ፡፡

እንደ አቶ ፋኖሴ ገለጻ፤ ሥነምሕዳርን የጠበቁ ችግኞች 
መዘጋጀታቸው የፅድቀት መጠንን ከፍ የሚያደርግ 
ያደርጋል። ለከተሞች ውበት ሊያጎናጽፉ የሚችሉና 
ከተለያዩ መሠረተ ልማቶች ጋር የሚጣጣሙ ችግኞችም 
በመተከል ላይ ይገኛሉ።ካለፉት አፈጻጸሞች በመማር 
ዘንድሮ ተከላ የሚካሄድበትን መሬት በካርታ የመለየት 
ሥራ ተሠርቷል።በዚህም ከአንድ ሚሊዮን ሄክታር በላይ 
መሬት በጂኦ-ሪፈረንስ ተለይቶ ተዘጋጀቷል፡፡

እንዲሁም በተመድ የአካባቢ ጥበቃ ኮንቬንሽን 
መስፈርት መሠረት በ2011 ዓ.ም 17 ነጥብ 2 በመቶ 
የነበረው የኢትዮጵያ የደን ሽፋን፣ ባለፉት ተከታታይ 
ዓመታት በተሠራው የአረንጓዴ ዐሻራ ሥራ በአሁኑ ጊዜ 
23 ነጥብ 6 በመቶ ደርሷል።በ2022 ዓ.ም ይህን የደን 
ሽፋን 30 በመቶ ለማድረስ እየተሠራ መሆኑን አቶ ፋኖሴ 
ይናገራሉ፡፡

በኢትዮጵያ ደን ልማት የብሔራዊ ሬድ ፕላስ 
ፕሮግራም አስተባባሪ ይተብቱ ሞገስ (ዶ/ር) 
አንደሚናገሩት፤ የአረንጓዴ ዐሻራ መርሐ ግብር ኢትዮጵያ 
ደንን ከማጥፋት ታሪክ ወጥታ ደንን ወደ ማልማት 
እንድትገባ ያደረገ ተግባር ነው። መርሐግብሩ በከፍተኛ 
አመራር የሚመራ ትልቅ ንቅናቄ በመሆኑ ለዜጎች ስለደን 
ጥበቃና ጥቅም ግንዛቤ ከመፍጠር ባለፈ የዓለም አቀፉን 
ማኅበረሰብ ቀልብ የሳበ መሆን ችሏል፡፡

የአረንጓዴ ዐሻራ መርሐግብር የሚያስገኘው ውጤት 
በአጭር ጊዜ ውስጥ የማይታይ በመሆኑ ዜጎች ለውጥ 
እስኪመጣ ሳይታክቱ በችግኝ ተከላው ላይ መሳተፍ 
እንዳለባቸው የሚገልጹት ይተብቱ (ዶ/ር)፤ ደኖች 
መብዛታቸው የአየር ንብረትን ለመቆጣጠር፣ ድርቅን 
ለመቋቋም፣ የአፈርና የውሃ ሀብት ለመጠበቅ እንዲሁም 
ለጣውላ ምርትና ለሌሎችም በርካታ አገልግሎቶች በቂ 
ግብዓት ለማግኘት እንደሚያስችል ይጠቁማሉ፡፡

እንደ ይተብቱ (ዶ/ር) ገለጻ፤ ኢትዮጵያ በአየር 
ንብረቷና በተራራማነቷ ከሱዳን፣ ከሶማሌና ከሌሎች 
የጎረቤት ሀገራት የተሻለ ዝናብ የምታገኝ ሲሆን የአረንጓዴ 
ልማት መስፋፋቱ ተጨማሪ ዝናብ እንድታገኝ ያግዛታል። 
እንዲሁም በክረምት ወቅት ብቻ የሚገኘውን ዝናብ 
በአግባቡ አገልግሎት እንዲሰጥ ለማድረግ፣ በአፈርና ውሃ 
ሀብት ጥበቃ ላይ የታቀደውን ግብ ለማሳካት ተራሮችን 
በደን መሸፈን እጅጉን አስፈላጊ ነው፡፡

ተራራማ ሀገር እስከ 50 በመቶ በደን መሸፈን አለበት 
ከዚህ አኳያም የተያዘው አቅጣጫ ይበል የሚያሰኝ 
ነው የሚሉት የፕሮግራም አስተባባሪው፤ እየተከናወነ 
የሚገኘው የአረንጓዴ ዐሻራ መርሐ ግብር ከካርበን ሽያጭ 
ገቢ ለማግኘት ለሚደረገው ጥረት አጋዥ በመሆን ከፍተኛ 
ገቢ እያስገኘ ነው ይላሉ፡፡

የአንድ ሀገር የደን ልማት መርሐግብር ስኬታማ 
እንዲሆን ሊሟሉ የሚገባቸው ሁኔታዎች አሉ።በደን 
ልማት ላይ ለሚሳተፉ ዜጎች የመሬት አቅርቦትና 
የሚደገፉበትን ፖሊስ ማዘጋጀት፤ ለደን ልማትና 
ለከብቶች ግጦሽ የሚውሉ ስፍራዎችን ለይቶ ማስተዳደር 
እንዲሁም የሚተከሉ ችግኞች ከአየር ንብረት ጋር 
ያላቸው ተስማሚነት፣ ጠቀሜታና የሚያስፈልጋቸው 
እንክብካቤ በባለሙያዎች ስምሪት እንዲጠና መደረግ 
እንዳለበት ይተብቱ (ዶ/ር) ይናገራሉ፡፡

ችግኞች በሚተከሉበት ወቅት ጠቀሜታቸውን 

ተንተርሶ መሆን መቻል አለበት።ይህም በዘመቻ ብቻ 
የሚመጣ ባለመሆኑ ጥናት በማከናወን በትልቅ ተነሳሽነት 
ባለሙያና በጀት ተመድቦለት በረጅም ጊዜ ተግባር 
እውነተኛ ውጤት መምጣት እንዳለበት የሚያነሱት 
ይተብቱ (ዶ/ር)፤ እንደአሠራር ጉድለቶች ቢኖሩትም 
ከዓመታት በኋላ ከተተከሉ ችግኞች መካከል የተወሰነው 
እንኳን ቢፀድቅ ኢትዮጵያ ያላትን የመልክዓ ምድር በበጎ 
የሚቀይር ነው ይላሉ።

በአከባቢ ጥበቃና በደን ልማት ዙሪያ እየተከናወኑ 
ያሉ ተግባራት መልካም ጅምሮች ቢሆኑም ሳይንሳዊ 
በሆነ መልኩ ጥናት ተደርጎበት ለውጥ ሊያመጣ በሚችል 
አኳኋን መሠራት አለባቸው።እንዲሁም ችግኞች 
መተከል ያለባቸው የውሃ ሀብቶችን በምን ያክል መጠን 
እንደሚያሳድጉና ሐይቆችንና ወንዞችን ከደለል የመጠበቅ 
አቅም እንዳላቸው ተጠንቶ ሊሆን እንደሚገባ የሚያነሱት 
ደግሞ በአዲስ አበባ ዩኒቨርሲቲ የኢትዮጵያ ውሃ ሀብት 
ኢንስቲትዩት መምህርና ተመራማሪ ታዬ ዓለማየሁ 
ናቸው፡፡

እንደ ተመራማሪው ገለጻ፤ እነዚህ ችግኞች 
መተከላቸው የአየር ንብረት ለውጥን ለማረቅ የራሱን 
ሚና መጫወቱ እንዳለ ሆኖ ችግኞቹ በምንዓይነት 
ጥንቃቄ መተከል አለባቸው፣ ምን ዓይነት ቅድመ 
ሁኔታዎች ሊሠሩ ይገባቸዋል፣ ችግኞቹ ከተተከሉ በኋላስ 
የሚደረገው እንክብካቤ ምን ይመስላል የሚሉ ጉዳዮች 
በሰፊው ሲነሱ አይስተዋልም።

ለመርሐግብሩ የሚበጀተው በጀት ከፍተኛ በመሆኑ 
ውጤታማ መሆን እንዲችል በቅድመ ችግኝ ተከላም 
ሆነ በድኅረ ተከላ ባለሙያዎችን ያሳተፈ ሥራ መሠራት 
አለበት የሚሉት ተመራማሪው፤ በየዓመቱ የሚተከሉ 
ችግኞች ወዳሉበት ክልሎችና አካባቢዎች በመሔድ 
ችግኞቹ ከምን ደረሱ የሚለውን ክትትል ማድረግ 
አስፈላጊ ነው ይላሉ፡፡

የግብርና ሚኒስቴር መረጃ እንደሚያመለክተው 
በዘንድሮው የአረንጓዴ ዐሻራ መርሐ-ግብር 132 ሺህ 144 
የመንግሥት፣ የግልና የኅብረት ሥራ ማኅበራት የችግኝ 
ማፍያ ጣቢያዎች ችግኞችን ያዘጋጁ ሲሆን ከ1 ነጥብ 2 
ሚሊዮን ሄክታር በላይ መሬት ላይ ተከላ እየተከናወነ 
ይገኛል።ከ6 ነጥብ 5 ቢሊዮን በላይ ችግኝ ለመትከል 
የቅድመ-ተከላ ዝግጅቶች በሁሉም አካባቢዎች ተሠርቶ 
ወደተግባር ተገብቷል፡፡

የሚሰበስቡት የቁጠባ መጠን እንዲጨምር 
በማድረግ ውጤታማ እንዲሆኑ እንደሚያስችልም 
ያስረዳሉ፡፡ 

በተጨማሪም የሥራ ዕድል ፈጠራን ጨምሮ የግሉ 
ዘርፍ በኢኮኖሚ ውስጥ ያለውን ሚና በከፍተኛ ደረጃ 
እንደሚያሳድግ በመግለፅ፤ ሀገሪቱን ለሀገር ውስጥ 
ኢንቨስትመንት ብቻ ሳይሆን ለውጪ ኢንቨስተሮችም 
ምቹ እንዲሆን ለማድረግ ሰፊ ሥራ እንደሚሠራ 
ገልጸዋል።

ማሻሻያውን ውጤታማ ለማድረግ የሕግ 
የበላይነትን ማረጋገጥ፣ የፀጥታ ሥራ መሥራት እና 
የሎጀስቲክስ ሠንሠለትን ውጤታማ የማድረግ ጉዳዮች 
በትኩረት ይሠራል የሚሉት ሚኒስትሩ፤ ፕሮግራሙ 
የሀገሪቱን ኢኮኖሚ ወደ ዘመናዊ የኢኮኖሚ ሥርዓት 
በተሟላ ሁኔታ በማሸጋገር ተወዳዳሪነትን የሚያሻሽል፣ 
ምርታማነትን የሚያሳድግ እና የተረጋጋ የዋጋ ሁኔታ 
እንዲኖር የሚያስችል መሆኑን ያስረዳሉ፡፡

የሪፎርም ፕሮግራሙ የሀገሪቱን የዕዳ ጫና በከፍተኛ 
ሁኔታ ለመቀነስና የፋይናንስ ሥርዓቱን ለማዘመን 
እንደሚያግዝ አንስተው፤ የተረጋጋ ማክሮ ኢኮኖሚ 
እንዲኖር የግሉ ዘርፍ ያለው ሚና ከፍተኛ ነው በማለት 
ይናገራሉ፡፡

የምርት ተዋንያንም ከሚያገኙት ገቢ ለመንግሥት 
በአግባቡ ግብር የመክፈል ግዴታና ኃላፊነት አለባቸው 
ያሉት ሚኒስትሩ፤ በተለይም በአዲሱ በጀት ዓመት ገቢን 
የማሳደግ ጉዳይ ዋነኛ የመንግሥት ተልዕኮ ሆኖ ጎልቶ 
እንደሚወጣ ጠቁመዋል።

ለፕሮግራሙ ትግበራ ምርታማነትን ማሳደግና 
ኢኮኖሚው በሚያመነጨው ልክ ገቢ የመሰብሰብ 
አቅምን ማጎልበት እንደሚገባ ገልጸዋል፡፡

ግብር ከፋዮች ገቢን በአግባቡ በማሳወቅና 
የሚጠበቅባቸውን ግብር በመክፈል ሀገራዊ ግዴታቸውን 
ሊወጡ ይገባል ሲሉም ያሳስባሉ፡፡

መንግሥት ገቢ በወቅቱና በትክክለኛ መልኩ 
እንዲገባ በማድረግና ግብር የሚሰውሩ ላይም ክትትልና 
ቁጥጥር በማድረግ ሕግ የማስከበር ሥራውን አጠናክሮ 
እንደሚቀጥል የጠቆሙት ሚኒስትሩ፤ የኢኮኖሚውን 
ማሻሻያ ስኬታማ ለማድረግ የገቢ የማሰባሰብ ሥርዓቱን 
በአስተማማኝ መሠረት ላይ ለማድረስ እንደሚሠራ 
አመላክተዋል፡፡

የማክሮ ኢኮኖሚ ሪፎርምን ለማሳካት ሁሉም ግብር 
ከፋይ ኃላፊነቱን ሊወጣ እንደሚገባና ገቢን ዘመናዊ 
በሆነ የአሠራር ሥርዓት በተገቢው መንገድ መሰብሰብ 
እንደሚያስፈልግ ጠቅሰው፤ ለዚህም መንግሥት ገቢን 
ዘመናዊ በሆነ የአሠራር ሥርዓት በተገቢው መንገድ 
ለመሰብሰብ በትኩረት እንደሚሠራ ይገልጻሉ፡፡

እንደ ሚኒስትር አሕመድ ገለፃ፤ ሪፎርሙ 
የሚያመጣቸውን ጫናዎች ለመቋቋም የሚያስችል 
ከፍተኛ የሆነ የድጎማ በጀት ይኖራል፡፡ ድጎማው 
በደመወዝ ጭማሪ መልክ፣ የነዳጅ ድጎማ፣ ማዳበሪያ፣ 
የዘይት፣ መድኃኒት፣ ሴፍቲኔት በመሳሰሉት መልኮች 
ይደረጋል፡፡ 

ባለፉት አምስት ዓመታት የሚሰበሰበው ገቢ እስከ 
ሦስት እጥፍ የሚደርስ እድገት አሳይቷል የሚሉት ደግሞ 
የገቢዎች ሚኒስትር ወይዘሮ ዓይናለም ንጉሤ ናቸው፡፡

በ2010 የተሰበሰበው ገቢ 170 ቢሊዮን ብር 
እንደነበር አስታውሰው፣ በ2016 የተሰበሰበው ገቢ 512 
ቢሊዮን ብር መሆኑን በማሳያነት ያነሳሉ። 

የገቢ አፈጻጸም እድገት እያሳየ ቢሆንም ከአጠቃላይ 
ሀገራዊ ምርት አኳያ ያለው ድርሻ ዝቅ ያለ በመሆኑ 
ይህንን ለማሻሻል ከግብር ከፋዩ ጋር መምከር አስፈልጓል 
ነው ያሉት። 

በቀጣይ በታክስ ሥርዓቱ ውስጥ ያሉና በአዲስ 
መልክ የሚገቡ ግብር ከፋዮች የታክስ ሕጉን አክብረው 
ግብራቸውን እንዲከፍሉ ዲጂታል የታክስ አስተዳደር 
ሥርዓትን ለማጠናከር እና የዳበረ የታክስ የሥራ ባሕል 
ለማምጣት በትኩረት እንደሚሠራም ያስረዳሉ፡፡

የሀገሪቱ ኢኮኖሚ ያመነጨውን ገቢ በብቃት 
መሰብሰብና ለመንግሥት ፋይናንስ ለማቅረብ 
እንደሚሠራ የሚገልጹት ሚኒስትሯ፣ በሀገር ደረጃ 
ተግባራዊ የተደረገ ሁሉን አቀፍ የማክሮ ኢኮኖሚ ማሻሻያ 
የታክስ አስተዳደሩን ችግር እንደሚቀርፍ ይገልጻሉ፡፡

የማክሮ 
ኢኮኖሚ...

ከ1ኛ ገጽ የዞረ

ማሰባሰብ፣ መለየትና መቅረጽ ነው፡፡
ይህም ኅብረተሰቡንና ባለድርሻ አካላትን የምክክሩ 

ባለቤት እንዲሆኑ ተጨማሪ አቅም የሚፈጥርና የተለያዩ 
ፍላጎቶችንና ወቅታዊ ጉዳዮችንም በማስተናገድ ሰፊ 
ምክክሮች እንዲደረጉ ዕድል የሚሰጥ መሆኑ በጥንካሬ 
ይወሰዳል፡፡

ለመሆኑ ሀገራዊ ምክክር እና የሴቶች ተሳትፎ ምን 
መሆን አለበት? የምክክሩ ሂደት ከሴቶች ተሳትፎ ከማሳደግ 
አንፃር በምን መልኩ እየሄደ ነው? ሴቶች በሀገራዊ ምክክሩ 
ላይ በበቂ ሁኔታ እንዲሳተፉ ያሉ አስቻይ ሁኔታዎች ምንድን 
ናቸው? ስንል ኮሚሽኑን ጠይቀናል። 

በኢትዮጵያ ሀገራዊ ምክክር ኮሚሽን የሥርዓተ 
ፆታና አካታችነት አስተባባሪ አበባየሁ ደሳለኝ ጥያቄዎቹን 
ሲያብራሩ፤ በሀገራዊ ምክክሩ ሁሉም  የኅብረተሰብ ክፍሎች 
ሲሳተፉ ቢያንስ 30 በመቶ ሴቶች እንዲሆኑ ኮሚሽኑ አሠራር 
አስቀምጧል፡፡ በተቀመጠው የአሠራር ሥርዓት መሠረትም 
እስካሁን በ10 ክልሎችና ሁለት የከተማ አስተዳደሮች ላይ 
የተሳታፊዎች ልየታ ተደርጓል፡፡ የተደረገው  የተሳታፊዎች 
ልየታ የሴቶች ተሳትፎ 32 በመቶ ነው ይላሉ። 

በክልሎችና ከተማ አስተዳደሮች የአጀንዳ ማሰባሰብ 
እና ምክክር በሚደረግበት ጊዜ ቢያንስ 30 በመቶ ሴቶች 
እንዲሆኑ ኮሚሽኑ የአሠራር ሥርዓት ማስቀመጡን 
ይገልጻሉ። 

በዚህ መሠረት በአዲስ አበባ ከተማ አስተዳደር 
በተደረገው የአጀንዳ ማሰባሰብና የምክክር መድረክ 
ከተሳተፉት የኅብረተሰብ ክፍል ተወካዮች መካከል 53 
በመቶ ሴቶች መሆናቸውን ይናገራሉ፡፡ 

ከባለድርሻ አካላት ደግሞ 30 በመቶ ሴቶች ናቸው 
ያሉት አስተባባሪው፤ ይህ የሴቶች ተሳትፎ አሁን በክልሎች 
በሚደረገው የአጀንዳ ማሰባሰብና ምክክር መድረክ ላይ 
የበለጠ ተጠናክሮ እንዲቀጥል ኮሚሽኑ እየሠራ ይገኛል ነው 
ያሉት። 

ሴቶች በምክክሩ የራሳቸውን እና ሌሎች የኅብረተሰብ 
ክፍሎችን በመወከል አጀንዳ መስጠት፣ ሌሎች እንዲሳተፉ 

ግንዛቤ መፍጠር፣ ተወካዮቻቸውን መምረጥ፣ መመካከር 
እና የምክክሩ ምክረ ሀሳብ ፆታን ባማከለ መልኩ ተግባራዊ 
እንዲሆን ድጋፍ ማድረግ እና መከታተል ይጠበቅባቸዋል 
ሲሉ ያብራራሉ፡፡

የኢትዮጵያ ሀገራዊ ምክክር ኮሚሽን ኮሚሽነር ብሌን 
ገብረመድኅን በበኩላቸው፤ ኮሚሽኑ ውጤታማ የሴቶችን 
ተሳትፎ ለማረጋገጥ በወረዳዎች ከሚፈለገው የተሳታፊ 
ብዛት ለሴቶች 30 በመቶ ኮታ ሰጥቷል። በሀገራዊ ጉባኤ እና 
በክልላዊ ጉባኤ ላይም ለሴቶች የ30 በመቶ ኮታ መሰጠቱን 
ገልጸዋል። 

ባሕላዊ የሥርዓተ-ፆታ ሚናዎች ብዙውን ጊዜ ሴቶችን 
በቤት ውስጥ ጉዳይ ላይ ብቻ ያደርጋቸዋል። ይህም በሀገራዊ 
ጉዳዮች ላይ የሴቶችን ተሳትፎ ይገድባል ያሉት ኮሚሽነር 
ብሌን፤ የኢኮኖሚ ልዩነት የሴቶችን በሕዝባዊ ጉዳዮች ውስጥ 
የመሳተፍ አቅምን ሊያደናቅፍ እንደሚችልም ተናግረዋል። 

ከዚህም ባለፈ ግጭት በተከሰተባቸው አካባቢዎች 
ሴቶች በሀገራዊ ጉዳዮች ላይ እንዳይሳተፉ የሚከለክሏቸው 
የደኅንነት አደጋዎች ሊያጋጥሟቸው እንደሚችል የገለጹት 
ኮሚሽነር ብሌን፤ ኮሚሽኑ ሴቶች አድልዖ እና ጥቃትን 
ሳይፈሩ ሃሳባቸውን እንዲገልጹ ደኅንነቱ የተጠበቀ እና 
አካታች አካባቢዎችን የመፍጠር ሥራን እየሠራ ነው 
ብለዋል።  

እነዚህን ተግዳሮቶች ለመፍታት ለማኅበረሰቡ የግንዛቤ 
ማስጨበጫ ሥራዎች መከናወኑን እና ይህም ተጠናክሮ 
እንደሚቀጥል ገልጸው፤ ኮሚሽኑ የሴቶችን ተሳትፎና 
ውክልና ለመቆጣጠር እና ለመገምገም የሚረዱ ዘዴዎችን 
መዘርጋቱን ነው ያስረዱት። 

ኮሚሽኑ የሴቶች ተሳትፎ እንዲያድግ የአሠራር፣ 
የግንዛቤ እና ሴቶች በምክክር ሂደቱ ያላቸው ተሳትፎ 
ከፍተኛ እንዲሆን ከአጋር አካላት ጋር በቅንጅት እየሠራ 
መሆኑንም ገልጸዋል። 

በአጠቃላይ ኮሚሽነር ብሌን እና የሥርዓተ ፆታና 
አካታችነት አስተባባሪዋ፤ በሀገር አቀፍ ደረጃ ሁሉን አቀፍ 
እና ፍትሐዊ ውጤት ለማስመዝገብ የሴቶች ተሳትፎ ወሳኝ 

እንደሆነ እና ሴቶች በሀገራዊ ጉዳዮች ላይ እንዲሳተፉ 
ማድረግ የሕዝቡን ፍላጎት በመወከል የሂደቱን አካታችነት 
እና ሕጋዊነት እንደሚያሳድግ ተናግረዋል።

ሴቶች በማኅበረሰቡ ጉዳዮች ላይ ልዩ አመለካከቶችን 
ይሰጣሉ። ይህም ፈተናዎችን እና መፍትሔዎችን የበለጠ 
ለመረዳት አስተዋፅዖ ያደርጋል። ከዚህም ባለፈ የሥርዓተ-
ፆታ እኩልነትን፣ ዘላቂ እና ፍትሐዊ ማኅበረሰብን እንደ 
ሚያመጣም ገልጸዋል። 

ከዚህ አንፃር ሀገራዊ ምክክሩ ሁሉን አቀፍ፣ ፍትሐዊ 
እና ዘላቂ መፍትሔ ማምጣት እንዲችል ሴቶች ትርጉም 
ያለው ተሳትፎ ሊያደርጉ እንደሚገባ እና ሴቶችን በምክክር 
ሂደቱ ማካተት በውሳኔ አሰጣጥ ሂደቶች ውስጥ የተለያዩ 
አመለካከቶች ግምት ውስጥ መግባታቸውን የሚያረጋግጥ 
መሆኑንም ተናግረዋል። 

ከዚህም በላይ በሥርዓተ-ፆታ ላይ የተመሠረቱ 
አለመግባባቶችን ለመፍታት እና የሴቶችን መብት 
ለማስከበር ወሳኝ መሆኑንም አፅንዖት ሰጥተዋል። 

ሀገራዊ ምክክር በተለያዩ የኅብረተሰብ ክፍሎች 
መካከል የሀሳብ ልዩነቶች ሲፈጠሩ፣ በከፍተኛ የፖለቲካ 
ቀውስ ወቅት፣ ከጦርነት በኋላ በተከሰቱ ሁኔታዎች ወይም 
ሰፊ የፖለቲካ ሽግግሮች ውስጥ ባሉ በርካታ ባለድርሻ 
አካላት መካከል መግባባት ለመፍጠር የታለመ በሀገራዊ 
ባለቤትነት የተያዘ ግልጽ የሆነ ዓላማና ግብ ያለው የምክክር 
ሂደት ነው።

ሴቶችና የሀገራዊ...

የአረንጓዴ ዐሻራ ገፀ በረከቶች

7ገጽ

የሕክምና ቁሳቁስን በሀገር ውስጥ 
የማምረት ሕልሙን ያሳካው ወጣት   

የቅዳሜ መጽሔት

ወረርሽኞችን የመከላከልና 
የመቆጣጠር ጥረት

“የምግብ ዋስትናን 
ለማሻሻል ከሚያስችሉት 
ውስጥ አንዱ የግብዓት 
ድጎማ ማድረግ ነው”
ፕሮፌሰር በላይ ስማኔ (ዶ/ር)

በአዲስ አበባ ዩኒቨርስቲ የሀገር ልማትና 
ጥናት ኮሌጅ መምህር

አቶ ቢኒያም ተስፋዬ 

ዶክተር መቅደስ ዳባ፤         

ነፃ ሃሳብ

   አዲስ ዘመን    ቅዳሜ ነሐሴ 4 ቀን 2016 ዓ.ም

ፖለቲካ እና ወቅታዊ  

ቴልጌልቴልፌልሶር (የኩሽ አሸክታብ)

የባህር በር ባለቤት ለመሆን እያሳየን ያለውን 
ቁርጠኛ ፍላጎትና ጥረት ተከትሎ አሉታዊ አስተያየት 
የሚሰጡ ወገኖች ተፈጥረው ተመልክተናል። ከእነዚህ 
ውስጥ ታሪካዊ ባላንበጣዎቻችን ይገኙበታል።  ብሄራዊ 
ጥቅማችንን የሚያስጠብቅልን  ይህንን አጀንዳ የአንድ 
ሰሞን ወሬ አድርገው የተመለከቱት አካላት አትዮጵያ 
ለእቅዱ መሬት መንካት እየሰራች ያለውን ተግባራዊ ስራ 
ወደ እውነታው እየቀረበ መሄድ ሲረዱ ሂደቱን ለማክሸፍ 
አያሌ ጥረቶችን እያደረጉ ይገኛሉ።

ከሰሞኑ በልዩ ልዩ መገናኛ ብዙሃን እየተመለከትንና 
እያደመጥን የምንገኘውም ይህንኑ ነው። የባህር በር 
የማግኘት ፍላጎታችን የመጀመሪያው ጉዳይ የኢትዮጵያ 
ብሄራዊ ጥቅም መሆኑን የተረዱ አይመስሉም። የትኛውም 
ሀገር ብሄራዊ ጥቅሙን በሚያስከብር መልኩ በተለያዩ 
ጉዳዮች ላይ የራሱን  አቋም ሊይዝ እንደሚችልም 
አልተገነዘቡም። በኢትዮጵያ በኩል የተያዘው አቋም 
ግን ይህንኑ የብሄራዊ ጥቅም መርህ የሚያመለክት 
ነው። በዓለም ላይ የተከሰቱ ምሳሌዎችን ብንመለከት 
የምናገኘው ሀቅም ይሄው ነው።

ሌላው ጉዳይ ኢትዮጵያ የባህር በር (መተንፈሻ) 
ብታገኝ እድገትና ልማት ከማፋጠን የተለየ አጀንዳ 
እንደሌላት እያወቁ አሳሳች ፕሮፓጋንዳን ከማሰራጨት 
በጥቅማችን ደጃፍ ላይ ጋሬጣ ሆኖ ከመቆም 
አላገዳቸውም። ኢትዮጵያ በገልፍ ኦፍ ኤደንና በቀይ ባህር 
ላይ ያላትን ሚና ማስፋትና የንግድ ሰንሰለቱን ያለስጋት 
መቀላቀል አንደምትሻ ተደጋጋሚ በሆነ መልኩ ግልፅ 
አድርጋለች።

የአንዳንድ ሀገራት በጉዳዩ ላይ እያሳዩት ያለው 
ፀባይም ሆነ አቋም ‹‹ከፍየሏ›› በላይ እንደሆነ ግልፅ 
ሊሆን ይገባል። የዚህ አላማ የኢትዮጵያን ብሄራዊ ጥቅም 
መፃረርና እድገቷን የመግታት ድብቅ ፍላጎት ማሳያ ነው። 
ይህንን ጉዳይ መግታትና በተመሳሳይ ግልፅ የኢትዮጵያን 
አቋም ማሳየት ይገባል። 

‹‹ውሾቹ ይጮሀሉ ግመሉ ግን ጉዞውን ቀጥሏል›› 
እንደሚለው ብሂል ኢትዮጵያም በባህር በር ዙሪያ 
አማራጭ መንገዶችን የመፈለግ ሚና እንደቀጠለ 
ነው። ከሁሉ በላይ ግን የኢትዮጵያ ሕዝብ ጉዳዩን 
የሚመለከትበት እይታ ማስተካከል ስለሚገባና ከሚነዛው 
ውዥንብር መከላከል ስለሚያስፈልግ፤ የባህር በር ባለቤት 
ለመሆን ጥረት የምናደርግበትን ዋና ዋና ምክንያቶች 
ማመላከት ያስፈልጋል። የዛሬውን የነፃ ሃሳብ ምልከታዬን 
በባህር በር እና በወደብ አስፈላጊነት ላይ ለማድረግ 
የወደድኩትም በዚሁ ምክንያት እንደሆነ ከግንዛቤ 
እንዲገባ እሻለሁ። 

የባህር በር በአንድ ሀገር ላይ ከሉአላዊነት እኩል 
የሚታይ የመኖርና ያለመኖር ጉዳይ ነው።  የኢኮኖሚ፣ 
የፖለቲካ፣ የንግድ፣ የዲፕሎማሲ፣ የደህንነት ደም ስር 
ሆኖ አንዱን ከአንዱ የሚያስተሳስር የስልጣኔ ገመድ 
ነው።  ከሕዝብ ቁጥር ጋር ሲጣመር ደግሞ የሚሰጠው 
ጥቅምና የሚያጎድለው ጉድለት የዛኑ ያክል ነው።  
ሀገራችን ከቀጣናው አልፋ አፍሪካን ተሻግራ በዓለም 
አቀፍ ደረጃ ስመ ጥር የግዙፍ ኢኮኖሚ ባለቤት በመሆን 
ላይ ነች።  ይሄ ግስጋሴ ከህዝብና ከመንግሥት ቁርጠኝነት 
እኩል የባህር በር ያስፈልገዋል።  አንድ ሀገር የራሷ የሆነ 
ወደብ ሲኖራት የኢኮኖሚ ደረጃዋን በ20 ከመቶ ማሳደግ 
ትችላለች።  በሌላ ቋንቋ ወደብ የአንድን ሀገር 20 ከመቶ 
የኢኮኖሚ ድርሻ ይይዛል ማለት ነው።  

የባህር በር አልባ በመሆን ለሰላሳ ዓመታት የከፈልነው 
መስዋዕትነት ከዚህ አንጻር ቢቃኝ ቁጭቱ ሁላችንንም 
የሚነካ እንደሆነ አምናለሁ።  አሁን ላይ የወደብ 
አስፈላጊነትን ማብራራት ለቀባሪ የማርዳት ያክል ነው።  
እንደግዝፈታችን ወደብ ያስፈልገናል።  እንደታሪካችን፣ 
እንደ ሕዝብ ቁጥራችን፣ እንደፍላጎታችን የባህር በር የግድ 
ይለናል።  እንደእድገታችን፣ እንደኢኮኖሚያችን ከሌላው 
ዓለም ጋር በነጻነት የምንተሳሰርበት፣ ሉዓላዊነታችንን 
የምናስጠብቅበት፣ በስማችን የሚጠራ ወደብ የትውልዱ 
መሻት ነው።  ወደብ ለአንድ ሀገር ከኢኮኖሚ በረከቱ 
ባለፈ የደህንነት ማስጠበቂያም ነው።  አንድ ሀገር ወደብ 
ሲኖራትና የሌሎችን ወደብ በኪራይ ስትጠቀም ጥቅሙ 
እኩል አይደለም። 

የባህር በር ሲኖረን ባለቤትና የበላይ ጠባቂዎች እኛ 
ነን።  ምንም ነገር ስጋት የሚሆንብን ነገር አይኖርም።  

የባህር በር የትውልዱ ፍትሐዊ  ጥያቄ ነው
ከሌሎች ወደእኛ የሚገቡ ማናቸውም ነገሮች በእኛ 
ይሁንታና ፍቃድ በኩል ስለሚሆኑ አስተማማኝነታቸው 
የበረታ ነው።  በሌሎች ወደብ ስንጠቀም ግን እንደዛ 
አይደለም የጸጥታ ስጋት፣ የደህንነት ጉዳዮች ሁልጊዜ 
አስተማማኝ ላይሆኑ ይችላሉ።  ኢትዮጵያ ወደብ 
ያስፈልጋታል ብለን ስንነሳ ኢኮኖሚውንና በየቀኑ እያደገ 
የመጣውን የሕዝብ ፍላጎት ታሳቢ በማድረግና ለደህንነት 
ጉዳይ ቅድሚያ በመስጠት ነው። 

ካለ ባህር በር ለሦስት አስርት ዓመታት የ20 ከመቶ 
የኢኮኖሚ ድርሻ ሳይኖረን ነው የቆየነው።  በየትኛውም 
ሁኔታ ቢቃኝ ጉዳቱ በሁሉም ዘርፍ ላይ የሚንጸባረቅ 
ነው።  መካከለኛ ገቢ ካላቸው ሀገራት ለመሰለፍ 
ለምትታትር ሀገር ይሄ ትርጉሙ ብዙ ነው።  መጪውን 
የተሻለ ለማድረግ ስለሀገሩ ግድ የሚለው፣ የሚቆጭና 
የሚታትር የለውጥ ሐዋርያ የሆነ ትውልድ ያስፈልጋል።  
እንዲህ አይነት የሀገርን ጥቅም መሰረት ያደረጉ ጥያቄዎች 
መልስ የሚያገኙት በትውልዱ ንቃት ነው።  የወደብ 
ጥያቄ ከመሻት ባለፈ የሁሉም ጥያቄ ሊሆን ይገባል።  
የምናድገው እንደሀገር ነው፤ የምንከሽፈውም አንድ ላይ 
ነው። አብረን ለመሻገር አብረን መጠየቅ አለብን። 

የባህር በር የአዲሱ ትውልድ የበኩር ጥያቄው 
ነው።  አዲስ አስተሳሰብ ያለው ትውልድ ስለሀገሩ 
የሚቆጭ፣ በሀሳብ የዳበረ ትውልድ ነው።  አስፈላጊ 
የሆኑ ነገሮቻችንን ዋጋ በመስጠት፣ በመቀናጀትና ዋጋ 
በመክፈል ለሀገርና ሕዝብ ጥቅም የሚሰጡ እንዲሆኑ 
ማድረግ ከሁላችን የሚጠበቅ ነው።  የወደብ ጉዳይም 
በአሁኑ ሰዓት እጅግ አስፈላጊ ከሆኑ ብሄራዊ ጥያቄዎች 
መሀል አንዱ ነው።  ለማደግና ለመለወጥ ለያዝነው እቅድ 
የአንበሳውን ድርሻ  የሚያግዘን ነው።  ከጥያቄ ወደመልስ፣ 
ከምኞት ወደመሆን እንድንሸጋገር በበረታ የህብረብሄራዊ 
ሃሳብ ስር መቧደን አለብን።  

በኢኮኖሚና በንግድ በሌሎችም ዘርፎች መጪውን 
የተሻለ ለማድረግ በበላይነት የምንጠቀመው ወደብ 
የማስፈለጉ ነገር አጠያያቂ አይደለም።  እየሄድንበት ላለው 
የእድገት ግስጋሴ ገፊና አንቂ ሆኖ ተጨማሪ ኃይል በመሆን 
ተስፋችንን በማለምለም የማይተካ ሚና አለው።  ከመቶ 
ሚሊዮን በላይ የሕዝብ ቁጥር ኖሮት በዓለም አቀፍ ደረጃ 
የባህር በር የሌለው ሀገር የለም።  የሕዝብ ቁጥር አብሮ 
ይዞት የሚመጣው ብዙ ነገር አለ።  መሰረታዊ ፍላጎት 
አለ፣ የሕዝብ ጥያቄ አለ፣ የተሻለ ህይወት፣ ሰርቶ መለወጥ፣ 
ወልዶ መሳም አለ እኚህ ሁሉ መሻቶች መልስ ይፈልጋሉ።  
እንዲህ አይነቱ ሀገራዊ ጥያቄ መልስ ከሚያገኝባቸው 
አጋጣሚዎች መሀል ቀዳሚው ደግሞ የባህር በር ነው።  

የባህር በር ያስፈልገናል ብለን ለጎረቤት ሀገሮች 
ጥያቄ ስናቀርብ እንዲህ ባለው ተጨባጭ ምክንያት 
ነው።  የሕዝብ ቁጥራቸው ዓመት ከዓመት ከሚጨምር 
ሀገራት መሀል ነን።  ይሄ መሆኑ ችግር ባይኖረውም 
በዛው ልክ ለሕዝቡ ቁጥር፣ ለሚነሳው ጥያቄና፣ እለት 
በእለት ለሚንረው ፍላጎት መልስ የሚሰጥ ኢኮኖሚያዊና 
ፖለቲካዊ ምህዳር ያስፈልጋል።  ችግሮቻችንን በወቅቱ 
ካልፈታን ሌላ ችግር እየፈጠረ ነው የሚሄደው። 

አሁናዊ የባህር በር ጥያቄ ነባር ችግሮችን በመፍታት 
መጪውን የተሻለ ለማድረግ ነው።  ቀደም ባለው 
ጊዜ ተመልሶ ቢሆን አሁናዊ ጥያቄዎቻችን ባልነበሩ 
ነበር።  ታሪካችን ከቀይ ባህር ጋር የተሳሰረ ነው።  ጥንት 
ስልጣኔያችን የቀይ ባህርን ወደብ ተንተርሶ ነፍስ የዘራ 
ነው።  በዓለም ላይ ካሉ ታላላቅ ሀገራት መሀል አንዱን 
ሆነን በመፈራት ያሳለፍነው ጊዜ በዚህ ትውልድ ላይ 
ተደግሞ ሀገራችንን ከወደብ ኪራይና ተያይዞ ከሚመጣው 
የደህንነት ስጋት መጠበቅ ይኖርብናል።  

‹‹ዓለም አንድ መንደር ናት›› ስንል ከእኛ ወደሌላው 
ከሌላው ወደእኛ በሚሸጋገር ቴክኖሎጂ፣ ስልጣኔ፣ 
ሳይንስ፣ እውቀት፣ ፖለቲካ፣ ዲፕሎማሲ፣ ባህል፣ ሥርዓት 
ወዘተ በኩል ነው።  ይሄ መስተጋብር ደግሞ በወደብ 
በኩል የሚሳለጥ ነው።  ወደብ ከሌለን ለመስተጋብሩ 
ሦስተኛ ወገን ነው የምንሆነው።  የባህር በር ያስፈልገናል 
ስንል ለዚህ አይነቱ ዘርፈ ብዙ ሀገራዊ ሚና ነው።  
ያለመጠራጠር የእድገትና የዘመናዊነት ግስጋሴ የባህር 
በር ያስፈልገዋል።  ከወቅታዊ ሀገራዊ መነቃቃት ጋር 
በማያያዝ አስፈላጊነቱን ብንቃኝ በርካታ ዘርፎችን መንካት 
ግዴታችን ይሆናል። 

ሀገራዊው ኢኮኖሚው በተለይም የወጪና 
የገቢ ንግዱ የወደብ ነጻነትን መሰረት ያደረገ ነው።  
እንደምሳሌ ይሄን እናንሳ እንጂ የወደብ አስፈላጊነት ግድ 

የሚሆንበት ብዙ ምክንያት አለ።  ከአፍሪካ ቀድሞ 
ከዓለም በሚከተል የሕዝብ ቁጥርና የትውልድ ፍላጎት 
መሀል የወደብ ጉዳይ በቀላሉ የሚታይ አይደለም።  
ንቃትን ከብስለት ጋር ባነገበ የእርስ በርስ ትስስር 
ጥያቄዎቻችን መልስ እንዲያገኙ በተያያዘ እጅ እስከ 
ጥግ መጓዝ ይጠበቅብናል።  በሴራና በሸፍጥ ከታሪክ 
ተገምሰን ከሙላታችን የጎደልነው፣ ከበትረ ብኩርናችን 
ወደተረጂነት የዞርነው እድገታችንን በማይፈልጉ የውጪ 
ኃይሎች ቢሆንም ትውልዱ የጀመረውን በማስቀጠል 
ወደነበርንበት የምንመለስበት ጊዜ ሩቅ አይሆንም ባይ 
ነኝ።  

‹‹ሀገራችን ኢትዮጵያ ለምን የባህር በር አጣች›› 
ለሚለውን ጥያቄ እንደዋና ምክንያት የምዕራባውያን 
ጣልቃ ገብነት ሲነሳ ከዚያ ጋር ተያይዘው የሚነሱ ጉዳዮች 
ደግሞ ተከታይ በመሆን ለክስተቱ ግብዓት በመሆን 
ይከተላሉ።  ሆኖም ግን የታሪክ ምሁራኑ በሚከተለው 
ምክንያት ላይ የጋራ መስማማት አላቸው ‹አፍሪካን 
ነጻ ያወጣችና ለመላው ጥቁር ሕዝብ የኩራት ምንጭ 
የሆችው ሀገራችን በቅኝ ካለመገዛቷ ጎን ለጎን ስለሌሎች 
ሰብዓዊና ዲሞክራሲያዊ ክብር ግድ የሚሰጣትና 
ተቆርቋሪ መሆኗ በጊዜው ለነበሩ ቅኝ ገዢዎች ያልተዋጠ 
ነገር ነበር።  ጽናት እና ብርታቷ፣ አንድነቷና ልዕልናዋ 
አፍሪካን ለተቀራመቱ አውሮፓውያን እንቅልፍ የነሳቸው 
ጉዳይ ነበር።  

በዚህ ከቀጠለች አፍሪካን አንድ በማድረግና 
በማንቃት ለእኛም ለቅኝ ገዢዎች አስቸጋሪ ስለምትሆን 
በኢኮኖሚ፣ በፖለቲካ፣ በዲፕሎማሲ፣ በሕዝብ ለሕዝብ 
መስተጋብር ባጠቃላይ ከሌሎች ሀገራት ጋር በሚኖራት 
ወዳጅነት የምትዳከምበትን መላ መፍጠር እንዳለባቸው 
ሲያስቡ ቀይ ባህር መጣላቸው።  ቀጥለውም ከቀይ 
ባህር ጋር የነበራትንና የሚኖራትን ታሪካዊ ዳራ 
ማጥፋት እንዳለባቸው መከሩ።  ከዚህ ሂደት በኋላ ነው 
ከይዞታችን ተፈናቅለን ወደብ የሌላት ወደሚል ማንነት 
የተመለስነው።  በዓለም ላይ ከ40 በላይ የባህር በር አልባ 
ሀገራት አሉ። በአፍሪካም ቁጥራቸው ቀላል የማይባል 
ከአስራ አምስት የሚልቁ ወደብ አልባ ሉአላዊ ሀገራት 
አሉ።  እንደእኛ ሀገር በሕዝብ ቁጥሩ ጫፍ ነክቶ ወደብ 
የሌለው ሀገር ግን የለም።  የባህር በር አልባ ከሆኑት 
ሀገራት አንድ ሦስተኛውን የሕዝብ ቁጥር የምንይዝ ነን። 

የባህር በር የአንድ ሀገር የህልውና መልክ ነው።  
ስልጣኔና ዘመናዊነት ሀገር አቋርጠው ወዳለንበት 
የሚመጡት በወደብ ተሳፍረው ነው።  ስናወራው ቀልድ 
ሊመስል ይችላል፤ ግን አይደለም።  ወደብ ባላቸውና 
በሌላቸው ሀገራት መካከል የገዘፈ ልዩነት አለ።  ለጉዳዩ 
አትኩሮት መስጠት ህልማችንን እውን የምናደርግበት 
የመጀመሪያ ርምጃ ነው።  ለሩብ ዓመት የቀረበ 
የኢኮኖሚ መነቃቃት በዚህ የወደብ የገበያ ልውውጥ 
በኩል የሚመጣ ነው።  ይሄንን የመሻትና የወደብ 
ባለቤት የመሆን ምኞት እውን ለማድረግ ስለጥቅሙ 
በሚገባ መረዳት እጅግ አስፈላጊ ነው። 

መንግሥት እንደመንግሥት፣ ሕዝብም እንደሕዝብ 
ኃላፊነት ወስዶ የአስፈላጊነቱን ጉዳይ በሚገባ ሊረዳው 
ይገባል።  የጋራ ድምጽ ከተናጠል ጩኸት በላይ የሚሰማ 
ነው።  አብረን እየጮህን አብረን ለመስማት መዘጋጀት 
አለብን።  ከድህነትና ከኋላ ቀርነት ሊያሻሽሉን ለሚችሉ 
ነገሮች እንደሀገር ዋጋ መክፈል ይኖርብናል።  ዓድዋን 
በጋራ ድምጽ አቁመናል።  የህዳሴ ግድብን በአብሮነት 
ገድበናል።  የሚቀረን የወደብ ባለቤትነት ነው።  
በነገራችን ላይ የህዳሴ ግድብና የወደብ ባለቤትነት 
ተለያየተው የማይታዩ ናቸው።  የአንዱ መኖር ለአንዱ 
እጅግ አስፈላጊ ነው። 

በብዙ ነገር ላይ ተግተን ውጤት አምጥተናል።  
ትጋቶቻችን ወደነገ ተላልፈው የባህር በር ባለቤት 
እንደሚያደርጉን አምናለሁ።  ትጋት ከአብሮነት ጋር 
የላቀ ውጤት መገኛ ነው።  በምንም ነገር ላይ ከተጋን 
ውጤት እንዳለን ማመን አለብን።  በዓድዋ ላይ 
ተግተናል፣ በህዳሴ ግድብ ላይ ተግተናል፣ በአረንጓዴ 
አሻራ ላይ ተግተናል እየተጋንም እንገኛለን።  ትጋቶቻችን 
ወንዝ ተሻግረው ዓለም አቀፋዊነትን ተላብሰዋል።  
ከፍላጎቶቻችን እስክንደርስ ድረስ ትጋቶቻችን 
መቀጠል አለባቸው።  የባህር በር እንድናገኝ፣ በወደብ 
ባለቤትነት ታሪካችንን ለማደስ ከትጋታችን ጋር አብረን 
መሄድ ግዴታችን ይሆናል።  ከሕዝብ ቁጥራችን 
ጋር የሚጣጣም፣ ከፍላጎቶቻችን ጋር አብሮ የሚሄድ 
ኢኮኖሚ ለመገንባት የባህር በር መኖር አስተዋጽኦ የላቀ 
ነው።  አበቃሁ!!

የባህር በር በአንድ
 ሀገር ላይ ከሉአላዊነት 

እኩል የሚታይ 
የመኖርና ያለመኖር 

ጉዳይ ነው።   
የኢኮኖሚ፣ የፖለቲካ፣ 
የንግድ፣ የዲፕሎማሲ፣ 

የደህንነት ደም ስር 
ሆኖ አንዱን ከአንዱ 

የሚያስተሳስር 
የስልጣኔ ገመድ ነው



የዘመን እንግዳ

አዲስ ዘመን፡- ባለፉት ዓመታት እና የአሁኑ 
የኢትዮጵያ የምግብ ዋስትና ሁኔታ እንዴት 
ይዳስሱታል?

ፕሮፌሰር በላይ፡- ግብርናን በሚገባ አውቀዋለሁ 
ብዬ እገምታለሁ።  ምክንያቱም በዘርፉ ረዘም ላሉ 
ዓመታት ሰርቻለሁ።  በምግብ ዋስትና ላይም ብዙ ነገሩ 
ላይ ግንዛቤው አለኝ ብዬ አምናለሁ።  ባለፉት ዓመታት 
ግብርና እና የምግብ ዋስትናን ለማሻሻል መንግሥት እና 
መንግሥታዊ ያልሆኑ ሀገር አቀፍም፤ ዓለም አቀፍም 
ድርጅቶች በሰፊው ሲሳተፉ ቆይተዋል።  በዘርፉ በርካታ 
ሙከራዎችም ተደርገዋል።  

ወደዋናው ጥያቄ ከመግባቴ በፊት ምርት እና 
ምርታማነት በተወሰነ ደረጃ አለ፤ ለምሳሌ እኤአ በ1990 
ወደ አስር ኩንታል የነበረው አማካይ ምርት እኤአ በ2011 
ላይ ወደ 20 ኩንታል መድረስ ችሏል።  በአሁኑ ወቅት 
ደግሞ በ2022 እስከ 23 ኩንታል ደርሷል።  ስለዚህ 
ሙከራዎች አሉ ማለት ይቻላል።  

ከሁሉም ወገን የምግብ ዋስትናንም ሆነ ግብርናን 
ለማሻሻል ጥረት ተደርጓል።  ይሁን እንጂ የምግብ ዋስትና 
የሚረጋገጠው አንድ ማኅበረሰብ ወይም አንድ ዜጋ 
ሁልጊዜ በቂ፣ አስተማማኝ እና ገንቢ የሆነ ምግብ ሲያገኝ 
ነው የሚለውን አባባል/ጥናት ከወሰድን የኢትዮጵያ 
የምግብ ዋስትና ገና በሰፊው አልተረጋገጠም ማለት 
ይቻላል።  

እስከ 2019 እኤአ ድረስ መረጃዎች የሚያሳዩት 
እንዲሁም እስከ 2020 ድረስ በምግብ ዋስትና 
የተረጋገጠላቸው ሰዎች ቁጥራቸው በመቶኛ ሲሰላ 
የመቀነስ አዝማሚያ ቢያሳይም ከዚያ ወዲህ ደግሞ 
የመጨመር አዝማሚያ ታይቷል።  የምግብ ዋስትና 
ማጣትም በመስፋፋት ደረጃ እንዲዚሁ ወደ 58 ነጥብ 
አንድ በመቶ የደረሰ ነው።  ይህ በቁጥር ሲታይ ከሰሃራ 
በታች አፍሪካ እጅግ በጣም አሳሳቢ ደረጃ ላይ የደረሰ 
ነው።  

ሌላው የምግብ ዋስትና ማሳያችን የመቀንጨር 
መስፋፋት ሲሆን፣ ይህም አሁን በሚታየው እስከ 34 
ነጥብ አራት በመቶ ውስጥ ይገኛል።  ስለዚህ በአሁኑ 
ጊዜ የምግብ ዋስትና ሁኔታ በተለይ ደግሞ ውስጣዊ እና 
ውጫዊ ተግዳሮቶች ከፍተኛ እና ውስብስብ የሆነ ችግር 
ስላለበት በእኔ እምነት ኢትዮጵያ ውስጥ የምግብ ዋስትና 

“የምግብ ዋስትናን ለማሻሻል 
ከሚያስችሉት ውስጥ አንዱ የግብዓት 

ድጎማ ማድረግ ነው”
ፕሮፌሰር በላይ ስማኔ (ዶ/ር)

በአዲስ አበባ ዩኒቨርሲቲ የሀገር ልማትና ጥናት ኮሌጅ መምህር

አልተረጋገጠም።  ስለሆነም ለማረጋገጥ በጣም ብዙ 
ስራዎች መስራት ይጠበቅብናል እላለሁ።   

አዲስ ዘመን፡- በኢትዮጵያ የምግብ ዋስትና 
አለመረጋገጡ መንስዔው ምንድን ነው?

ፕሮፌሰር በላይ፡- በኢትዮጵያ ውስጥ የምግብ 
ዋስትና ለማረጋገጥ በርካታ ጥረቶች ተደርገዋል።  ነገር 
ግን የተለያዩ ውስብስብ የሆኑና እርስ በእርሳቸው 
እንኳን ለማስታረቅ የማይመቹ ፈተናዎች ኢትዮጵያንም 
አፍሪካንም እየተፈራረቁ ይገኛል።  ከእነዚህ መካከል 
የመጀመሪያ የአየር ንብረት ለውጥ ነው።  የአየር ንብረት 
ለውጥ እኤአ ከ1960 ጀምሮ እስካሁን ድረስ ወደ 
አንድ ነጥብ አንድ ዲግሪ ሴልሼየስ ሙቀት ጨምሯል።  
የዝናቡም ሁኔታ ከዚህ የተለየ አይደለም።  

እስከ 2050 ድረስ እስከ ሶስት ዲግሪ ሴልሼየስ 
በኢትዮጵያ ውስጥ ሙቀት ይጨምራል ተብሎ 
ይጠበቃል።  በዚያው ልክ የዝናቡ ስርጭትም ሆነ የጎርፉ 
እና የድርቁ ሁኔታ በጣም ይጨምራል ተብሎ ይጠበቃል።  
በዚህ ሁኔታ በእያንዳንዱ ዲግሪ ሴልሼየስ ጭማሪ እስከ 
አስር በመቶ የሚሆነም ምርታማነት ይቀንሳል የሚል 
ጥናት አለ።  ስለዚህ አንዱ ችግር ይህ ነው ማለት ነው፡። 

ሁለተኛው ትልቁ ችግር የሕዝብ ብዛት ከጊዜ ወደ 
ጊዜ እየጨመረ መምጣቱ ነው።  የሕዝብ መጨመር 
ደግሞ የፈተፈጥሮ ሀብት ላይ የሚያሳድረው ጫና ከፍ 
ያለ ነው ማለት ይቻላል።  ለዚህ አንድ ምሳሌ መጥቀስ 
ይቻላል።  እኤአ በ2020 ላይ 117 ሚሊዮን ሕዝብ ነበር፣ 
መሃል ላይ ያሉትን ዓመታት ትተን በ2050 ደግሞ ወደ 
215 ሚሊዮን ሕዝብ አሁን ባለው የሕዝብ መጨመር 
ስሌት ሲሰላ ይደርሳል ተብሎ ይጠበቃል።  ይህ በግብርና 
እይታ የራሱ የሆኑ ትርጉም አለው።  ይህ ሕዝብ መብላት 
ይፈልጋል፤ ምግቡን ሊያበስልበት የሚያስችል ማገዶ 
ይፈልጋል፤ መኖሪያ የሚሆነውን ቤት መስራትም እንዲሁ 
ይፈልጋል።  

ስለዚህ የሕዝብ መጠጋጋትን ብንወስድ አሁን 
የሕዝብ ጥግግት በስኩዌር ኪሎ ሜትር 105 ሰው ነው።  
የዛሬ 20 እና 30 ዓመት ማለትም በ2050 የሕዝብ 
ጥግት በስኩዌር ኪሎ ሜትር ወደ 193 ሰው ይደርሳል።  
ይህንን ኢኮሎጂውን በምናይበት ጊዜ የኢትዮጵያ መሬት 
ልትሸከም ትችላለች ወይ? የሚለውን ጥያቄ እንድናነሳና 
እንድናስብ የሚያደርግ ነው።  እሱ ብቻ ሳይሆን በምግብ 

ፍላጎት በኩልም በ2030 እኤአ ወደ 12 ሚሊዮን ቶን 
ዛሬ ከምናመርተው ጭማሪ ማግኘት አለብን ተብሎ 
የሚጠበቅ ነው።  በ2050 ደግሞ ይህ ቁጥር የት ሊደርስ 
እንደሚችል ማስላቱ አይከብድም።  ነገር ግን ዋናው ነገር 
እንችላለን ወይ? የሚለው ነው። 

ሶስተኛው ምክንያት የማኅበራዊ አለመረጋጋት ነው።  
ይህን የማኅበራዊ አለመረጋጋት (ሶሻል ዲስራፕሽን) 
እንለዋለን።  ማኅበራዊ አለመረጋጋት ውስጣዊ ወይም 
ውጪዊ ሊሆን ይችላል።  የምግብ ዋስትናን ለማረጋገጥ 
ግብርናን በአግባቡ ለመስራት እና የተመረተውንም 
ምርት ከቦታ ቦታ ለመውሰድ የማኅበራዊ አለመረጋጋት 
ከፍተኛ አስተዋጽኦ አለው።  ይህ ማኅበራዊ አለመረጋጋት 
ግጭትም ሌላም ልንለው እንችላለን።  ይህ የማኅበራዊ 
አለመረጋጋት በኢትዮጵያ ውስጥ የምግብ ዋስትና 
ላለመረጋገጡ ከፍተኛ አስተዋጽኦ አለው።  

በሚያስገርም ሁኔታ እኔ በተመረቅሁበት ወቅት 
የወር ደመወዜ ስምንት ኩንታል ጤፍ ይገዛ ነበር።  አሁን 
ከ33 ዓመት በኋላ ሙሉ ፕሮፌሰር ሆኜ የወር ደመወዜ 
አንድ ኩንታል ጤፍ መግዛት ተስኖታል።  እናም አንዱ 
በአብዛኛው የአዲስ አበባ የገበያው ሁኔታ እንዲቀዛቀዝ 
ያደረገው በሌሎች አካባቢ ያለው የማኅበራዊ 
አለመረጋጋት ያመጣው ፈተና ነው።  

ሰላም እና ደህንነት ከሌለ እጅግ በጣም በከፍተኛ 
ደረጃ የምግብ ዋስትናን ማረጋገጥ ችግር ውስጥ የሚገባ 
ይሆናል።  ይህ ብቻ ሳይሆን ውጪያዊ በሆነ ምክንያትም 
የምግብ ዋስትናችንን ለማረጋገጥ እንፈተናለን።  ለምሳሌ 
የዩክሬን እና ሩሲያ ጦርነት አንዱ ነው፤ አሁን ደግሞ 
ከቅርብ ጊዜ ወዲህ የመካከለኛው ሀገር ጦርነት አለ፤ 
እነዚህ ጦርነቶች እና የሰላም መታጣቶች በአብዛኛው 
የግብርና ግብዓትን የምንጠቀም ስለሆነ በከፍተኛ ደረጃ 
የምግብ ዋስትናችንን ጎድቶብናል።   

አራተኛው የግብርና ምርት ማሳደጊያ ግብዓት 
በጊዜውም በአግባቡም በበቂ ሁኔታ መቅረብ አለመቻሉ 
ለምግብ ዋስትናችን አለመረጋገጥ ሌላው ምክንያት 
ነው።  ለምሳሌ ምርጥ ዘርን መውሰድ እንችላለን።  አሁን 
የሚመረተው ይመስለኛል ከ15 ወይም ከ16 በመቶ 
በላይ አይሸፍንም።  የምግብ ሥርዓቱን በተመለከተ 
በተለይ የመሰረተ ልማት አብዛኛው የምናመርተው 
ምርት በጊዜው ፕሮሰስ ካልተረገ እና በጊዜው የገበያው 
ሁኔታ ካልተመቻቸና ተጠቃሚው ዘንድ መድረስ 
ካልቻለ ሊበላሽ የሚችል ነው።  ይህ የምግብ ሥርዓቱ 
አለመጎልበት እና ኢንዱስትሪዎች ምግብ ነክ የሆኑ 
ፕሮሰሶችን አለመጀመራቸው ከፍተኛ ችግር ያለበት 
ይመስለኛል።  

ሌላው በሕዝብ ቁጥር ብዛት የተነሳ እና ከአስተራረስ 
ዘይቤያችን ኋላቀርነት የተነሳ የመሬታችን መጎሳቆል እጅግ 

አስቴር ኤልያስ

ዛሬ የዘመን እንግዳ ያደረግናቸው በአዲስ አበባ ዩኒቨርሲቲ የሀገር ልማትና ጥናት 
ኮሌጅ የአካባቢና ልማት ማዕከል (Center for Environment and Development) 
መምህሩን ፕሮፌሰር በላይ ስማኔ (ዶ/ር)ን ነው፡፡ ፕሮፌሰር በላይ፣ የሁለተኛ 
ዲግሪያቸውን ሩሲያ ከሚገኘው ቲሚርያዝቭ የግብርና አካዳሚ (Timiriazev 
Agricultural Academy) እንዲሁም የዶክትሬት ዲግሪያቸውን ኔዘርላንድስ ከሚገኘው 
የዋግንገን የግብርና ዩኒቨርሲቲ (Wageningen Agricultural University) በግብርና 
እና የአካባቢ ሳይንስ አግኝተዋል፡፡ 

እንግዳችን፣ በግላቸውና ከሙያ ጓደኞቻቸው ጋር በመሆን በጥናትና ምርምር 
የተሰሩ ጥናታዊ ፅሁፎችን በታወቁ ሀገራዊና ዓለም አቀፋዊ መጽሔቶች ላይ ለህትመት 
አብቅተዋል፡፡ በተጨማሪም በተለያዩ ዩኒቨርሲቲዎች አገልግሎት የሰጡ ሲሆን፤ ብዙ 
የማህበረሰብ አገልግሎቶችና የሙያ ነክ አስተዋጽኦ አድርገዋል፡፡ ፕሮፌሰር በላይ፣ 
በሃሮማያ ዩኒቨርሲቲ የምርምር ዳይሬክተር ሆነው አገልግለዋል፡፡ በአማራ ክልል 
ደግሞ የስዊድን ዓለም አቀፍ የልማት ተራድኦ ድርጅት (ሲዳ) ዳይሬክተርም ሆነው 
ሰርተዋል፡፡ የዛሬው የዘመን እንግዳችን መጽሐፍ ጽፈው ለንባብ አብቅተዋል፡፡

ከሰሞኑን በተለያዩ ሀገራዊ ፋይዳ ባላቸው ርዕሰ ጉዳዮች ላይ የየዘርፉን ባለሙያ 
እና የመንግሥት ባለስልጣናትን በመጋበዝ የኅብረተሰቡን ግንዛቤ ለማሳደግ የውይይት 
መድረኮችን የሚያዘጋጀው የኢትዮጵያ ሳይንስ አካዳሚ፤ እንደተለመደው አንድ 
መድረክ አዘጋጅቶ የዘርፉ ምሁራን ሃሳባቸውን እንዲያጋሩ አድርጓል፡፡ በተለይም 
በኢትዮጵያ የምግብ ዋስትና ያለመረጋገጡ መንስኤው ላይ ያጠነጠነ ሲሆን፤ ከዘርፉ 
የተጋበዙ ምሁራን ምላሽ በጉዳዩ ዙሪያ ምላሽ ሰጥተውባቸዋል፡፡ ከእነዚህ መካከልም 
የዘመን እንግዳ ያደረጋቸው ፕሮፌሰር በላይን በመሆኑ በእንግዳ ገጹ በዕለቱ የነበረውን 
ቃለ ምልልስ እንደሚከተለው አጠናቅሮ አቅርቧል፡፡ መልካም ንባብ፡፡ 

ከሁሉም ወገን የምግብ 
ዋስትናንም ሆነ ግብርናን 

ለማሻሻል ጥረት ተደርጓል።  
ይሁን እንጂ የምግብ 

ዋስትና የሚረጋገጠው 
አንድ ማኅበረሰብ ወይም 
አንድ ዜጋ ሁልጊዜ በቂ፣ 

አስተማማኝ እና ገንቢ የሆነ 
ምግብ ሲያገኝ ነው

የዘመን እንግዳ
ወቅታዊ እና ቃለ ምልልሶች

ከ7ኛው ገጽ የዞረ

“የምግብ ዋስትናን ለማሻሻል. . .  
በጣም በከፍተኛ ደረጃ የምግብ ማምረትን ቀንሶብናል።  
ለምሳሌ ስለማውቀው አካባቢ መናገር እፈልጋለሁ።  
ጎጃም ውስጥ አብዛኛው አርሶ አደር ከጤፍ፣ ከስንዴ እና 
ከገብስ ምርት እየወጣ ወደ ባህር ዛፍ ምርት እየገባ ነው።  
ይህ የሆነበት ምክንያት ምንድን ነው? በሚል ስናጠና 
አብዛኛው የዚያ አካባቢ አፈር አሲዳማ በመሆኑ የተነሳ 
ነው።  

በሌላ በኩል ደግሞ የአካባቢ መሬት መጎሳቆል ብዙ 
የመስኖ ቦታዎች ጨዋማ በመሆናቸው ነው።   አርሶ 
አደሩ፣ አርብቶ አደሩ እና የግሉ ሴክተር የኢኮኖሚ አቅም 
አለመመጣጠን ነው።  በእኔ እምነት እነዚህ ምክንያቶች 
ናቸው በኢትዮጵያ የምግብ ዋስትና ላለመረጋገጡ 
መንስዔ የሆኑት ባይ ነኝ፤ እነዚህ ደግሞ አንዳቸው 
ከሌላኛቸው ጋር የተወሳሰቡ ናቸው።  

አዲስ ዘመን፡- የኢትዮጵያን የምግብ ዋስትናን 
ለማሻሻል ምን መደረግ አለበት? 

ፕሮፌሰር በላይ፡- የምግብ ዋስትናውን ከአካባቢ 
ጥበቃ አንጻር ስመለከት የኢትዮጵያ ግብርና፣ የኢትዮጵያ 
የምግብ ዋስትና በጣም የተቆላለፉ ችግሮች ያሉባቸው 
ናቸው።  በተለይም ቁልፍልፍ ያደረጓቸው ችግሮች  
ከሴክተሩ ውጭ ያሉ ችግሮች ናቸው።  የተለያዩ 
ባለድርሻዎች የሚጫወቱበትና እጅግ ውስብስብ ችግር 
ያለበት ነው የሚመስለኝ።  ስለዚህ ለማሻሻል መደረግ 
ያለበት አንዱ በጥናት በተደገፈ ፖሊሲ እና ተቋማዊ 
አደረጃጀት ላይ ማበረታቻ ማድረግ ነው።  

አዲስ ዘመን፡- መደረግ ያለበት  ምን አይነት 
ማበረታቻ ነው?

ፕሮፌሰር በላይ፡- አንደኛ የኢትዮጵያን የምግብ 
ዋስትና ለማሻሻል ከሚያስችሉት ውስጥ አንዱ የግብዓት 
ድጎማ ማድረግ ነው።  ለምሳሌ ይህ ግብዓት ድጎማ ድሮ 
የነበረ ነው።  አሁን ግን የዚህ አይነት የግብዓት ድጎማ 
ቆሟል።  ነገር ግን ወሳኝ ነው።  ይህ አይነቱ የድጎማ 
አሰራር በብዙ የአውሮፓ እና የኢስያ ሀገራት የሚተገበር 
ነው።  እኛ ግን ይህን የድጎማ አሰራር አቋርጠናል፤ ይሁን 
እንጂ በጉዳዩ ሊታሰብበት የሚገባ ነው። 

ሁለተኛው የምግብ ዋስትናን ለማሻሻል የግብርና 
መሰረተ ልማትን ማሳደግ ወሳኝ ነው።  መሰረተ 
ልማትንም ማሻሻል፤ ከግብርና ጋር የተያያዙ አግሮ 
ኢንዱስትሪዎችንም ማስፋፋት መልካም ነው።  
መንገዶችንም የተሻለ ማድረግ አስፈላጊ ነው።  
ሶስተኛው ደግሞ ምርምር እና ልማትን በእውቀት እና 
በክህሎት እንዲመራ ማድረግ መልካም ነው።  በተለይ 
ኤክስቴንሽኑን ከፖለቲካው መነጠል ያስፈልጋል።  
የፖለቲካ ሥርዓቱን የሚያከናውነው አካል የልማቱን 
ስራ ለመስራት እጅግ ፈተና ውስጥ እንዲገባ ያደርገዋል።  
ሌላው የከፍተኛ ትምህርት ተቋማትን ጨምሮ የተለያዩ 
ተቋማትን በእውቀት፣ በልምድ፣ በሳይንስ የሚመሩ 
ተቋማት ማድረግ አስፈላጊ ነው።   

ሌላው ሁሉም ነገር ከገበያ እና ከመሰረተ ልማት 
ቀጥሎ ኢትዮጵያ በጣም ትልቅ ችግር ውስጥ ያለችው 
በተፈጥሮ ሀብት መጎሳቆል ነው።  የተፈጥሮ ሀብት 
መጎሳቆልን ለማስቀረት በእያንዳንዱ አግሮ ኢኮሎጂ 
እና ሥርዓተ ምህዳር ተስማሚ የሆኑ የተፈጥሮ ሀብት 
እንክብካቤ ላይ በአግባቡ በተጠና መልክ ቢሰራ መልካም 
ነው።  የተፈጥሮ ሀብት ሲሰራ መደረግ ያለበት በግብርና 
ባለሙያው እና በአርሶ አደሩ መካከል ስምምነት ነው።  
ካለው የመሬት ጥበት የተነሳ አርሶ አደሩ እርከኑ ሰፋ ሰፋ 
እንዲል ሲፈልግ የግብርና ባለሙያው  ደግሞ በተባለው 
መሰረት ነው መስራት የሚፈልገው።  ስለዚህ የሚደረገው 
በስምምነት ነው።  ያ በስምምነት ላይ ተመስርቶ 
የተሰራው የእርከን አሰራር ጥሩ መሆኑ ቀርቶ መጥፎ 
የሚሆንበት ሁኔታ አለ።  

ሌላው የምርምር እና የኤክስቴንሽን ስራዎችን 
በእውቀት፣ በስነ ምህዳር እና የግብርና ስርዓትን ያማከሉ 
እንዲሆኑ ማድረግ ያስፈልጋል።  በተለይ ኢትዮጵያ በጣም 
የተለያየ ስብጥር ያላት ሀገር ነች።  በብዙ መንገድ ከባህል 
ጀምሮ፣ ከአፈሩ እና ከአየሩም ጭምር የተለያየ ስለሆነ 
የኤክስቴንሽን ሥርዓቱን እና ምርምሮችን ማጠናከር 
ተገቢ ነው።  በተለይ ኢትዮጵያ አሁንም አጥብቄ 
የምገልጸው በግብርና ግብዓት በአብዛኛው ማዳበሪያ እና 
ጸረ ተባይ መከላከያ ሀገር ውስጥ የሚመረትበት ሁኔታ 

መፈጠር አለበት የሚለውን ነው። 
ለምሳሌ ማዳበሪያን በተመለከተ በሙሉ ልብ 

የምናገረው ለማዳበሪያ ግብዓትነት የሚያገለግል ብዙ 
ጥሬ እቃ ኢትዮጵያ ውስጥ መኖሩን ነው።  ከጋዙ ጀምሮ 
ከሰልን፣ ፖታሽየምን የመሰለ ጥሬ እቃ አለ።  ስለዚህ 
ቅድሚያ ሰጥቶ ልክ እንደ ሀገራዊ ስሜት ሀገር አደጋ 
ውስጥ በምትገባበት ሰዓት እንደሚሰማን አይነት ስሜት 
ወስዶ ኢትዮጵያ ማዳበሪያን እና ምርጥ ዘርን በተመለከተ 
ራሷን እንድትችል የሚደረግ መንገድ ቢፈልግ የተሻለ 
ነው።   በተቋም ደረጃ ደግሞ ብዙዎቹ በተለይ ምርት 
እና ምርታማነትን ለማሳደግ የነበሩ ተቋማት አንዳንዶቹ 
የሉም፤ ፈርሰዋል፡። አንዳንዶቹም የሚቀያየሩት ቶሎ ቶሎ 
ነው።  ስለዚህ ይህንን የቁጥጥር አገልግሎትን ማዘመን 
እና በእውቀት እንዲመራ ማድረግ ተመራጭ ነው።  አሁን 
ካለን የምግብ ዋስትና እና ካለን የተፈጥሮ ሀብት፣ በተለይ 
እግዚአብሔር ከቸረን ጸጋ  የተነሳ በብዙ መንገድ የምግብ 
ዋስትናችንን ማሻሻል የምንችል ይመስለኛል።  

አዲስ ዘመን፡- በሀገር አቀፍ ደረጃ እና በቤተሰብ 
ደረጃ የምግብ ዋስትናን ማረጋገጥ የማን ኃላፊነት 
ነው? ከማንስ ምን ይጠበቃል? በእርስዎ እይታ 
የምግብ ዋስትና በኢትዮጵያ ባለቤት አለው ወይ? 

ፕሮፌሰር በላይ፡- የምግብ ዋስትናን ለማረጋገጥ 
ብዙ ተዋናዮች አሉ።  የምግብ ዋስትናን በማረጋገጡ ረገድ 
አንድ ተቋም ብቻ የሚሰራው ጉዳይ አይደለም።  በሀገር 

አቀፍ ደረጃና በቤተሰብ ደረጃ የምግብ ዋስትናን ማረጋገጥ 
ኃላፊነቱ የአንድ አካል ብቻ ሳይሆን የበርካቶች ነው።  
ለምሳሌ በዝርዝር እንያቸው ከተባለ የመጀመሪያው እና 
ትልቁ ተዋናይ መንግሥት ነው።  መንግሥት አግባብነት 
ያለው ማኅብረሰቡን ያማከለ ፖሊሲ ማውጣት እና 
እንዲሁም ሊተገበር በሚችል መልኩ የመንግሥቱን 
ኃላፊነት መወጣት አለበት።  ይህ ጉዳይ ከመንግሥት 
የሚጠበቅ ነው።  ፖሊሲዎች በብዛት አሉ፤ ነገር ግን ወደ 
ተግባራዊነታቸው  ሲመጣ ምንም ነገር የለም።  ስለሆነም 
ለዚህ መፍትሔ አስፈላጊ ነው።  ስለዚህ ትልቁ ተዋናይ 
መንግሥት ነው ባይ ነኝ።  አስቀድሜ የጠቀስኳቸውን 
የድጎማን፣ የመሬት አጠቃቀምን እንዲሁም የቁጥጥር 
ሥርዓቱን ጨምሮ ብዙዎቹን ይመለከታል።  

ሁለተኛው የምርምር ተቋማት አሁን ባለው አሰራር 
ሳይሆን በተለይ ስነ ምህዳሩን እና የግብርና ሥርዓቱን 
በአማከለ መልኩ ቴክኖሎጂዎችን በአግባቡ ማውጣት 
እና ማፍለቅ፤ መሞከር እና ማሰራጨት ላይ በሰፊው 
መሳተፍ የሚገባቸው ይመስለኛል።  ሶስተኛው ከፍተኛ 
የትምህርት ተቋማት እየሰራን ያለነው ምንድን ነው? ብለን 
መጠየቅ መቻል አለብን።  የምናስተምረው ትምህርትስ 
ተግባራዊ እየሆነ ነው ወይ? ልንልም ይገባል።  

እኔ በተግባር ያጋጠመኝን ነገር መጥቀስ እወዳለሁ።  
በአንድ ወቅት በዓለማያ ዩኒቨርሲቲ የምርምር እና 
የኤክስቴንሽን ኃላፊ ነበርኩ።  በወቅቱም አዋቂ ነኝ ባይ 
ነበርኩ።  በስውዲሽ (ሲዳ) የልማት ተራድኦ ለተወሰነ ጊዜ 
የአማራ ክልል አስተባባሪ አድርጎ በምርምር ዘርፉ ላከኝ።  
ወደስፍራው ሳቀና የመጀመሪያ መዳረሻ ያደረኩት ወሎ 
አማራ ሳይንት ወደሚባለው ነው።  በስፍራው ስደርስ ወደ 
አምስት ሰዓት አካባቢ ነበር።  የግብርና ቢሮው ሁሉ ዝግ 
ነው።  በወቅቱ ያሰብኩትና የገረመኝ ነገር ቢኖር ‘እንዴት 
ከዓለማያ ዩኒቨርሲቲ የተመረቁ የዘርፉ ባለሙያዎች 
ቢሮውን ዘግተው ይሄዳሉ? እንዴት ሥራ አይሰሩም?’ 
የሚል ነበር።  በዚህ ብቻ አላበቃሁም፤ በሆነው ነገር 
ትንሽ ቁጭት ብጤ ሸንቆጥ አደረገኝ እና በስፍራው 
ያገኘሁትን የጥበቃ ሰራተኛ ስለሁኔታው ይገልጽልኝ 
ዘንድ ጠየቅኩት።   አክዬም ‘በላይ ስማኔ የተባለ ሰው 
ይፈልጋችኋል’ በልልኝ ብዬ በድፍረት ላኩት።  ከዚያ 
በፊት ግን የጥበቃ ሰራተኛው አንድ ነገር ጠቆም አድርጎኝ 
ነበር።  እሱም “ለእኛም ቀን አወጡልን፤ ለእነርሱም ጥሩ 
ሆነላቸው” የሚል ነበር።  እንዲያ ማለታቸው ትርጉሙ 
ድሮ ድንች እና ቲማቲም እንተክልበት የነበረ ማሳ 
ላይ በአሁኑ ወቅት ጫት እያመረትን ለእነርሱ መሸጥ 
ጀምረናል፤ እነርሱ ደግሞ ቤታቸው እየተዝናኑ ይኖራሉ 
የሚልም ሃሳብ ሰማሁ። 

ይህንን ሃሳብ እያሰላሰልኩ ቆየሁና የእኔን መምጣት 
የሰሙ የአለማያ ዩኒቨርሲቲ ምሩቆቹም የጅማ ዩኒቨርሲቲ 
ምሩቆቹም ተሰባሰቡ።  ብዙዎቹ የሚያውቁኝ በስም 

ነበርና ፊት ለፊት ተገናኘን።  ከዚያ ውስጥ አንድ የእኔ 
ተማሪ የሆነ፤ የፕላንት ሳይንስ በደንብ ያስተማርኩት 
የግብርና ሰራተኛ የሆነው ተነስቶ “ዶክተር በላይ አሁን 
አለማያ ባገኝህ ዜሮ ነበር ለአንተ የምስጥህ” አለኝ።  በጣም 
ደነገጥኩ።  ምክንያቱም እኔ የማስተምረው ሳይንሱን 
ነው።  “አንተ ስለጂን ስለኤሌክትሮን እያልክ ስታወራ ጂን 
ያልካትን አይተሃታል? ያላየኸውን ነገር ስትነግረን እኛም 
አፋችንን ከፍተን ስናዳምጥህ ቆየን። ” አለኝ።  

ከዚያም በአርሶ አደሮች ማሰልጠኛ ማዕከል 
ያሉ አርሶ አደሮችን ሰብስቦ “እንግዲህ ሰዎች! አሁን 
ኤክስፐርት መጥቷልና እዚህ ስለሁኔታው ያስረዳናል።  
አትክልት እንዴት መሆን እንዳለበት ያስረዳናል” ብሎ 
ሁለት ማሳዎችን አሳየኝ።  ማሳዎቹ ላይ ያለው ስንዴ እና 
ገብስ ነበር።  ይህን ያለው የፕላንት ሳይንስ ምሩቅ ነው።  
ነገር ግን እንዴት አድርጎ ይለየው? የሆነው ሌላ ነው።  
ሌላኛውም ተነስቶ እንዲሁ ዩኒቨርሲቲ በነበረበት ወቅት 
ብዙ ጊዜ ክፍል የማይገኝ የግብርና ቢሮው ሰራተኛ፤ ሌላ 
ሌላ ነገር ተናገረና ‘ጫት ብንቅም ወንጀለኞች እናንተ 
ናችሁ’ ወደሚለው ድምዳሜ መጣ።  ከዚህ ነገር በወቅቱ 
ብዙ ትምህርት መውሰድ ችያለሁ። 

 ስለዚህ ከፍተኛ ትምህርት የምንሰጠው ትምህርት 
በውጭ ሀገር ትምህርት ላይ የተመሰረተ ነው።  የእኛ 
የትምህርት ሁኔታ ተግባር ተኮር ሳይሆን ከፈረንጆች 
የለቀምነውን የምናስተምር ሲሆን፤ የእኛን ኋላቀር ነው 
ብለን ወደኋላ መጣላችን ላይ ተሳስተናል።  ስለሆነም 
የግብርና ትምህርት አሰጣጣችን በከፍተኛ ሁኔታ መሻሻል 
ያለበት ይመስለኛል።   

ሌላው የኤክስቴንሽን አገልግሎቱን ስናይ እውነት 
ለመናገር ኢትዮጵያውያን በጣም ጠንካሮች ናቸው።  
ለግብርና ባለሙያዎች  ትልቅ ከበሬታ አለኝ።  ከግብርና  
ጋር አብሮ ለመስራት የሚያስችል አጋጣሚዎችን አግኝቼ 
መሃላቸው ሆኜ ሰርቻለሁ።  የእውቀት ሽግግር አለ።  ነገር 
ግን በተለያየ ጫና ተወጥረው ተይዘዋል።  ስለዚህ እነርሱን 
ማላቀቅ እና ወደትክክለኛ ስራቸው ወይም ዘርፋቸው 
እንዲመጡ ማድረግ የተሻለ ነው ብዬ አስባለሁ።  

ሌላው አርሶ አደሩ እና አርብቶ አደሩ በተለያየ 
መንገድ ግንዛቤው እንዲኖራቸው ማስተማርና ማሳየት 
ያስፈልጋል።  በተለይም ደግሞ ዝናብ አጠር በሆኑ 
ቦታዎች እጅግ በከፍተኛ ደረጃ ያላቸውን የተፈጥሮ ሀብት 
በመጠበቅ፣ ያሉትን ቴክኖሎጂዎች በአግባቡ በመጠቀም፣ 
ምርታማነትን ማሳደግ ያሻል።  

በሌላ በኩል ደግሞ የግል ባለሀብቱን ማንቀሳቀስ 
ተገቢ ነው።  በተለይ በግብርና ምርት ላይ የተሰማሩ 
ሆነ በአግሮፕሮሰሲንግ ላይ የተሰማሩ በአብዛኛው 
በትርፍ ከፍታ ላይ የተንጠላጠሉ ናቸው እንጂ ቀጣይነት 
ባለው መልኩ እነርሱም እየሰሩ ያሉት አርሶ አደሩም 
በሚጠቀምበት መንገድ እየሄዱ  አይደለም ማለት 
ይቻላል።  

አንዳንዴም ምርጥ ዘር ላይ ከገበያ እስከመግዛት 
የሚታይ የአሰራር ክፍተት አለ፤ ይህን ሁኔታ ለግል 
ባለሀብቱ ግንዛቤ ማስጨበጥ እና ማሳወቅ ትክክል 
ይመስለኛል።  ምክንያቱም የግል ባለሀብቶች ሀገር 
በቀል እውቀትንም ከግምት ማስገባት ይጠበቅባቸዋል።  
በግብርናው ላይ የተሰማሩ የግል ባለሀብቶች ትርፍን 
ለማሳደግ ብቻ ሳይሆን ቀጣይነት ባለው ልማት ላይ 
በማተኮር  ሀገር ተጠቃሚ እንድትሆንም ሊሰሩ ይገባል።  

መንግሥታዊ ያልሆኑ ሀገር በቀልና ዓለም አቀፍ 
ድርጅቶችን በተመለከተ ደግሞ ስለእነርሱ ባሰብኩ ጊዜ 
እድሜዬ በጨመረ ቁጥር ተስፋ አስቆራጭ እየሆኑብኝ 
መጥዋል ማለት እችላለሁ።  ምክንያቱም የሚመጡት 
ፕሮጀክቶች እና የሚመጣው ገንዘብ ከፖለቲካ ጋር 
ተያይዞ ስለሚመጣ  ነው።  የኢትዮጵያን የግብርና ችግር 
በአግባቡ ለመፍታት ያቃታት ሀገር በቀል የሆነ ቴክኖሎጂ 
እና በሀገር በቀል ሳይንቲስቶች የሚመራ ባለመሆኑ ነው።  
ከዚህ የተነሳ ብዙ የተመሰቃቀለ ይመስለኛል።  እነዚህን 
ሀገር በቀል የሆኑ እውቀቶችን መመለስ አስፈላጊ ነው 
ብዬ አምናለሁ።  ስለዚህ ጠንካራ ተቋም እና መልካም 
አስተዳደር ያስፈልገናል።    

አዲስ ዘመን፡- ስለሰጡን ማብራሪያ 
እናመሰግናለን። 

ፕሮፌሰር በላይ፡- አመሰግናለሁ።   

ቅድሚያ ሰጥቶ ልክ 
እንደ ሀገራዊ ስሜት 
ሀገር አደጋ ውስጥ 

በምትገባበት ሰዓት እንደሚሰማን 
አይነት ስሜት ወስዶ ኢትዮጵያ 
ማዳበሪያን እና ምርጥ ዘርን 
በተመለከተ ራሷን እንድትችል 
የሚደረግ መንገድ ቢፈልግ 
የተሻለ ነው

ማህደረ ጤና  
ማህበራዊ

አስናቀ ፀጋዬ 

ባለፉት ዓመታት በዓለም አቀፍ ደረጃ  በተለይ ደግሞ 
በአፍሪካ የተለያዩ ሰው ሠራሽና የተፈጥሮ አደጋዎች 
ተከስተዋል።  በኢትዮጵያም በሰው ሠራሽና ተፈጥሮ 
አደጋዎች በተለይም በግጭቶች፣ በድርቅ፣ በጎርፍና 
ሌሎችም ምክንያቶች በርካቶች ከቤት ንብረታቸው 
ለመፈናቀል ተገደዋል።  ከዚሁ ጋር በተያያዘ የተለያዩ 
ወርሽኞች በሀገሪቱ ተቀስቀሰዋል።  ከነዚህ ወረርሽኞች 
ውስጥ ደግሞ ወባ፣ ኮሌራና ኩፍኝ በዋናነት ይጠቀሳሉ።  

እነዚህን ወረርሽኞች ለመከላከልና ለመቆጣጠር ጤና 
ሚንስቴር ከኢትዮጵያ ህብረተሰብ ጤና ኢንስቲትዩትና 
ከክልል ጤና ቢሮዎች  ጋር በመሆን ከፍተኛ ርብርብ 
ሲያደርግ ቆይቷል።  በዚህም በወረርሽኞቹ ምክንያት 
ሊከሰት የሚችለውን የሞት ምጣኔ በከፍተኛ ደረጃ መቀነስ 
ችሏል።  ወረርሽኞች ሲከሰቱ በፍጥነት ምላሽ በመስጠት፣ 
መልሶ በማቋቋምና ፈጣን የቅኝት ስራዎች በመስራት 
ወረርሽኞቹ ሊፈጥሩ የሚችሉትን አደጋ በከፍተኛ ደረጃ 
ለመቀነስ ተችሏል። 

የጤና ሚንስቴር ሚንስትር ዶክተር መቅደስ ዳባ 
እንደሚናገሩት፣ ባለፉት አመታት አለም አቀፍ የአየር 
ንብረት ለውጥ ታይቷል።  ይህንኑ ተከትሎ በተለይ 
በአፍካ አህጉር የወረርሽኞች ተጋላጭነት ጨምሯል።  
ከነዚህ ውስጥ አንዱ የወባ ወረርሽኝ ነው።  የወባ ወረርሽኝ 
እ.ኤ.አ ከ2021 እስከ 2023 ድረስ ባሉት አመታት አፍሪካ 
ለብቻዋ ከ90 ከመቶ በላይ በበሽታው ተጋላጭነትና 
በሞት ቁጥር ከፍተኛ ጫና ከደረሰባቸው አህጉሮች 
ውስጥ ቀዳሚዋ አድርጓታል።  ባለፉት ሶስት አመታት 
ከአየር ንብረት ለውጥ፣ ተፈጥሯዊና ተፍጥሯዊ ካልሆኑ 
ተጋላጭነቶች በተለይ ኮቪድ ካመጣቸው ጫናዎች አንፃር 
እ.ኤ.አ በ2021 እና 2022 ወደ 5 ሚሊዮን የሚሆኑ አዲስ 
ህሙማን መገኘታቸውን አለም አቀፍ መረጃዎች ያሳያሉ።  

ለወባ ህሙማን መጨመር የተለያዩ ምክንያቶች 
ይነሳሉ።  ከነዚህ ምክንያቶች ውስጥ አንዱና ዋነኛው 
የአየር ንብረት ለውጥ ነው።  በኢትዮጵያም የአየር ንብረት 
ለውጡ እንዳለ ሆኖ ሀገሪቱ ያላት መልከዓ ምድር በተለይ 
ደግም 69 ከመቶ ያህሉ ህዝብ ለወባ አጋላጭ በሆኑ 
ቦታዎች ላይ የሚገኝ መሆኑ ለወባ ስርጭት ከፍ ማለት 
አስተዋፅኦ አድርጓል።  በባለፉት የዝናብ ወራት ከበፊቱ 
በተለየ መልኩ የወባ ተጋላጭነትን ጨምረዋል።  

ብዙ ግዜ የመጀመሪያው የክረምት ወር አልፎ 
ከመስከረም እስከ ታህሳስ ባሉት ወራት ውስጥ ነው 
ጫናውም ቁጥሩም ይጨምራል ተብሎ የሚጠበቀው።  
ከዛ በኋላ ደግሞ የበልግ ዝናብን ተከትሎ ከመጋቢት 
እስከ ግንቦት ድረስ የወባ በሽታ ስርጭት የመጨመር 
አዝማሚያ ያሳያል።  ስለዚህ በነዚህ የዝናብ ወቅት ብዙ 
የቁጥጥር ስራዎች ካልተሰሩና የበሽታ መከላከል አቅምን 
ማጎልበት ካልተቻለ የሚታመሙ ሰዎች ቁጥርና ለሞት 
ተጋላጭ የሚሆኑ ወገኖች ቁጥር ይጨምራል።  ከዚህ 
አኳያም ነው ጤና ሚንስቴር ከኢትዮጵያ ህብረተሰብ ጤና 
ኢንስቲትዩትና ከክልል ጤና ቢሮዎች እንዲሁም ከሌሎች 
አጋር አካላት ጋር የተለያዩ ስራዎችን ሲያከናውን የቆየው።  

ጤና ሚንስትሯ እንደሚሉት ባለፉት ሁለት አስርት 
አመታት የቁጥጥርና መከላከል ስራው ጠንካራ በመሆኑ 
በኢትዮጵያ የወባ ስርጭት ዝቅተኛ ነበር።  ይሁንና 
የማህበረሰብ የመከላከል ስራው ላይ መዘናጋት በተለይ 
ለወባ መከላከል ስራ የሚያግዙ ግብአቶችን በአግባቡ 
አለመጠቀም ከአየር ንበርት ለውጥ ቀጥሎ ለወባ ስርጭት 
በድጋሚ ማገርሸት የራሱን አስተዋፅኦ  አበርክቷል።  
በተለይ በዚህ አንድ አመት ውስጥ የወባ ጫና ከፍ ብሎ 
ታይቷል።  በነዚሁ መነሻነት ለወባ ተጋላጭ የሆኑ 220 
ወረዳዎች ተለይተው በ10 ክልሎች ውስጥ ጠንካራ 
የምልከታ፣ ክትትልና ቅኝት ስራዎች እየተሰሩ ይገኛሉ።  
ይኸው ስራ በባለፉት ሳምንታትና በአሁን ሳምንት 
ተጠናክሮ ቀጥሏል። 

ከእያንዳንዱ ለድንገተኛ ምላሽ ከሚያገለግሉ ተቋማት 
ውስጥ በመሆን ምልከተታዎችን፣ ቅኝቶችንና ቁጥሮችን 
መለየት ላይ ስራዎች በስፋትና በተጠናከረ ሁኔታ እየተሰሩ 
ነው።  ከእያንዳንዱ ወረዳዎች በመነሳት ከህብረተሰቡ 
ጋር በመሆን ከጤና ጣቢያ አንስቶ እስከሆስፒታሎች 
ድረስ ቅኝቶች እየተደረጉ ይገኛሉ።  በየሳምንቱ ከክልል 
አመራሮች በተለይ ከክልል ጤና ቢሮ ሃላፊዎችና በቅኝት 

ወረርሽኞችን የመከላከልና የመቆጣጠር ጥረት

ስራ ላይ እገዛ ከሚያደርጉ ባለሞያዎች ጋር በመሆን ምን 
ያህል ታካሚዎችን ማስተናገድ እንደተቻለ፣ ምን አይነት 
የመከላከል ስራዎች እንደተሰሩና ህብረተሰቡ ግብአቶችን 
በአግባቡ እየተጠቀሙ እንደሆነ ቅኝት ማድረግ፣ 
የማስተማርና የማነቃቃት፣ የአጎበሮች ስርጭትና 
የኬሚካል መድሃኒት ርጭቶች ምልከታዎች ተደርገዋል።   

ለክልል አመራሮችም በጉዳዩ ዙሪያ የግንዛቤ 
ማስጨበጫ እንዲያገኙ ተደርጓል።  የክልል ሃላፊዎች 
በሙሉ ስራውን በሃላፊነት እንዲገመግሙና እንዲያዩ 
እንዲሁም የሚያዩትን ክፍተት በትብብር እንዲሞሉ 
ስራዎች ተሰርተዋል።  ተጋላጭ የሆኑ የህብረተሰበ 
ክፍሎችን አክሞ ማዳን ዋነኛ ሀላፊነት በመሆኑ በተለይ 
ከመድሃኒት አቅርቦት አገልግሎትና ከኢትዮጵያ 
ህብረተሰብ ኢንስቲትዩት ጋር በመሆን አስፈላጊ የወባ 
መከላከል ግብአቶች ወደ ህብረተሰቡ፣ መድሃኒት ቤቶችና 
ሆስፒታሎች የማድረስ ስራዎች ተከናውነዋል።  

ሚንስትሯ እንደሚያብራሩት የወባ በሽታን ጫና 
ለማወቅ በርካታ ምልከታዎች ተደርገዋል።  ባለፈው አንድ 
ወር ብቻ ከ700 ሺ በላይ ህሙማን ህክምና እንዲያገኙ 
ተደርጓል።  የቅኝት ስራውን እለታዊ በማድረግ ምን ያህል 
ታካሚዎች የህክምና መሳሪያዎች እንደሚያስፈልጋቸው 
በመለየት የመድሃኒት አቅርቦቱን ለመጨመር ብዙ ስራ 
ተሰርቷል።  ለዛም ነው ከባለፈው ቁጥር በበለጠ የወባ 
መድሃኒቶች ተገዝተው ለእያንዳንዱ ክልሎች እንዲሰራጭ 
ተደርጓል።  ከ6 ሚሊዮን በላይ የሚሆኑ ህሙማንን ማከም 
የሚያስችል የፀረ ወባ መድሃኒቶች ወደሃገር ገብተዋል።  
ከ7 ሚሊዮን በላይ የሚሆኑ ፈጣን የመመርመሪያ 
ቋቶች ወደ ሀገር ውስጥ እንዲገቡ ተደርጓል።  ከህክምና 
ግበአቶችና መድሃኒት አቅርቦት በተጨማሪ የግንዛቤ 
ማስጨበጫ ስራዎችም በስፋት ተከናውነዋል።  

በ2015 ዓ.ም ብቻ ከ19 ነጥብ 7 ሚሊዮን በላይ 
አጎበሮች እንዲሰራጩ ተደርጓል።  ይህም አንድ አጎበር 
እስከ ሶስት አመት ድረስ እንደሚያገለግል ታሳቢ በማድረግ 
ነው።  ባጠቃላይ ባለፉት ሶስት አመታት 30 ሚሊዮን 
የሚሆኑ አጎበሮች ተሰራጭተዋል።  ባለፈው ሳምንት 
ብቻ 551 ሺ የሚሆኑ አጎበሮች እንዲሰራጩ ተደርጓል።  
ተጨማሪ አጎበሮችን ማምጣት ብቻውን አገልግሎት 
መሆን አይችልም።  ስለዚህ ህብረተሰቡ የመከላከል 
ስራውን አጠናክሮ መስራት ይጠበቅበታል።  ማህበረሰቡ 
አጎበሮችን ለምን አላማና እንዴት እየተጠቀመባቸው 
እንደሆነ መፈተሽ ያስፈልጋል።  በዚሁ መነሻነት በተሰራ 
ጥናት የህብረተሰቡ አጎበሮችን በአግባቡ የመጠቀም 
ዝንባሌ ከ50 በመቶ በታች ሆኖ ተገኝቷል።  

የአካባቢ ቁጥጥሮች ላይ የሚካሄዱ የኬሚካል 
ርጭቶችም ዋነኛ ስራዎች ናቸው።  በዚህም ባለፉት 
ሳምንታት ብቻ ከ1 ነጥብ 8 ሚሊዮን በላይ የሚሆኑ 
ቤቶችን በኬሚካል እንዲረጩ ተደርጓል።  ለርጭት 
የሚያግዙ ግብአቶችም ለክልልሎች እንዲደርሱ ሆኗል።  
ለዚህ ስራ ደግሞ የክልል ሃላፊዎች ትልቅ ትብብር 
አድርገዋል።  በርካታ ህሙማንን ማከም የሚያስችሉ 
መድሃኒቶችም ወደ ሀገር ውስጥ ገብተዋል።  ካለፈው 
ስደስት ወር ወዲህ ደግሞ ወደ 2 ነጥብ 7 ሚሊዮን 
የሚሆኑ የወባ መድሃኒቶች ወደ ሀገር ውስጥ ገብተው 
ለወረርሽኙ ጠንካራ የሆነ ምላሽ ለመስጠት በሚያስፈልጉ 
ቦታዎች ላይ ተሰራጭተዋል።  

ከመስከረም እስከ ታህሳስ ባሉት ግዚያት ሊደርሱ 
የሚችሉትን ችግሮች ለመከላከልና ጠንክሮ ስራዎችን 
ለማከናወን ውሃ የሚያቁሩ ቦታዎችን ማፋሰስ፣ማዳፈንና 
ማጥፋት ያስፈልጋል።  በዚሁ ዙሪያ ከሚሰሩ ባለድርሻ 
አካላት ጋር በትብብር ስራዎችን መስራት ተጀምሯል።  
የበለጠ ግን አጠናክሮ ማስቀጠል ያስፈልጋል።  ስራው 
የአንድ ወቅት ብቻ መሆን የለበትም።  በተለይ የጤና 

ዶክተር መቅደስ ዳባ፤       

ኤክስተንሽን ሰራተኞችና የጤና ባለሞያዎች ተባብረው 
መስራት ይጠበቅባቸዋል።  ጤና ተቋማትም ከሳምንት 
እስከ ሳምንት ለሀያ አራት ሰአታት ለማህረሰቡ ክፍት 
ሆነው አገከልግሎት መስጠት ይኖርባቸዋል።  

ሚንስትሯ እንደሚገልፁት የኮሌራ ወረርሽኝ ምላሽን 
በተመለከተ በኢትዮጵያ ብዙ ግዜ ከንፅህና አጠባበቅ 
ችግር ጋር በተያያዘ የኮሌራ በሽታ ተጋላጭነት ወቅቶች 
አሉ።  ከነዚህ ወቅቶች ደግሞ አንዱ የክረምት ወቅት ነው።  
በዚህ ክረምት ወቅት ኮሌራን ለመከላከል ጠንካራ ስራ 
መስራት ያስገፈልጋል።  በተለይ በ2016 ዓ.ም በወረርሽኝ 
መልክ ኮሌራ ከተከሰተ በኋላ 152 ወረዳዎችን ተለይተው 
በሶማለየ ክልል በመገኘት የኮሌራ ወረርሽኝን መግታትና 
መቆጣጠር እንደ ዋና ስራ ተደርጎ ንቅናቄ ተጀምሯል።  
ንቅናቄው ከተጀመረ በኋላ ባለፉት ሰባት ወራት ከ152 
ወረዳዎች ውስጥ በ5 ክልልሎችና በ109 ወረዳዎች ውስጥ 
የኮሌራ ወረርሽኝ ሙለ በሙሉ መቆጣጠር ተችሏል።  
አሁን ካሉ አምስት ክልሎች ውስጥ በ43 ወረዳዎች ላይ 
ክትትሉ ተጠናክሮ ቀጥሏል።   

በዚህ ዙሪያ ከሚሰሩ ስራዎች ውስጥ ዋነኛው 
ወረርሽኞች በሚከሰቱበት ግዜ የሚሰሩት ጊዚያዊ 
የማከሚያ ማእከላት ናቸው።  በነዚህ ወረዳዎች ውስጥ 
ባለፉት ወራቶች ወደ 904 የሚሆኑ ጊዚያዊ የማከሚያ 
ማእከላት ተገንብተው አገልግሎት ሲሰጡ ቆይተዋል።  
ማእከላቱ ቶሎ ምላሽ ለመስተትም አግዘዋል።  በተለይ 
ደግሞ የውሃ ጋኖችን በኬሚካል የማከም ስራ ከአጋር 
ድርጅቶችና ከሌሎች ባለድርሻ አካላት ጋር በመሆን 
ተሰርቷል።  ይህንን ስራ ግን ይበልጥ አጠናክሮ ማስቀጠል 
ያስፈልጋል።  የንፁህ ውሃ አቅርቦት፣ የመፀዳጃ ቤቶችንና 
እጅ መታጠቢያዎችን ማዘጋጀት ይገባል።  በንጽህና 
አያያዝና አጠባበቅ እንዲሁም በምግብ አበሳሰል  ዘሪያ 
ለማህረሰቡ ግንዛቤ ማስጨበጥ ያስፈልጋል።  

በተለይ ወረርሽኞች አሉ ከሚባሉበት ቦታዎች 
በተጨማሪ ሌሎችም ቦታዎች ላይ ፅዳትን መጠበቅ፣ 
ጥሬ ምግቦችንና ፍራፍሬዎችን በጥንቃቄ መመገብ ላይ 
ይበልጥ መስራት ያስፈልጋል።  ህብረተሰቡ ከዚህ በፊት 
ይሰራቸው የነበሩ ነገሮችን አጠናክሮ ከቀጠለ አሁንም 
ቢሆን ይህን ታሪክ ማድረግ ይቻላል።    

የኩፍኝ በሽታን በሚመለከት በተለያዩ ግዚያት 
መግለጫዎች ተሰጥተዋል።  በአሁኑ ግዜ በኢትዮጵያ ወደ 
442 በሚሆኑ ወረዳዎች ላይ የኩፍኝ ወረርሽኝ ተከስቷል 
ከተባለ በኋላ ወረርሽኙን ለመቆጣጠር ከፍተኛ ዘመቻ 
ተደርጓል።  ዘመቻው ተደርጎ ቁጥጥር ከተደረገ በኋላ 
422 በሚሆኑ ወረዳዎች ላይ ሙሉ በሙሉ ወረርሽኙን 
ለመቆጣጠር ተችሏል።  በተለይ ከጥር ወር ወዲህ ለኩፍኝ 
ተጋላጭ የሆኑ ቦታዎች ያሉ ህፃናት እንዴት አድርጎ 
መያዝና መከተብ እንደሚቻልና ያልተከተቡ ህፃናትን 
ክትባት እንዲያገኙ ማድረግ ዋናው ስራ ስለነበረ በ ‹‹big 
catch up›› ዘመቻ ጠንካራ እንቅስቃሴዎችና ንቅናቄዎች 
ተደርገዋል።  ክልሎች ሙሉ በሙሉ በሚባል ደረጃ በዚህ 
ላይ ከፍተኛ ርብርብ አድርገዋል።  

በዚህም ከመደበኛ ክትባት በተጨማሪ ለዚህ 
የሚያግዙ በዘመቻ የሚሰሩ የክትባት ስራዎች 
ተካሂደዋል።  በዚህ የማካካሻ ክትባት ዘመቻ ባለፉት 
ጥቂት ሳምንታት ብቻ ምንም አይነት ክትባት ያልወሰዱ 
600 ሺ የሚሆኑ ህፃናትን መከተብ ተችሏል።  ይህ ትልቅ 
ስራ ነው፤ ምክንያቱም የኩፍኝ በሽታት መከላከል ብቻ 
ሳይሆን ሌሎች በክትባት መኪላከል የሚቻሉ በሽታዎችን 
አስቀድሞ ለመከላከል የሚያግዝ ግብአት በመሆኑ ነው።  

በ22 ወረዳዎች ላይ የኩፍኝ ቅኝት አሁንም ቀጥሏል።  
መረጃዎችም እየተሰባሰቡ ነው።  ህፃናት መድሃኒቶችን 
እንዲያገኝና ታክሞ መዳን እንዲችሉ ስረአቱን ማጠናከር 
አስፈላጊ በመሆኑ የአቅም ግንባታ ስልጠናዎች እንዲሰጡ 
ተደርገዋል።  በኩፍኝ የተያዙ ህፃናት ደግሞ አስፈላጊውን 
ህክምና እንዲያገኙ የህክምና ግብአቶችን ማስባሰብ 
ስራዎች ተከናውነዋል።  በሽታውንም ለመግታት 
እንዲያግዙ ባጠቃላይ በ8 ክልሎችና በ58 ወረዳዎች ላይ 
ከስደስት ወር አስከ አስር አመት ያሉ ከ2 ሚሊዮን በላይ 
ህፃናት የኩፍኝ ክትባት ተሰጥቷቸዋል።  ወደ 1 ነጥብ 6 
ሚሊዮን የሚሆኑ ከስደስት ወር አስከ አስር አመት 
የሚደርሱ ህፃናት በክትባት ዘመቻ ውስጥ በማድረግ 
እንዲከተቡ ተደርጓል።  አሁን ደግሞ ተጨማሪ 1 ነጥብ 6 
ሚሊዮን ህፃናትን ለመከተብ እየተሰራ ነው።  

ዘመቻው ተደርጎ 
ቁጥጥር ከተደረገ 
በኋላ 422 በሚሆኑ 
ወረዳዎች ላይ ሙሉ 
በሙሉ ወረርሽኙን 
ለመቆጣጠር 
ተችሏል



ስኬት 

ኢኮኖሚ

ወርቅነሽ ደምሰው 

የሕክምና መገልገያ ቁሳቁስ እጥረት ስለመኖሩ ወደ 
ሕክምና ተቋማት /በሆስፒታሎች/ በሄደባቸው አጋጣሚዎች 
ሁሉ አስተውሏል።  እጥረቱ እየጨመረና እየባሰበት 
መምጣቱን ይመለከታል።  ይህን ችግር አይቶና ሰምቶ ማለፍ  
አልሆንልህ ሲለው ችግሩን ለመፍታት ሃሳቦችን  ያወጣና፣ 
ያወርድ ጀመር። ይሄኔ አንድ መፍትሔ ብልጭ  አለለት።   

በፍጥነት ወደ መፍትሔው  ለመድረስ ችግሩን ከሥር 
መሰረቱ ማጥናት ጀመረ።  የሕክምና መገልገያ ቁሳቁስ ፍለጋ  
ወደ ገበያ ሲያማትር  ገበያ ላይ ምንም አይነት የሀገር ውስጥ 
ምርት አለመኖሩን ይረዳል።  ከዚያም ‹‹እነዚህን ቁሳቁስ  
እንዴት  በሀገር ውስጥ ማምረት አልተቻለም? ማምረት 
የሚቻል ከሆነ ደግሞ ለምንድነው በከፍተኛ የውጭ ምንዛሪ 
ከውጭ ሀገር የምናስገባው?›› የሚሉ ቁጭት የወለዳቸው 
ሃሳቦች  በውስጡ ይመላለሱ ጀመር።  

 ለዚህ ችግር መፍትሔ ይሆን ዘንድ የህክምና ቁሳቁስን 
በሀገር ውስጥ ማምረት እንደሚያስፈልግ እያመነ መጣ።  
ለእዚህም ጥናት ወደ ማድረግ ገባ።  ባደረገው ጥናትም የሀገር 
ውስጥ አምራች እንደሌለ አረጋገጠ።  ሀሳቡን ወደ ተግባር 
ለመተርጎም በረጅሙ አቅዶ  በቁርጠኝነት ተነሳ።  

 ያሰበው እውን ሆኖ የሕክምና መገልገያ ቁሳቁስን በሀገር 
ውስጥ የሚያመርተውን ‹‹ጦሳ ኢንጂነሪንግ ኃላፊነቱ የተወሰነ 
የግል ድርጅት››ን መሰረተ።  የዚህ ተቋም ሥራ አስኪያጅና 
መስራች አቶ ቢኒያም ተስፋዬ  የዕለቱ የስኬት እንግዳችን 
ነው። 

አቶ ቢንያም ወደ ሕክምና ተቋም /በሆስፒታል/ በሄደበት 
ጊዜ የገጠመውን  እንዲህ ያስታውሳል።  ‹‹የሀገራች የሕክምና 
ተቋማት ብዙ የሕክምና መገልገያ ቁሳቁስ እጥረት አለባቸው።  
እጥረቱ የሚጀምረው ከበር ነው።  ስትሬቸር፣ ዊልቸር እና 
የታማሚ አልጋዎች ለማግኘት አስቸጋሪ ነው።  እጥረት  ስላለ 
ወረፋ  መጠበቅ የግድ ሆኗል፤ ችግሮች በሁሉም ቦታዎች  
ጎልተው የሚታዩ ናቸው›› ይላል።  በዚህ ምክንያት በሀገር 
ውስጥ ለማምረት  በማሰብ ስራ  መጀመሩን ይገልጻል።  

አቶ ቢንያም ከሚዛን ቴፒ ዩኒቨርሲቲ በመካኒካል 
ኢንጂነሪንግ ትምህርት  ተመርቋል።  ይህን ሥራ ለመስራት 
በሙያው እውቀቱ ቢኖረውም፣ ብቻውን ለመስራት ግን 
አልፈለገም፤ ይልቁንም በሙያው ሊያግዙት የሚችሉ አምስት 
ሰዎች በማሰባሰብ  በጥቃቅንና አነስተኛ ተደራጀ።   

ከባልደረቦቹ ጋር ሥራውን ለመጀመር ሲነሱ  ሃሳቡን  
ወደ አንድ በማምጣት ወደ ሥራው መግባት የመጀመሪያው  
ፈተና ሆኖባቸውም  ነበር።  ሆኖም ግን  ፈተናውን  አልፎ  
ሃሳቡን  አሸንፎ  ወደ ማምረት ሥራ ገቡ፤ ቀጥሎ ደግሞ ሌላ 
ፈተና መጣ።   ሁሉም እስከመጨረሻ አብረው መዝለቅ  
ሳይችሉ ቀሩ። እርሱና አንድ ባልደረባው ብቻ ቀሩ።  
አብራው የቀረችው ለሥራው አጋዥ  እንዲሆኑ ከመረጣቸው 
አምስቱ ሰዎች  መካከል አንዷ ባለቤቱ ሐረገወይን አምባዬ 
ነበረች።   ‹‹ከአምስታችን ሦስቱ የራሳቸውን ከፍተዋል።  
ይሄንን ሥራ  ሁለት ሆነን ነው እየሰራን ያለነው›› ይላል 
ስለጉዳዩ ሲያብራራ። 

ሁለቱ ጥንዶች ትውልድና እድገታቸው ደሴ ከተማ  
ሲሆን፤ በጋብቻ ከተጣምሩ ጊዜ  አንስቶ አብረው ለመስራት 
ያሰቡ ነበር።  ምንም እንኳን ሙያቸው የተለያየ ቢሆንም 
የሙያቸውን ስብጥር በማስተሳሰር ይሰራሉ።  እሷ 
በሕክምና ሙያ  ዘርፍ  ፋርማሲስት በመሆኗ  በሙያው 
ዙሪያ ያሉ እጥረቶችን በሚገባ ታውቃለች። ሥራውን 
በቀላሉ  ተግባብተውና ተጋግዘው በአንድነት በመስራታቸው  
ጥረታቸው  ፍሬ   ማፍራት ችሏል።  

አቶ ቢንያም ‹‹ባለቤቴ በፋርማሲ ባለሙያ በመሆኗ 
የዘርፉን ችግር ከሥር መሰረቱ በሚገባ እንድረዳው 
አግዞኛል።  በትዳር ብቻ ሳይሆን ሥራችንንም በአንድ 
አጣምረን  ለመስራት አስችሎናል።  ሁለት ሆነን እንደ አንድ 
እያሰብን ሥራችንን በመተጋገዝና በአንድነት እንድንሰራ 
ነገሮች ቀላል  ሆነው  አሁን ላለንበት ደረጃ  እንድንደርስ  
አስችሎናል›› ይላል። 

ጦሳ ኢንጂነሪንግ የሕክምና መገልገያ ቁሳቁስ ማምረቻ 
ፋብሪካ ቁሳቁሱን ማምረት የጀመረው ከዘጠኝ ዓመት በፊት 
በ2007 ዓ.ም ነው።  በአሁኑ ወቅትም በኢትዮጵያ ላሉ 
የሕክምና ተቋማት የሚያስፈለጉ ማንኛቸውንም አይነት 
የሕክምና መገልገያ ቁሳቁስ እያመረተ ይገኛል።  ድርጅቱ 
የህክምና ቁሳቁሱን ማምረት የሚያስችለውን ፈቃድ 
ከኢትዮጵያ መድኃኒት ቁጥጥር ባለስልጣን አግኝቷል።  

ሥራ የጀመረው በ2ሺ 500 ብር መነሻ ካፒታል ነው።  

የሕክምና ቁሳቁስን በሀገር ውስጥ የማምረት 
ህልሙን ያሳካው ወጣት

አሁን ላይ ከቻይና፣ ከህንድ እና ከአውሮፓ ሀገራት ይመጡ 
የነበሩ የሕክምና መገልገያ ቁሳቁስ እያመረተ ነው።  

ጦሳ ኢንጂነሪንግ 25 አይነት የህክምና መገልገያ 
ቁሳቁስን  ያመርታል።  ዲሊቨሪ ቤድ፣ የምርመራ አልጋዎችን 
/ኤግዛማይኔሽን ቤድ/፣ የሕሙማን አልጋዎችን /ፔሸንት ቤድ 
፣ አቴንደንት ቸር/  እና የመሳሰሉ የተለያየ  ደረጃ  ያላቸው  
የሕክምና መገልገያ ቁሳቁስ እንደየሰው አቅምና ፍላጎት 
ያመርታል።  በአብዛኛው ሆስፒታሎች  ውስጥ የታማሚ 
አልጋም ሆነ ወንበር እጥረት ስላለ እጥረቱን የሚቀርፉ 
ቁሳቁስን  እያመረተ  ያቀርባል።  ወንበርም አልጋም ሊሆኑ 
የሚችሉ፣ ቦታ የማይፈጁ  መሰል ምርቶችን  ያመርታል።  
ለአንድ ታማሚ አንድ አስታማሚ እንዲያድር ሲፈቀድ 
አስታማሚው ቀን ቁጭ ብሎበት ማታ ደግሞ የሚተኛበት 
መገልገያ ቁስንም  በማምረት ለተለያዩ ሕክምና ተቋማት 
ያቀርባል።   

እነዚህ የሕክምና መገልገያ ቁሳቁስ ከውጭ በከፍተኛ 
የውጭ ምንዛሬ ይገዙ እንደነበር የሚገልጸው አቶ ቢንያም፤ 
ቁሳቁሱን በሀገር ውስጥ በማምረት ከውጭ ለማስመጣት 
የሚወጣውን የውጭ ምንዛሬ ማዳን መቻሉን ይናገራል። 
ምርቶቹ ብዙ ፈላጊ እያገኙ መሆናቸውን ጠቅሶ፣ ምርቶቹን  
በዋናነት  የመድኃኒትና የሕክምና ቁሳቁሶች  ጅምላ 
አከፋፋዮች፣የመንግሥትና የግል ሆስፒታሎች፣ ጤና 
ጣቢያዎች፣መንግሥታዊ ያልሆኑ ድርጅቶች እና መሰል 
ተቋማት  ይገዛሉ ።  ቀደም ባሉት ጊዜያትም ቢሆንም 
ምናልባት ምርቶቹ በሀገር ውስጥ አለመመረታቸው  እንጂ  
ከተመረተ ለመግዛት  የማይፈልግ  የሕክምና ተቋም የለም  
ይላል። 

ሀገር ውስጥ ያለውን ጥሬ እቃ በመጠቀም  ሙሉ በሙሉ 
በመተካት በሀገር   ውስጥ  የሚመረቱ ምርቶች እንዳሉ ሁሉ  
የተወሰኑትን ከ10 እስከ 15 በመቶ ያህሉን ከውጭ በማስገባት 
ቀሪዎቹ ሀገር ውስጥ የሚመረቱበትም ሁኔታም እንዳለ 
ይገልጻል።  እነዚህ ሥራዎች ሲሰሩ ከውጭ ሀገር የሚገቡ 
የሕክምና መገልገያ ቁሳቁስ አሻሻለው ፈጠራን አክለው  
በሀገር ውስጥ ካለው ነባራዊ  ሁኔታ ጋር  እንዲጣጣሙና 
ምቹ እንዲሆኑ ተደርገው  እንደሚሰሩ ያስረዳል።  

ለማምረቱ ስራ ከሚያስፈልጉት ግብአቶች 75 
በመቶ ያህሉን በሀገር ውስጥ ይገኛሉ።  ለአብነት አንድ 
አልጋ ለመስራት የሚያስፈልጉ ቁሳቁስ በአብዛኛው 
ሀገር ውስጥ ይመረታሉ።  ብረት ከዱከም ኢንዱስትሪና 
ከቃሊቲ አምራቾች፣ ስፖንጅ ደግሞ ከስፖንጅ አምራች 
ፋብሪካዎች፤ሴንቴቲክ ሌዘር ከሀገር ውስጥና በተወሰነ መልኩ 
ከውጭ የሚመጣበት ሁኔታ መኖሩን ይጠቅሳል።  

ሀገር ውስጥ የሚመረቱን እነዚህ ምርቶች በተመጣጣኝ 
ዋጋ ለገበያ ይቀርባሉ፤ ደረጃቸው ከውጭ በሚመጡት 
ምርቶች ደረጃ ቢሆንም ዋጋቸው ግን  25 በመቶ ያህል 
ይቀንሳል።  ሀገር ውስጥ ሙሉ ለሙሉ በብረት ብቻ 
የምንሰራቸው ምርቶች 50 በመቶ እና ከዚያ በላይ  ይቀንሳሉ።   
የምርቶቻችን  ዋጋም በእንደምንጠቀመው  የጥሬ እቃ አይነት  
ይለያያል።  ዋጋቸው የተቋማቱን የመግዛት አቅም ያገናዘበ 
ምርቶችን  እናመርታለን።  ይህ ደግሞ ተቋማቱ በሚፈልጉት 
ልክና  በአቅማቸው ገዝተው  እንዲጠቀሙ  ያስችላል ሲል 
ያብራራል።  

ጦሳ ኢንጂነሪንግ የጥገና አገልግሎትም ይሰጣል።  
ለምሳሌ  ቁሳቁሱ ሲበላሹ የመጠገን፤ የሚቀየረውን ደግሞ 
የመቀየር አገልግሎት ይሰጣል።  ድርጅቱ የሚያመርታቸው 
ቁሳቁስ ጥራት ያላቸው ናቸው።  ምክንያቱም የሕክምና 
ቁሳቁስ እንደመሆናቸው ጥንቃቄ የሚፈልጉና ጥራታቸውን 
የጠበቁ መሆን እንዳለባቸው አቶ ቢንያም ይገልጻል።  

‹‹ምርቶቻችን ምንም አይነት የጥራት ችግር የለባቸውም።  
ከውጭ  የሚመጡትን  ግብዓቶችንም ቢሆን በጥራት 
ከሚያመርቱ  አምራቾች ገዝተን ስለምንጠቀም እስካሁን ብዙ 
የቴክኒክ ችግር አልገጠመንም›› ይላል። 

አቶ ቢንያም እንደሚለው፤ ድርጅቱ አሁን ላይ  
በወር 500 አልጋዎችን የማምረት አቅም  አለው።  ይህን 
በማስፋፋት በወር ከሁለት ሺ እስከ ሦስት ሺ አልጋዎችን 
ለማምረት  አቅዶ እየሰራ  ነው።  

‹‹አሁን ባለው ሁኔታ በሀገር ውስጥ ያለውን ፍላጎት 
እናሟላለን ብለን አናስብም፤ ብዙ የመንግሥትና የግል  
ሆስፒታሎች ስላሉ ያለው ፍላጎትም  ከፍተኛ  ነው።  እኛ  
ደግሞ የሀገር ውስጥ ፍላጎት ከመሙላት ባሻገር የውጭ 
ምንዛሪ ማምጣት አለብን ብለን ስለምናምን  ምርቶቻችንን 
ወደ ውጭ ሀገራት ለመላክ አሰበንም እየሰራን ነው›› 
በማለትም ይገልፃል።

ጦሳ ኢንጂነሪንግ የማምረቱን ስራ የሚያካሂደው 
ፈረንሳይ ለጋሲዮን ጉራራ ኢንዱስትሪ ዞን አካባቢ ነው።  
ድርጅቱ ለ50 ሰዎች የሥራ እድል በመፍጠር ባለሙያዎችን 
ማፍራት የተቻለም ሲሆን፤ መካኒካል ኢንጂነሮች፣ 
ፋርማሲስቶች፣ ፕሮፌሽናል በያጆች እና የቴክኒክና ሙያ 
ምሩቃን ባለሙያዎች፣ ቀለም ቀቢዎችና ሌሎች የተለያዩ 
ሰራተኞችም አሉት።  

በሁለት ሺ 500 መቶ ብር ካፒታል ሥራውን አሃዱ 
ብሎ የጀመረው ጦሳ ኢንጂነሪንግ፤ አሁን ላይ 30 ሚሊዮን 
ካፒታል ያስመዘገበ ኢንቪስትመንት ባለቤት መሆን ችሏል።   

አቶ ቢንያም እንደሚለው፤ ምርቶቹን በእጥፍ 
በማሳደግ የሀገር ውስጥ ፍላጎትን በማሟላት ለውጭ ለመላክ 
የሚያስችላቸውን የዳሰሳ ጥናት በማድረግ  ሀገራቱ ምርቶቹን 
የመግዛት ፍላጎት እንዳደረባቸው መረዳት ተችሏል ሲል 
ተናግሯል።  

መንግሥት የሀገር ውስጥ አምራቾችን ለማበረታታት  
እያደረገ ያለው ጥረት ለአምራቹ ትልቅ አስተዋጽኦ 
ያበረክታል የሚለው አቶ ቢንያም፤ በኢትዮጵያ ታምርት 
ንቅናቄ የሀገር ውስጥ ምርቶችን ለማስተዋወቅና ለማበረታት 
በሚል በሚዘጋጁ አውደ ርዕዮች ላይ ተሳታፊ መሆኑን 
ገልጿል።  በዚህም አምራቾች ምርቶቻቸውን እያስተዋወቁ 
የገበያ ትስስር መፍጠር መቻላቸውን ተናግሯል።     

 ‹‹የሌሎች ሀገሮችን መነሻ ስንመለከት የሚያሳየን 
ይሄንኑ  ነው።  ይህ  ደግሞ አምራቹና ሸማቹን ፣በዘርፉ 
ያሉት ተዋናዮችን በማገናኘት አብሮ ለመስራት ያስችላል።  
እኛም ምርቶቻችን በምናስተዋወቅበት ጊዜ የገበያ ትስስር 
ከመፍጠር ባሻገር ብዙ ልምዶችን ለማግኘት ረድቶናል›› ሲል 
አስታውቋል። 

የሕክምና መገልገያ ቁሳቁስ ሀገር ውስጥ ተመርተው 
ጥቅም ላይ ሲውሉ መመልከት ብዙም አልተለመደም።  
ከሀገር ውስጥ ምርት ይልቅ የውጭ ምርት ተመራጭ 
የሆነ አስተሳሰብ በሚንጸባረቅበት ሀገር እነ ቢንያም ይህን 
አመለካከት ሰብረው የሕክምና ቁሳቁሱን እያመረቱ ነው።  

አቶ ቢንያም ‹‹ይህን አመለካከት የሰበርነው ወደ ሥራ 
ገብተን የሕክምና ቁሳቁስ አምርተን በሰራነው ሥራ ነው፤ 
ቀደም ሲል ሁላችንም የነበረን አስተሳሰብ ከውጭው  
የሚመጣው ከኛ የተሻለ ነው የሚል ነበር።  ወደዚህ 
ሥራ ከገባን በኋላ ግን ሰዎች እንዲያስቡና እንዲያተኩሩ 
የምንፈልገው በሚመረተው ቁሳቁስ ላይ ብቻ ሳይሆን 
ለሀገርና ለወገን በሚያመጣው ጥቅም ላይም  ነው›› ይላል። 

አቶ ቢንያም እንደሚለው፤ እንደዚህ አይነት ቁሳቁስ 
በሀገር ውስጥ መመረታቸው ለሀገር የሚያመጡት ሌላው 

ጥቅም በስራው ብዙ የሰው ኃይል እንዲሳተፍ በማድረግ 
የሥራ እድል መፍጠር መቻላቸው ነው።  የሕክምና ቁሱ 
90 በመቶ ያህል እሴት  ተጨምሮበት የሚሰራ በመሆኑ 
ቴክኖሎጂም ያመጣል።   እነዚህን ጥቅሞች ማሰብ ከተቻለ  
የሀገር ውስጥ ምርትን ማበረታታትና መግዛት አለብን ሲል 
ጠቁሞ፣ በተጨማሪም የሀገር ውስጥ ምርቶች በሙሉ ዋስትና 
የጥገና አገልግሎት በቀላሉ ማግኘት የሚችሉበት ሁኔታ 
መኖሩም ሌላው ጥቅሙ መሆኑን አመልክቷል።  

ቁሳቁሱ በሀገር ውስጥ መመረቱ አምራቹንና ሸማቹን 
በቅርበት ማገናኘትና  ጥገናውን  በቀላሉ  ለማከናወን 
እንደሚያስችል የሚገልጸው ሥራ አስኪያጁ ፤ አንድ እቃ 
ከቻይና አሊያም ከህንድ ብናስመጣ እንደዚህ አይነት 
አገልግሎት ማግኘት አንችልም ሲል ይገልጻል።  ከውጭ 
የተገዛው ቁስ  አስፈላጊውን  ጥገና ሳያገኝ ተበላሽቶ ይቀራል 
ሲልም ለአብነት ይጠቅሳል። ይህ እንዳይሆን የሀገር ውስጥ 
ምርትን ማበረታታት፣ መግዛትና መጠቀም ይገባል ሲልም 
አስገንዝቧል።

እንደ አቶ ቢኒያም  ተደራጀተው ሊሰሩ የሚያስቡ 
ሰዎች ማድረግ ስላለባቸውም ይመክራል።  እሱ እንዳለው፤ 
መጀመሪያ ማድረግ ያለባቸው ሥራ ወዳድ መሆን ነው። 
ለመስራት ማሰብ ብቻውን በቂ አይደለም። በፍቅር 
መስራት የሆነ ቦታ ለመድረስ ግብ አስቀምጦ  መንቀሳቀስን 
ይጠይቃል።  

       በተለይ ወጣቶች ስራቸው ዛሬ ትንሽ ሊሆን 
ቢችልም፣ ነገ ትልቅ እንደሚሆን በማሰብ መትጋት  
ይኖርባቸዋል ሲል ከራሱ ተሞክሮ በመነሳት ይመክራል።  
ይህን ሃሳብ ይዘው ከተነሱ በርግጠኝነት እኛ ከደረስንበት 
ደረጃ መድረስ ይችላሉ ሲልም ያበረታታል። በመጨረሻ 
መልእክቱም ተስፋ መቁረጥ እንደማያስፈልግና ተባብሮ 
መስራት እንደሚገባም ተናግሯል። 

ጦሳ ኢንጂነሪን የሕክምና መሳሪያዎች አምራች 
ድርጅት ማህበራዊ ኃላፊነት ከመወጣት አንጻርም 
በአካባቢው  ለሚኖሩ አምስት አቅመ ደካሞች በየወሩ ድጋፍ 
እንደሚያደርግ አቶ ቢኒያም ይገልጻል።  

በአማራ ክልል በጦርነቱ ለተጎዱ የሕክምና ተቋማት 
ድጋፍ ማድረጉን እንዲሁም በጦርነቱ የተጎዱ የሕክምና 
መገልገያ መሳሪያዎች የጥገና እና የእድሳት አገልግሎት 
መሰጠቱን ይገልጻል።  ለአብነትም  በደሴ ሆስፒታል 
በመገኘት  የሕክምና መገልገያ ቁሳቁስ  ድጋፍ አድርገናል።   
የድርጅቱ ሠራተኞች በጦርነቱ ለተጎዱ የሕክምና መገልገያ 
መሳሪያዎችን የጥገና እና የእድሳት አገልግሎት ሰጥተዋል 
ሲልም አስታውቋል። 

አቶ ቢኒያም ተስፋዬ



 አዲስ ዘመን   ቅዳሜ ነሐሴ 4 ቀን 2016 ዓ.ም

ተናጋሪው ዶሴ
ፖለቲካና ወቅታዊ

ውሳኔ

ምሕረት ሞገስ 

በ1977 ዓ.ም የተወለደችዋ ለይላ ሰዒድ፤ ስታድግ 
መልኳ የሚያጓጓ እና እጅግ የሚያምር፤ ተክለ ሰውነቷም 
ሁሉን የሚያሸብር፤ ያያት ሁሉ የሚመኛት ዓይነት ውብ 
ልጃገረድ ነበረች።  ሊያገባት የማይፈልግ በአካባቢዋ 
የማያንዣብብ ወንድ አልነበረም።  ለይላ ሰዒድ ግን ይህን 
ሁሉ ችላ ብላ በትምህርቷ ገፋች።  የአንደኛ እና የሁለተኛ 
ደረጃ ትምህርቷን ጨርሳ ኮሌጅ ገብታ እስከ ዲፕሎማ 
ተምራለች።  

ከልጅነቷ ጀምሮ ታታሪ ናት።  ሠርታ ሀብት በማግኘት 
የተንደላቀቀ ኑሮን ለመምራት ትመኛለች።  ነገር ግን ይህንን 
የምትፈልገውን ኑሮ ለማግኘት ተቀጥሮ በመሥራት ፍፁም 
ሊሳካ እንደማይችል አረጋግጣለች።  ሃብታም ማግባትም 
አዋጭ አይሆንም ብላ ገምታለች።  ነገር ግን ለመነገድም 
በቂ የመነሻ ገንዘብ የላትም።  ኢትዮጵያ ውስጥ ተቀጣሪ 
ሆኖ መሥራትም የተሻለ ሕይወትን ለመምራት የሚታሰብ 
አይደለም።  ስለዚህ የተሻለ ያለችውን አማራጭ ወሰደች።  
በሠራችው ልክ ማግኘት ትፈልጋለችና ወደ የመን አቀናች።  

በየመን ቆይታዋም ሥራ አገኘች።  ሥራ ወዳድ 
በመሆኗ ገንዘብ መሰብሰብ ቻለች።  በአጋጣሚ 
ከሀገሯ ልጅ ከመሐመድ ፈረጃ ምራ ጋር በ1997 ዓ.ም 
በፍቅር ወደቀች።  የኑሮ ዕድገት ከትዳር ጋር ሲጣመር 
ምርጥ ይሆናል ብላ፤ ከመሐመድ ጋር ብዙም ሳይቆዩ 
በዛው ዓመት ጋብቻ ፈፀሙ።  ‹‹ በሰው ሀገር ከመኖር 
ይልቅ በደንብ ከሰራን ኢትዮጵያም ቢሆን ተረዳድተን 
እናድጋለን። ›› ብለው ወደ ሀገራቸው ኢትዮጵያ ተመለሱ።  
እንደተመለሱም በልጅ ተባረኩ። 

ወይዘሮ ለይላ እንደተናገረችው፤ የመጀመሪያ ልጇን 
ከወለደችበት ጊዜ ጀምሮ ግን የመሐመድ ፀባይ ተቀየረ።  
ምግብ እንዲበላ የእጅ ውሃ ሲቀርብ ውሃው ቀዘቀዘኝ 
ብሎ ሰው ካልገደልኩ ማለት ጀመረ።  ከቤት ሠራተኛ 
አልፎ ለይላን መስደብ እና ማዋረድ ጀመረ።  ሁለተኛ እና 
ሶስተኛ ልጅ ብትወልድም ፀባዩ ከቀን ወደ ቀን እየባሰበት 
በጣም ተቆጪ እየሆነ ቀጠለ።   

የተቀየረው አባወራ 
ሰርቶ ከማምጣት ይልቅ ቀኑን ሙሉ በቤት ውስጥ 

ተኝቶ መዋል ወይም የተለያዩ መቃሚያ ቤቶች በመሔድ 
ጫት መቃም የሕይወቱ ዋነኛ ተግባር አደረገው።  ቆሞ 
የሚሔደውም፣ የሚኖረውም፣ የሚያስበውም ስለጫት 
ብቻ ሆነ።  ወይዘሮ ለይላ ‹‹ከቀን ወደ ቀን ሕይወቱ 
ይቀይራል፤ ወደ ራሱ ይመለሳል። ›› ብላ ብትጠብቅም 
አልሆነም።  ለመፋታት ብትፈልግም፤ በተደጋጋሚ 
ሽማግሌ ተሰብስቦ ቢመከርም ራሱን ለማሻሻል ምሎ 
ተገዝቶ ተመልሶ ለቤተሰቦቹ የማይመች ለትዳሩ መሆን 
የማይችል የማይረባ ሰው ሆነባት።  ወይዘሮ ለይላ ቆርጣ 
ልትተው እና ልትፈታው ፈለገች።  ነገር ግን ቤተሰቦቿም 
አልፈቀዱላትም።  

ከቤተሰቧቿ ውጭ ከመሆን ብላ መሐመድን ራሷ 
እያበላች፣ እየተሰደበች፣ እየተደበደበች ቻለችው።  
ሲከፋት እያለቀሰች ልጆቿን ስታይ ደግሞ እየተደሰተች 
እስከ 2015 ዓ.ም ድረስ አምስት ሴት ልጆችን ወለደች።  
የእርሷ ብቻ ሳይሆን የልጆቿም ሕይወት አስጨናቂ 
ሆነባት።  በተደጋጋሚ ስድብ እና ዛቻ አልፎ ተርፎ ዱላም 
የአባወራነት ግዴታው አስመስሎ ሕይወቷን በምሬት 
እንድትገፋ አስገደዳት።  

ልጆቻቸው የአባታቸው ዛቻም ሆነ ስድብ ተመልካች 
ከመሆን ባለፈ፤ እነርሱም በአባታቸው መሰደብ እና 
መደብደብ የየዕለት ግዴታ ሆነባቸው።  ገና በልጅነት 
ዕድሜያቸው አባታቸው እናታቸውን አፀያፊ ስድብ 
እየሰደበ ሲደበድብ ማየት፤ በተደጋጋሚ አንቆ ሊገድላት 
እንደሚፈልግ ሲናገር፤ ልጆች እየሰሙ ከመፍራት አልፈው 
በስጋት ውስጥ እየተሸማቀቁ ለመኖር ተገደዱ። 

መሐመድ ሲፈልግ ተኝቶ ፤ ካልሆነም ሲዞር ውሎ 
መኪናውን አሽከርክሮ ቤቱ ገብቶ በሠራተኛ እጁን ታጥቦ 
የፈለገውን የላመ እና ያማረ ተመግቦ ቢኖርም፤ ደስታ 
ከእርሱ ዘንድ አልነበረም።  አልፎ ተርፎ አንዳንድ ጊዜ 
እቃ እስከ መስበር የደረሰ ብስጭት ውስጥ ይገባል።  
የቤት ሠራተኛዋ በሰጠችው የምስክርነት ቃል ላይ 
እንደሰፈረው፤ ‹‹መሐመድ ቀኑን ሙሉ ተኝቶ የሚውል 
ሲሆን፤ ሲመሽ ጫት ይቅማል።  ሌሊቱንም ሺሻ እያጨሰ 
ያድራል። ›› 

የቤት ሠራተኛዋ፤ በየቀኑ ለይላን ብቻ ሳይሆን 

የሱስ መዘዝ 
ቤተሰቦቿንም ጭምር የሚነኩ ስድቦችን ከመስደብ 
አልፎ ይዝትባት እንደነበር አንዳንዴም እንደሚደበድባት 
ተናግራለች።  የቤት ሠራተኛዋ ስትገለፅ፤ በዛ ቤት በሰላም 
ውሎ ማደር ከባድ ነው።  አንዳንድ ቀን ማታ አንዳንድ 
ቀን ደግሞ ጠዋት መሐመድ ይረብሻል።  አንዳንዴ የቤት 
እቃ የሚሰብር ሲሆን፤ አንድ ቀን ጠዋት ተነስቶ 55 ኢንች 
ቲቪ እና ሙሉ የብፌ ዕቃውን በሙሉ ሰባብሮ መኪናውን 
አስነስቶ እንደወጣ ታስታውሳለች።  

ምንም እንኳ በዛ አጋጣሚ ከወጣ በኋላ ተጣልተው 
ሌላ ቦታ መኖር መጀመሩን አስታውሳ፤ በመጨረሻም 
ክረምት አልፎ ልጆች ትምህርት ሲጀምሩ ‹‹ልጆች 
ትምህርት ቤት ላድረስ›› ብሎ መመላለስ ጀምሮ በድጋሚ 
ወደ ቤት እንደተመለሰ ተናግራለች።  ልጆቹ አባታቸውን 
በጣም እንደሚፈሩ እና በተደጋጋሚ ስለሚቆጣቸው 
ምግብ እንኳ እርሱ እያየ እንደማትሰጣቸው ገልፃለች። 

የልጅ ምስክርነት 
በመዝገቡ ሠፍሮ እንዳገኘነው ሕፃን ዘቢባ መሐመድ 

በመጋቢት 19 ቀን 2015 ዓ.ም በሥነ ልቦና ባለሙያ 
ታግዛ በሰጠችው የምስክርነት ቃል አባቷ እናቷን 
በተደጋጋሚ ከመደብደብ አልፎ እነርሱም ላይ ጥቃት 
ይሰነዝር እንደነበር ተናግራለች።  የስድስት ዓመት 
ዕድሜ ያላት ዘቢባ እንደተናገረችው፤ በተደጋጋሚ 
የተለያዩ ምክንያቶችን መነሻ በማድረግ ለምሳሌ ለምን 
ቁርሃን አልቀራሽም እና ሌሎችንም ሰበቦች እየፈለገ ሽንት 
መሽኛዋን ይቆነጥጣት ነበር።  በተደጋጋሚ ሲነካካትም 
ያመኛል ስትለው፤ ‹‹ለእናትሽ ትነግሪና እገልሻለሁ›› ይላት 
እንደነበር ገልፃለች። 

 ስቃዩ ሲበረታባት ግን ለመንትያ እህቷ አለውያ 
ነግራት እንደነበር ገልፃለች።  እህቷም ‹‹ለእናታችን መናገር 
አለብን›› ብላ እህቷ ብትፈራም እርሷ መናገሯ እና እናቷ 
ስትጠይቃት አባቷ ምን ያደርጋት እንደነበር መዘርዘሯን 
ገልፃለች።   

የ38 ዓመት ሙሉ ሴት የሆነችዋ ለይላ፤ ቤተል 
አደባባይ አካባቢ የሞቀ የምንጣፍ ሱቅ ከፍታ 
ታዋቂነትን ብታተርፍም፤ የሥራዋን ስኬት ያህል 
ልጆቿን በቤት ውስጥ የሚደርስባቸውን ግፍ ለማየት 
ዓይኗን አልገለፀችም።  እናም ልጆቿ ብዙ ዋጋ ከፈሉ።  
ወይዘሮ ለይላ በሰጠችው ቃል ላይ ልጇ አባቷ መሐመድ 
በሽማግሌ ታርቆ ሊገባ እንደሆነ ለእናቷ ትጠይቃለች።  
ሊይላ ለልጇ ‹‹አይ አይመለስም›› ስትላት፤ እርሷም 
እንዲመለስ እንደማትፈልግ እና ለይላ ቀድማ ተረድታ 
ባትጠይቃቸውም ሁለቱም ልጆቿ አባታቸው  በተደጋጋሚ 
ሲፈፅም የነበረውን በደል እህትማማቾቹ ለእናታቸው 
አስረዱ።  

የትዳር መጨረሻ 
ወይዘሮ ለይላ ጥቅምት 6 ቀን 2015 ዓ.ም ወይራ 

ሰፈር አርሴማ ቤተክርስቲያን አካባቢ ወደሚገኘው 
ቤቷ ከመምጣቷ በፊት፤ የቤት ሠራተኛዋ አስቤዛ ገዝታ 
እንድትመጣ በስልክ ደውላ ነገረቻት።  ወይዘሮ ለይላ 
ለልጆቿ እና ለባለቤቷ ለመላው ቤተሰቡ ያስፈልጋል 
ያለችውን ሸምታ ቤት ስትደርስ ሠራተኛዋ የመኪና በር 
ከፈተች።  ወይዘሮ ለይላ መኪናውን አሽከርክራ ስታስገባ፤ 
ከኋላዋ መሐመድም የራሱን መኪና ይዞ ተከትሎ ገባ።  
ሠራተኛዋ ሁለቱም ከገቡ በኋላ የከፈተችውን በር ዘግታ 
ወደ ለይላ ስትጠጋ ፤ ዕቃውን ከማውረድሽ በፊት 
የምጠጣው ውሃ አምጪልኝ አለቻት።  የቤት ሠራተኛዋ 
ወደ ቤት ስትገባ መሐመድ የመኪናውን በር ከፍቶ 
በመውረድ ወደ ለይላ መኪና ሄደ።  የቤት ሠራተኛዋ 
ይዛላት የመጣችውን ውሃ አስቀድሞ ነጥቆ እርሱ ጠጣው። 

ተንደርድሮ ወደ ቤት በመግባት ልጆቹ ክፍል 
ገብቶ ከመደርደሪያ ላይ ከተር ይዞ ወረደ።  ያ ሁሉ 
ሲሆን፤ ለይላ ከመኪናው አልወረደችም ነበር።  ስለት 
ነገር ይዞ መምጣቱን ያየችው የቤት ሠራተኛ ሮጣ ወደ 
ቤት በመግባት ልጆቹን ይዛ የቤቱን የውስጥ ደረጃውን 
በመጠቀም የፎቁ አናት ላይ ሆና ወደ ታች መመልከት 
ጀመረች።  ለይላ እዛው መኪናዋ ላይ እያለች መሐመድ 
ለይላን ፊቷ ላይ ወጋት፤ እንዳትጮህ በግራ እጁ አፏን 
አፍኖ በቀኝ እጁ መውጋቱን ቀጠለ።  

ፊቷን እና ትከሻዋን እየደጋገመ ከወጋት በኋላ ራሷን 
ለማዳን በሩን ከፍታ ልትወጣ ስትል፤ በሩን ከፍቶ ፀጉሯን 
እየጎተተ ከመኪና ላይ አወረዳት።  በእግሩ ጭንቅላቷን 
ደጋግሞ ከመርገጥ አልፎ በተደጋጋሚ በያዘው ከተር 
ጀርባዋን ሲወጋት እንደነበር የቤት ሠራተኛዋ የሰጠችው 

የምስክርነት ቃል ያመለክታል።  
‹‹ለእከሌ ገንዘብ ሰጥተሻል እመኚ›› እያለ ይደበድባት 

እንደነበር የተናገረችዋ የቤት ሠራተኛ፤  ሌላ ሰው ልታገቢ 
ነው ብሎ፤ ሲናገር እንደነበርም ገልፃለች።  በመጨረሻም 
የለይላ ደም መሬት ላይ ሲፈስ መኪናውን አስነስቶ ጠፋ 
ብላለች።  ይህ ሁሉ በደል ሲፈፀምባት የቆየችው ወይዘሮ 
ለይላ፤ በዛው በኮልፌ ቀራኒዮ ክፍለ ከተማ ከምትኖርበት 
ቤት ሳትወጣ ግፉ ሲያንገሸገሻት ክስ መሠረተች።  

የተመሠረተውን ክስ ተከትሎ በተካሔደው ምርመራ 
አቶ መሐመድ ድርጊቱን ሲፈፅም እንደቆየ፤ ሚስቱ ወይዘሮ 
ለይላ ላይ የግድያ ሙከራ አድርጓል ለማለት የሚያስችል 
መረጃ በመገኘቱ ድርጊቱን መፈፀሙ ተረጋገጠ።  
ከምስክሮች ቃል ባለፈ የሐኪም ማስረጃም ቀረበበት።  
ልጆቹም በሥነ ልቦና ባለሞያ በመመርመር እና የሐኪም 
ማስረጃም በማቅረብ በልጆቹም ላይ በተደጋጋሚ ጥቃት 
ይፈፅም እንደነበር ታወቀ።  አቶ መሐመድ ተጠያቂ ሊሆን 
እንደሚገባ ተረጋገጠ። 

 አቶ መሐመድ ድርጊቱን ፈፅሞ ቢጠፋም በፖሊስ 
ብርቱ ክትትል የተያዘ ሲሆን፤ ‹‹ድርጊቱን ፈፅመሃል ወይስ 
አልፈፀምክም?›› በማለት ከመርማሪ ፖሊስ የእምነት 
ክህደት ቃል እንዲስጥ ቢጠየቅም ፈቃደኛ ባለመሆኑ፤ 
የፖሊስ የምርመራ ቡድን ለፌዴራል ዐቃቤ ሕግ ያለውን 
መረጃ አቀረበ።  የፌዴራል ዐቃቤ ሕግም በፌዴራል 
ከፍተኛ ፍርድ ቤት ልደታ ምድብ ችሎት ተከሳሽ 

በመጨረሻም በከሳሽ የፌዴራል ዐቃቤ ሕግ 
እና በተከሳሽ መሐመድ ፈረጃ ምራ መካከል 
በፌዴራል ከፍተኛ ፍርድ ቤት ልደታ ምድብ 
ችሎት የነበረው ክርክር በመጋቢት 30 ቀን 2016 
ዓ.ም በዋለው ችሎት መቋጫ አገኘ።  ተከሳሽ 
የተከሰሰበትን ሰው የመግደል ሙከራ ወንጀል 
መፈፀሙን ማስረጃዎች ተስምተው በበቂ ያስረዱ 
በመሆናቸው፤ ፍርድ ቤቱ መሐመድ ፈረጃ 
ላይ የቀረበው ሰው የመግደል ሙከራ ወንጀል 
ክስና ማስረጃውን ከሕግ ጋር አገናዝቦ ወንጀል 
ፈፃሚውን ያርማል፤ ሌሎችንም ያስተምራል 
ብሎ ባመነበት በ11 ዓመት ፅኑ እሥራት እንዲቀጣ 
ውሳኔ አሳልፏል

መሐመድ ፈረጃ ጥፋተኛ ነው ብሎ ብይን እንዲሰጥ እና 
የፍርድ ውሳኔም እንዲተላለፍበት ጠየቀ።  የፌዴራል 
ዐቃቤ ሕግ ያቀረበውን ክስ ተከትሎ በዳኞች ፊት ፍርድ 
ቤት የተለያዩ ማስረጃዎች ቀርበው ክርክር ተካሔደ። 

ማረፊያ/ ትዝብት  
መዝናኛ

አዲስ ዘመን  ቅዳሜ ነሐሴ 4 ቀን 2016 ዓ.ም

ዓለም አቀፍ 

ዋለልኝ አየለ

ባለፈው እሮብ ነው።  አራት ኪሎ ባሻ ወልዴ 
ኮንዶሚኒያም አካባቢ ከአንድ ምግብ ቤት ምሳ ልበላ 
ተቀምጫለሁ።  የአዲስ አበባ ፖሊስ መለያ ያለው 
አንድ ተሽከርካሪ የድምፅ ማጉያ (ማይክራፎን) 
ተገጥሞለት ልመና መሰል ማስጠንቀቂያ እየሰጠ 
ወዳለሁበት ቦታ ተቃረበ።  የዚህ አይነት ድምፅ 
በተደጋጋሚ የምሰማው ስለሆነ ብዙም ትኩረት 
አልሰጠሁትም ነበር።  

በድንገት ግን ካለሁበት ምግብ ቤት ውስጥ ያሉት 
ሰዎች መተረማመስ ጀመሩ።  የምግብ ቤቱ ባለቤት 
ትመስለኛለች ‹‹ኧረ ቶሎ በሉ ሳይፈቱባችሁ!›› 
ትላለች።  አንዳንድ ደንበኞችም ‹‹ሊፈቱባችሁ ነው 
ተነሱ!›› ይላሉ።  ይህኔ የተሽከርካሪዎች ባለቤቶች 
(አሽከርካሪዎች) የጀመሩትን የቢራ ብርጭቆ 
እየጨለጡ፣ ሻይ የያዙት ሻዩን፣ ቡና የያዙትም 
ቡናውን… አንዳንዶቹ እየጨረሱ፣ አንዳንዶቹ 
እየተውት መሯሯጥ ጀመሩ።  ምግብ ያዘዙትም 
‹‹ቴክ አዌይ (የሚወሰድ) አድርጊልኝ›› እያሉ መሮጥ 
ጀመሩ።  ጉዳዩ የትራፊክ ፖሊሶች መንገድ ላይ 
ተሽከርካሪ ያቆሙ ሰዎችን እያስነሱ ነበር። 

ቦታው የኮሪደር ልማቱ አካል ስለሆነ አዲስ 
መንገድ እየተሠራበት ነው።  በዚህ ቦታ ላይ 
ተሽከርካሪ አቁሞ መሄድ ከተከለከለ ቆይቷል።  
በተለይ እየተሠራ ያለው እንኳን አቁሞ መሄድ 
ለማለፍ እንኳን በምልክቶች ሲዘጋ የቆየ መንገድ 
ነው።  እንኳን አቁሞ ምግብ ቤት ወይም መጠጥ ቤት 
ለመቀመጥ በቅጽበት ለማለፍ እንኳን የደኅንነት ስጋት 
ያለበት ነው፤ ምክንያቱም ግንባታ እየተካሄደበት 
ያለበት ቦታ ነው።  

በሌላ በኩል የኮሪደር ልማቱ በሚያልፍባቸው 
አካባቢዎች ሁሉ (በተጠናቀቁትም ሆነ ገና እየተሠሩ 

‹‹አትቀጡብኝ›› ልመና!
ባሉት) አስፋልት ላይ ተሽከርካሪ አቁሞ መሄድ 
ከተከለከለ ቆይቷል።  በዚህ የዲጂታል ዘመን ይህን 
መረጃ ያልሰማ አሽከርካሪ ይኖራል ብሎ ማሰብ 
አይቻልም።  በቀልድም ሆነ በቁም ነገር የማኅበራዊ 
ሚዲያዎች አጀንዳ ከሆነ ቆይቷል።  ዋናዎቹ መገናኛ 
ብዙኃንም ጠዋት ማታ የሚናገሩት ነው።  እንኳን 
መንገድ ላይ ተሽከርካሪ አቁሞ የጠፋ አሽከርካሪ፣ 
ያለአግባብ በእግረኛ መንገድ ላይ የሄደ እግረኛ 
ሳይቀር እየተቀጣ ነው።  በአሽከርካሪነት ሥራ ላይ 
ያለ ሰው እንዴት ይህ መረጃ ይጠፋዋል? ስለዚህ 
በቸልተኝነት ነው ማለት ነው። 

ብዙ ማኅበራዊ ጉዳዮች እንደሚኖሩባቸው 
አውቃለሁ።  ተሽከርካሪ አቁሞ የሚጠፋው ሁሉ 
ጃምቦ ቤት ገብቶ ነው ማለት አይደለም።  ሁሉም 
ሊዝናና ነው ማለት አይደለም።  ብዙ አስገዳጅ 
የሚሆኑ ማኅበራዊ ጉዳዮች አሉ።  ዳሩ ግን ማኅበራዊ 
ጉዳይን መከወን የሚቻለው ሕግ እየጣሱ አይደለም።  
አንድ አሠራር ሕግ ነው ተብሎ ከተከለከለ በቃ ሕግ 
ነው! አስፋልት ላይ ዳር አስይዞ መቆም የተከለከለው 
ያለምክንያት አይደለም።  ለአደጋ አጋላጭ ስለሆነ፣ 
መንገድ እያጠበበ ስለሆነ… በአጠቃላይ አለማቆሙ 
የተሻለ ሆኖ ስለተገኘ ነው።  ለዚህ ደግሞ ሕግ 
ወጥቶለት ተከልክሏል።  ስለዚህ በምንም አግባብ 
ሕግ መጣስ ትክክል ሊሆን አይችልም ማለት ነው። 

በዚህ በተከለከለ ቦታ ላይ ተሽከርካሪ አቁመው 
የሄዱ ሰዎች ቢቀጡ ጥፋቱ የማን ነው? ታርጋ 
ቢፈታባቸው የፈታውን ሕጋዊ አካል በክፋት ቢኮንኑ 
ያምርባቸዋል ወይ? ሕግ ሲከበርም፣ ሕግ አላስከብር 
ሲሉም ወቅሰን ይዘለቃል ወይ?

በድምፅ ማጉያ (ማይክራፎን) ልመና መሰል 
ማስጠንቀቂያ እየተናገረ ሲመጣ የሆነ በክፋት የተሞላ 
ሰውየ ሆን ብሎ ሰውን ለመጉዳት እንደሚመጣ 
አድርገው ነው የሚያዩት።  ‹‹መጡ ደግሞ!›› አይነት 

የመሰላቸት ስሜት ነው ያላቸው።  የሚገርመው 
ግን የትራፊክ ፖሊሶቹ ምንም ማስጠንቀቂያ 
ሳይናገሩ እየፈቱ መሄድ ይችሉ ነበር።  ምክንያቱም 
ተሽከርካሪው የቆመበት ቦታ የተከለከለ ቦታ ነው።  
ደንብ ተላልፏል።  የተሽከርካሪውን ታርጋ ቁጥር 
እየጠራ ‹‹….. ቶሎ አንሳ!›› ሲል ነበር።  ይህ በበጎ 
ነው መታየት ያለበት።  ምክንያቱም አትቀጣብኝ 
እያለ እየለመነ ነው።  ከመቀጣትህ በፊት አንሳው 
እያለ ዕድል እየሰጠ ነው።  ከየጃምቦ ቤቱ እየጠራ 
እየለመናቸው ነው።  መውቀስ ያለብን ሕግ ሲጣስ 
እያዩ እንዳላዩ የሚያልፉ ሕግና ደንብ አስከባሪዎችን 
እንጂ ሕግና ደንብ የሚያስከብሩትን አይደለም።  

ይህ ልማዳችን አደገኛ የሆነ ኋላቀር ልማድ 
ነው።  ለምሳሌ፤ ፖሊስን መውቀስና መጥላት ያለብን 
ሌባን ሲተባበር መሆን ሲገባው፤ ሌባን ሊይዝ 
የሚመጣን ፖሊስ ‹‹መጡ ደግሞ!›› የሚሉ አሉ።  
‹‹መጡብህ!›› የሚሉ አሉ።  ልንወቅሰው የሚገባ 
ሕግና ደንብ ከተላለፈ አሽከርካሪ ላይ ጉቦ የሚቀበል 
የትራፊክ ፖሊስን እንጂ ሕግ የተላለፈውን አሽከርካሪ 
የሚቀጣውን አይደለም።  አንዳንድ ሰዎች እነርሱ 
እየሄዱበት ያለው ታክሲ ሕግ ተላልፎ ሲቀጣ ራሱ 
ትራፊኩን ይራገማሉ፤ ይሳደባሉ።  በዚያች ቅጽበት 
ለሄዱበት ታክሲ መወገናቸው ነው።  መወገንና 
መተባበር እኮ ለበጎ ነገር እንጂ ለጥፋት አይደለም! 

በነገራችን ላይ በድፍረት መናገርና መወያየት 
ያለብን ነገር ሕግና ደንብ ላይ ያለን አመለካከት 
በጣም ኋላቀር ነው።  ነገሮችን የምናየው ከሕግና 
ከመርሕ አንፃር ሳይሆን ከግለሰብ ማንነት ጋር ነው።  
ለምሳሌ፤ ሕግና ደንብ የተላለፈ አንድን አሽከርካሪ 
የሆነ የትራፊክ ፖሊስ ሲቀጣው ‹‹አቤት ክፋት›› 
ይባላል።  ‹‹ክፋቱ ነው እንጂ ምናለ ቢያልፈው›› 
ይባላል።  ሕጉ እኮ ይከለክላል፤ ለምን ከትራፊክ 
ፖሊሱ ግለሰባዊ ክፋትና ደግነት ጋር ይያያዛል።  

ትራፊኩ ለምን የገዳም መነኩሴ አይሆንም! ሕግ 
ከሆነ ሕግ ነው።  ሲጀመር ደግነት ማለት ሕግ መጣስ 
ሳይሆን ሕግና ደንብን ማክበር ነው።  ደግነት ማለት 
ማጭበርበርና ማታለልን ማበረታታት እና ማለፍ 
ሳይሆን በሐቅ መሥራት ነው።  በልማዳችን ግን 
እንደ የዋህና መልካም ሰው የምናየው ሕግና ደንብን 
እየጣሰ አጭበርባሪን የሚተባበር ሰው ነው።  

በትምህርት ቤት እንኳን የሚወደድ አስተማሪ 
ተማሪ የማይቆጣጠር፣ ፈተና የማያከብድ፣ 
ክፍለ ጊዜ የሚቀጣ ነው።  በተቃራኒው ሕግና 
ደንብ የሚያከብር፣ ተማሪ ሲዝረከረክ የሚቀጣ 
አይወደድም።  ይሄ ልማዳችን ነው ያደገው።  በዚህ 
ምክንያት ነው ለአንድ ተቋም ወይም ዘርፍ ኃላፊ 
ሲሾም ከሕግና ደንቡ ይልቅ የሰውየው ባሕሪ ላይ 
ትኩረት የሚደረገው።  ተቋሙ ምን መተዳደሪያ 
ሕግና ደንብ አለው ከማለት ይልቅ ሰውየው 
(ኃላፊው) ምን አይነት ባሕሪ አለው የሚለው ላይ 
ትኩረት ይደረጋል።  ይሄ ማለት የተቋሙ ሠራተኛ 
የሚተዳደረው በሕግና ደንቡ ሳይሆን በኃላፊው 
ግላዊ ባሕሪ ነው ማለት ነው።  

በነገራችን ላይ አንዳንድ ኃላፊዎችም ባሕሪያቸው 
በዚሁ ልማድ የተቃኘ ነው።  ቀልባቸው ያልወደደውን 
ሠራተኛ ‹‹ቆይ ሳልሠራልህ! ቆይ ዋጋህን ሳልሰጥህ! 
እንዲህ ባላደርገው እኔ አይደለሁም!....›› አይነት 
ፉከራ ይፎክራሉ።  ሠራተኛው የሚቀጣው ከመርሕ 
አንፃር ሳይሆን በአለቃው ግለሰባዊ አተያይ ይሆናል 
ማለት ነው።  

በእነዚህ አጓጉል ልማዶች ስለለመድን ነው 
ሕግና ደንብ ከማክበር ይልቅ ነገሩን በክፋትና ደግነት 
የምናየው።  ሕግ ከተባለ ሕግ ነው።  ሕግን ማስከበር 
ኃላፊነት የተሰጠው ሰውየ ግዴታ ነው።  ሕግ 
ማክበርም የተገልጋዩና የዜጋው ግዴታ ነው።  ስለዚህ 
የተከለከለ ነገር አናድርግ! 

በጋዜጣው ሪፖርተር 

ሜክሲኮ ፕሬዚዳንት ፑቲንን እንድታስር የቀረበላትን 
ጥያቄ ውድቅ አደረገች።

በሜክሲኮ በተካሄደው ፕሬዚዳንታዊ ምርጫ 
ክላውዲያ ሼንቡአም ማሸነፋቸው ይታወሳል።

አዲሷ ተመራጭ ፕሬዚዳንት በዓለ ሲመት በፈረንጆቹ 
ጥቅምት አንድ ቀን ለማካሄድ ቀጠሮ ተይዟል።

በርካታ ሀገራት በፕሬዚዳንቷ በዓለ ሲመት ላይ 
እንዲገኙ ግብዣ የቀረበላቸው ሲሆን ፕሬዚዳንት ፑቲን 
ግብዣው ከቀረበላቸው መሪዎች መካከል አንዱ ናቸው።

ሩሲያ ከሜክሲኮ የቀረበላትን ግብዣ እንደተቀበለች 
መገለጹን ተከትሎ ዩክሬን ፕሬዚዳንት ፑቲን ወደ ሜክሲኮ 
እንደገቡ እንዲታሰሩ ጥያቄ አቅርባለች።

ዓለም አቀፉ የጦር ወንጀል ፍርድ ቤት ፕሬዚዳንት 

ፑቲን በዩክሬን ላይ የዘር ማጥፋት ፈጽመዋል በሚል 
የእስር ትዕዛዝ ማውጣቱ አይዘነጋም።

ይህን ተከትሎም ሜክሲኮ ፕሬዚዳንት ፑቲንን አስራ 
ለጦር ወንጀል ፍርድ ቤት እንድትሰጥ በዩክሬን በኩል 
ጥያቄ ቀርቦላታል።

ተሰናባቹ የሜክሲኮ ፕሬዚዳንት አንድሬስ ማኑኤል 
ሎፔዝ የዩክሬንን ጥያቄ ውድቅ በማድረግ “ጉዳዩ እኛን 
አይመለከትም” ሲሉ ምላሽ መስጠታቸውን ሮይተርስ 
ዘግቧል።

ሜክሲኮ የዓለም አቀፉ ጦር ወንጀል ፍርድ ቤት አባል 
ስትሆን ሩሲያ በአንጻሩ አባል አይደለችም።

ፕሬዚዳንት ፑቲን ክላውዲያ ሼንቡአም የሜክሲኮ 
አዲስ ፕሬዚዳንት ሆና ስትመረጥ የእንኳን ደስ አለሽ 
መልዕክት ካስተላለፉ የዓለም መሪዎች መካከል አንዱ 

ሜክሲኮ ፕሬዚዳንት ፑቲንን እንድታስር 
የቀረበላትን ጥያቄ ውድቅ አደረገች

ነበሩ።
ፕሬዚዳንት ፑቲን በወቅቱ ሩሲያ በደቡብ 

አሜሪካ ካሏት ወደጅ ሀገራት መካከል ሜክሲኮ 
ዋነኛዋ ናት ብለው ነበር።

በጋዜጣው ሪፖርተር

ከቢሊየነሩ ኢላን መስክ ጋር በአደባባይ የቃላት ምልልስ 
ውስጥ የገቡት የቬኒዙዌላው ፕሬዚዳንት ኒኮላስ ማዱሮ ኤክስን 
ለ10 ቀናት አገዱ።

የኤክስ (የቀድሞው ትዊተር) ባለቤት የሆነው ኢላን መስክ 
ፕሬዚዳንቱን “አምባገነን” እንዲሁም “ቁምነገር አልባ” ሲል 
ከመወረፍ አልፎ የፕሬዚዳንቱን የማሰላሰል አቅም ከአህያ ጋር 
አነጻጽሯል።

ፕሬዚዳንቱ በምላሹ መስክን፤ ‘ፋሽስት’ እንዲሁም 
በቬኒዙዌላ “ጥላቻ የሚዘራ እና የእርስ በእርስ ጦርነት የሚቀሰቅስ” 
ሲሉ ወርፈውታል።

የሁለቱ ግለሰቦች ውዝግብ የጀመረው አወዛጋቢው 
የቬኔዙዌላን ፕሬዚዳንታዊ ምርጫ ኒኮላስ ማዱሮ ማሸነፋቸውን 
ይፋ ካደረጉ በኋላ ነው።

ከጥቂት ሳምንታት በፊት የተደረገው ምርጫ በብዙ የምርጫ 

ታዛቢዎች ዴሞክራሲያዊ አልነበረም ተብሏል።
ከአንድ ወር በፊት የተደረገውን የምርጫ ውጤት ያልተቀበሉ 

በርካታ የአገሪቱ ዜጎች ጸረ-መንግሥት የሆኑ የተቃውሞ ሰልፎችን 
ሲያደርጉ ቆይተዋል።

ዋነኛ ተቃዋሚ ፓርቲው ፕሬዚዳንታዊ ዕጩ ምርጫውን 
ማሸነፋቸውን የሚያሳይ ማስረጃ አለን ሲሉ ቆይተዋል።

ይሁን እንጂ ማዱሮ የሀገሪቱ ምርጫ ቦርድ በምርጫ ወቅት 
የሳይበር ጥቃት ደርሶበት ነበር ካሉ በኋላ፤ ኢላን መስክ ዳግም 
እንዳልመረጥ የሳይበር ጥቃት አስከፍቶብኛል ብለዋል።

በቬኔዙዌላ መንግሥት ምርጫውን እንዲታዘብ ወደ ሀገሪቱ 
የገባው የካርተር ማዕከል ግን በምርጫ ቦርዱ ላይ የሳይበር ጥቃት 
መፈጸሙን የሚያሳይ ምንም አይነት ምልክት አልታየም ብሏል።

ማዱሮ በቴሌቪዥን መስኮት በቀጥታ በተላለፈ ንግግራቸው 
ለኢላን መስክ ምላሽ ለመስጠት በሚመስል ርምጃ ኤክስ ለ10 ቀናት 
በቬኒዙዌላ ይታገዳል ብለዋል።

“ኢላን መስክ የኤክስ ባለቤት ነው። ሁሉንም ሕጎች ጥሷል” 
ብለዋል ማዱሮ።

“ጥላቻ በመንዛት፣ በፋሺዝም፣ የእርስ በእርስ ጦርነት 
በመቀስቀስ፣ ለቬኒዙዌላውያኖች ሞት በመመኘት ሁሉም ሕጎች 
ጥሷል” ብለዋል ፕሬዚዳንቱ በንግግራቸው።

ከቬኒዙዌላው ምርጫ በፊት ኢላን መስክ ለዋነኛ ተቃዋሚ 

ፓርቲ ዕጩ ድጋፉን ገልጾ ነበር።
ከምርጫው በኋላ መስክ “በማዱሮ መንግሥት ትልቅ 

የምርጫ ውጤት ማጭበርበር ተከናውኗል፤ አምባገነኑ ማዱሮ 
አሳፋሪ ናቸው” ሲል ጽፎ ነበር።

በዚህ ያልተገደበው መስክ፤ የፕሬዚዳንት ማዱሮን 
የማሰላሰል አቅም ከአህያ ጋር በማመሳሰል “የቬኒዙዌላ ሕዝብ 
ይህን ቁም-ነገር አልባ ሰው በቃን ያሉበት ጊዜ ነው” ብሏል።

የአገሪቱ ምርጫ ቦርድ ማዱሮ ምርጫውን ማሸነፋቸውን 
ይፋ ቢያደርግም የአሜሪካ፣ አርጀንቲና፣ ኡራጉዋይ እና ኢኳዶር 
መንግሥታት ምርጫውን ያሸነፉት ተቃዋሚው ኤድሙንዶ 
ጎንዛሌዝ ናቸው ብለዋል።

ምርጫ ታዛቢው የካርታር ማዕከል እንዲሁም ፕሬዝዳንታዊ 
ምርጫ ዓለም አቀፍ መስፈርቶችን የሚያሟላ አይደለም በማለት 
ዴሞክራሲያዊ አይደለም ሲል ደምድሟል።

ከኢላን መስክ ጋር የቃላት ምልልስ ውስጥ የገቡት የቬኒዙዌላው ፕሬዚዳንት ኤክስን አገዱ

       መጋቢ አዕምሮ
ማህበራዊ

አስናቀ ፀጋዬ

አንዳንዴ የት ይደርሳል ያላችሁት የፍቅር ግንኙነት፣ 
ጓደኝነት፣ ትዳር ወይም ቢዝነስ ባለመግባባት ምክንያት 
በአጭር ሲቀጭ ታያላችሁ።  ታዲያ እንዴት ነው ራሳችንን 
ተግባቢ የምናደርገው? ከሰዎች ጋር ነው የምንኖረው።  
እኛ ሰዎች ደግሞ እንደ ዓይን ቀለማችን ፀባያችንም 
ይለያያል።  አንዳንድ ሰው ዝምተኛ ነው።  አንዳንድ ሰው 
ነገረኛ ነው።  አንዳንድ ሰው ሰላማዊ ነው።  አንዳንድ ሰው 
ስሜታዊ ነው።  አንዳንድ ሰው ቁጡ ነው።  እንዳንድ ሰው 
ረጋ ያለና ታጋሽ ነው።  እንደዚህ ዓይነት ሰዎች በዙሪያችን 
አሉ።  ታዲያ እንዴት ነው የምንግባባው? ሥራው 
በደምብ እንዲሰራ፣ የፍቅር ግንኙነቱ፣ ትዳሩ፣ ጓደኝነቱ 
ጥሩ እንዲሆን ተግባቢ መሆን አለብን።  እንዴት ነው 
በአጭር ጊዜ ሰዎችን ተግባብተንና ተረድተን የልባችንን 
እውነት የምናሳያቸው? የምንነግራቸው ? የምናሳምናቸው 
እንዴት ነው? 

የመጀመሪያው ሰዎችን ጠንቅቆ ማወቅ ነው።  ትዳሮች 
የሚፈርሱት፣ የፍቅር ግንኙነቶች የሚበላሹት፣ ሰዎች 
እየተዋደዱ የሚለያዩት አንድ መሠረታዊ ነገር ስለማያውቁ 
ነው።  የሰው ልጅ ሰውን የሚያምነው ወይም የሚግባባው 
በሶስት መንገድ ነው።  አንደኛ በመስማት ነው።  ሁለተኛ 
በሚያየው ነገር ነው።  ሶስተኛ በስሜት ንክኪ ሊሆን 
ይችላል።  ስለዚህ ከአንድ ሰው ጋር ስትግባባ እሱ 
የሚያምንህ በምትነግረው ነገር ሊሆን ይችላል።  አንተ 
እያሳየኸው እርሱ ስትነግረው ሊሆን ይችላል የሚሰማህ።  
ወይ ደግሞ አንተ እያስረዳኸውና እየነገርከው ነው ግን 
እሱ አይቶ ይሆናል ማመን የሚፈልገው።  

ለምሳሌ ሴቶች በመስማት ነው ፍቅር የሚይዛቸው 
ይባላል።  በቃ በጆሯቸው በሚገባው ነገር።  ስለዛ ሰው 
በሚሰሙትና በሚነግሯቸው ነገር በፍቅር ይወድቃሉ።  
ወንዶች ደግሞ በሚያዩት ነገር በፍቅር ይወድቃሉ ይባላል።  
ሁኔታዋንና መልኳን አይተዋት ሊማረኩ ይችላሉ።  ስለዚህ 
ወንዶች በሚያዩት፤ ሴቶች በሚሰሙት ነገር በፍቅር 
ይወድቃሉ ይባላል።  አሁን አንተ የምትግባባው ሰው 
የሚያመዝነው በየትኛው መልኩ ነው? የሚያምንህ ሲያይ 
ነው፣ በምትነግረው ነው ወይስ በስሜት ነው?

ለምሳሌ አንዳንድ አለቆች አርፍዳችሁ ስትመጡ 
ምክንያቱን ስትነግሯቸው አያምኗችሁም።  መንገዱ 
ተዘጋግቶ ነው ያረፍደኩት ስትሏቸው አይሰሟችሁም።  
‹‹አንተን አላምንህም›› ይሏችኋል።  ግን ደግሞ 
እንዳጋጣሚ ስታረፍዱ ስልካችሁን አውጥታችሁ ፎቶ 
ብታነሱና ለአለቃችሁ ‹‹አየኸው መንገዱ እንዴት 
እንደተዘጋጋ›› ብትሉት ከምትነግሩት ይልቅ ፎቶውን 
አይቶ ‹‹አንተ እውነትህን ነው ተዘጋግቶ ነበር።  አይ 
እንደውም ጥሩ ሰዓት ደርሰሃል›› ብሎ ሊረዳህ ይችላል።   
አያችሁ አንዳንድ ሰው ስትነግሩት አይሰማም።  ስታሳዩት 
ነው የሚሰማው።  ስለዚህ አንተ ከዛ ሰው ጋር መግባባት 
ከፈለክ በምን መልኩ ነው ቶሎ የሚረዳህ?፣ ስሜቱን 
ፍንቅል የሚያደርገው?፣ ስትነግረው ነው? ወይስ ሲያይ 
ነው? ወይስ በስሜት ስትግባባው ነው?

ለምሳሌ አንዳንድ አስቂኝ የፍቅር ግንኙነቶች 
አሉ።  በጣም ይዋደዳሉ እኮ! ግን እንዲለያዩ ብዙ 
ምክንያት አላቸው።  ለምሳሌ እሷ ፍቅሩን እንዲገልፅላት 
የምትፈልገው እንዲነግራት ነው።  በምትሰማው ነው ፍቅር 
ላይ የምትወድቀው።  እርሱ ግን ሰርፕራይዝ ያደርጋታል።  
እራት ይጋብዛታል።  የሆነ ነገር ገዝቶ ይመጣል።  
ፍቅሩን በተግባር ያሳያታል።  ግን አይነግራትም።  
እወድሻለሁ፤ አፈቅርሻለሁ አይላትም።  ላንቺ ያለኝ 
ስሜት እኮ አልገባሽም እያለ በአፉ አይነግራትም።  እሷ 
ደግሞ እንዲነግራት ትፈልጋለች።  ስለዚህ የሚወዳት 
አይመስላትም።  ‹‹ውይ አንተ እቃ ነው የምትገዛው፤ ምን 
እንዲህ ነው የምታርገው፣ እንደምትወደኝ እኔ አላውቅም›› 
ትለዋለች።  በዚህ ምክንያት ይጣላሉ።  አይስማሙም።  
አያችሁ እሷ መስማት ነዋ የምትፈልገው።   

አንዳንድ ትዳር ደግሞ አለ እሷ የምትፈልገው በተግባር 
እንዲያሳያት ነው።  እሱ ደግሞ ይነግራታል።  ‹‹እኔ እኮ 
በጣም ነው የምወድሽ›› ይላታል።  በአጭሩ ጅንጀና ላይ 
ጎበዝ ነው።  በስልክ አጭር መልዕክት ይልክላታል።  
ይደውልላታል።  ፍቅሩን ይነግራታል።  እሷ ግን ከእርሱ 
የምትፈልገው ፍቅሩን በተግባር እንዲያሳያት ነው።  ወይ 
ወስዶ እንዲጋብዛት፤ ወይ ደግሞ ፊልም እንዲያዩ አልያም 
ሰርፕራይዝ እንዲያደርጋት ሊሆን ይችላል የምትፈልገው።  
እርሱ ደግሞ በንግግር ነው ተግባሩ።  ችግሩ እእህ ጋር 
ነው።  አያችሁ አልተግባቡም ማለት ነው።  ግን እኮ 
ሊዋደዱ ይችላሉ።  እሷ ‹‹አይ እርሱ አይረዳኝም›› 

ተግባቢነትና ሰዎችን የማሳመን ጥበብ

ትላለች።  ለምን? እርሷ የምትፈልገው ተግባሩን ነበር።   
አንዳንዶች ደግሞ ስሜት የሚወዱ ናቸው።  መተህ 

እቅፍ እንድታደርጋቸው፣ እንድትግባባቸው፣ በስሜት 
እንድትረዳቸው ይፈልጋሉ።  አንዳንድ ሰው ደግሞ የሆነ 
ነገር ማድረግና መንገር እንድትወደው የሚያደርገው 
ይመስለዋል።  አለመግባባት ነው።  ስለዚህ ሰዎች በምን 
ዓይነት መንገድ ነው የሚረዱን የሚለውን ማወቅ በጣም 
ወሳኝ ነው።  አንተ ስትሰማው ነው ደስ የሚለው፣ 
ስትነግረው ነው፣ ስታሳየው ነው፣ በስሜት ነው በቃ! 
ይህን መረዳት በጣም ወሳኝ ነው።   

ሁለተኛው ሰዎችን እንድናሳምንና ከሰዎች ጋር 
እንድንግባባ የሚያደርገን የራስን ጥቅም አለማስቀደም 
ነው።  ለምሳሌ አንድ ነጋዴ መንገድ ላይ ቆሞ እስኪ 
ይችን እቃ ግዙኝ፤ እንደው ምሳ መብያዬ ናት ቢል 
ማንም ዞር ብሎ አያየውም።  ዘመናዊ ልመና ብለን ነው 
ጥለነው የምንሄደው።  ምክንያቱም ምሳ መብያዬ ስላለ 
‹‹እኔ እቃ የምገዛው እሱን ምሳ ላጋብዝ ነው›› ብለን 
ነው የምንሄደው።  እቃው ቢያስፈልገን ራሱ ከዛ ሰው 
አንገዛውም።  ምንም ነገር የምናደርገው ለሰው ብለን 
አይደለም።  ለራሳችን ነው።  እቃ ስንገዛ ለነጋዴው አስበን 
አይደለም።   

እቃ ብቻ አይደለም ሃሳቦች ከሰዎች ጋር ያለን 
ግንኙነት ለእኛ ከጠቀመን ነው የምናደርገው።  ለዛ 
ሰው ብለን የምናደርገው ነገር የለም።  ወዳጄ! ሃሳብህን 
የሚቀበሉህ ለአንተ ብለው አይደለም።  እነርሱ ካመኑበት 
ነው።  ስለዚህ አንተ የእነሱን ስሜት፣ ሃሳብ፣ ጥቅም 
ወይም ፍላጎት ቅድሚያ ሰጥተህ ካስተናገድካቸው ምንም 
ነገር ብትጠይቃቸው፣ ምንም ነገር ብታስቸግራቸው 
ይስማማሉ።  ይህ ነው ሰዎችን የማሳመን ጥበብ ማለት።  
የሚፈልጉትን ቀድመህ  ትሰጣቸዋለህ።  በመጨረሻ አንተ 
የምትፈልገውን ትወስዳለህ።  ስለዚህ ለራስህ ቅድሚያ 
አትስጥ ለእነርሱ ፍላጎት ቅድሚያ ስጥ።  

ሶስተኛው ተግባቢና አሳማኝ የሚያደርገን መንገድ 
ጊዜና ሁኔታ ላይ ብልህ መሆን ነው።  ለምሳሌ ክረምት ላይ 
ቲ ሸርት አትሸጡም።  ወይም የቲሸርት ገበያ ይቀዘቅዛል።  
ምክንያቱም ብርድ ነው፤ ማነው ቲ ሸርት የሚያደርገው? 
አያችሁ! ሰዎች ፊታቸው ክረምት ሆኖ ድብርት ላይ 
ሆነው መጥፎ ስሜት ላይ ሆነው አንተ የፈለከውን 
ነገር ብትነግራቸው አይቀበሉህም።  አየህ አንድ ነገር 
ለማድረግ፤ ሰዎች እንዲሰሙህ ጊዜና ሁኔታዎችን መረዳት 
አለብህ።  በትክክለኛው ቦታ፣ ሁኔታና ጊዜ ላይ መገኘት 
አለብህ።  አንድ ነገር ስትናገር ያ ሰው ያለበት የስሜት 
ደረጃ ወይም ሁኔታ በጣም ወሳኝ ነው።  በተለይ ደስ 
ብሎት ተረጋግቶ ከሆነ ምንም ብትነግረው ሊቀበልህ፣ 
ሊሰማህና ሊያምንህ ይችላል።  

ግን ስሜቱን አይተህ ያለበት ሁኔታ ጥሩ ካልሆነ 
ከቻልክ ከድብርቱ አውጥተህ፣ አረጋግተኸው፣ ጭንቀቱን 
አራግፈህለት የፈለከውን ነገር ብትነግረው ሊያምንህ 
ይችላል።  ነገር ግን በዛ ሁኔታ ውስጥ ሆኖ አንድ ነገር 
ብታደርግ አይቀበልህም።  ስለዚህ ብልጥ ከሆንክ ጊዜና 

ሁኔታ ላይ ብልህ ወይም ጥሩ መሆን አለብህ።  ያኔ 
ተግባቢ ያደርግሃል።  ያኔ ሰዎችን ማሳመን ላንተ ቀላል 
ይሆናል።  ጊዜና ሁኔታን በደንብ መጠበቅ አለብህ።  

አራተኛው ደግሞ ሁሌም ቢሆን ስሜትን መቆጣጠር 
መቻል ነው።  አንድ ሰው በጣም ተግባቢና ሰዎችን 
ማሳመን የሚፈልግ ከሆነ የራሱን ስሜት መቆጣጠር 
አለበት።  አብረሃቸው የምትኖራቸው ሰዎች ፍቅረኛህ፣ 
ጓደኛህ ወይ የትዳር አጋርህ ወይ አብሮህ የሚሰራህ ሰው 
በጣም ስሜታዊና ቁጡ ሊሆን ይችላል።  ያንን ሰው 
የምታሳምነው፣ የምትግባባው ግን እንደሱ ቁጡ ሆነህ 
አይደለም።  ስሜትህን ተቆጣጥረህ ነው።  

ለምሳሌ ሴቶች በጣም ሲናደዱ ስለችግሩ ማውራት 
ይፈልጋሉ።  ወንዶች ደግሞ ሲበሳጩ ልጉም ነው 
የሚሉት።  ፀጥ ነው የሚሉት።  አይምሯቸው ውስጥ 
ነው የሚያሰላስሉት።  ሴቶች ግን ያወራሉ።  ለምሳሌ 
አጠገብህ ያለችው ሴት ስትናደድ ዝም ብለህ ስማት።  
ያናደዳትን ያበሳጫትን ስታብራራ ‹‹እንዲህ ሆነ እንዴ 
አሃ!›› እያልክ ዝም ብለህ ስማት።  መፍትሔ አትንገራት።  
እሷ ስታወራ እኩል አታውራ።  ዝም ብለህ አድምጣት።  
ጆሮህን ነው የምትፈልገው።  ምን መሰለህ መፍትሔውን 
መጨረሻ ላይ ልትነግራት ትችላለህ።  አድምጠሃት 
ስትጨርስ ልክ እሷ ስትረጋጋ መፍትሔውን ብትነግራት 
በደንብ ታደምጥሃለች።  ሴት ልጅ ምክር ትሰማለች።  ግን 
የምትሰማህ እሷ ያወራችውን ከጨረሰች በኋላ ነው።  

ወንድ ልጅ ደግሞ ሲበሳጭ ፀጥ ይላል።  ‹‹ምን ሆነህ 

ነው? ምን ተፈጠረ?›› ማለት የለብሽም።  ዝም ብለሽ 
ዝምታውን አስጨርሺው።  በቃ ዝም ብለሽ እይው።  
ንዴቱን ውጦ አስልቶ ሲጨርስ ራሱ ያወራሻል።  ‹‹ዛሬ 
እንዲህ ተፈጥሮ እኮ ነው የተበሳጨሁት›› ይልሻል።  
አንቺ ሳትጠይቂው፡ ያለበለዚያ ምን ሆነህ ብለሽ 
የምትጨቀጭቂው ከሆነ ይባስ ይናደድና ሌላ ነገር መዞ 
ልትጣሉ ትችላላችሁ።  እስከ መጨረሻው ልትለያዩም 
ትችላላችሁ።  ስለዚህ ከተናደደ ዝም ብለሽ አድምጪው።  
ወይ ዝም በይው።  ማውራት ሲጀምር አድምጪው።  
ከዛ ሰምተሸ ስትጨርሺ አድንቂው።  ‹‹አንተ እኮ ይሄን 
መፍታት አቅቶህ አይደለም ዝም ብለህ ነው የተናደድከው›› 
ብለሽ አበረታቺው።  እንዳትመክሪው! ወንድ ልጅ ምክር 
አይወድም።  አድናቆት ነው የሚፈልገው።  

አምስተኛው መፍትሔ የሚያወሩትን መድገም 
ነው።  ከሰዎች ጋር መግባባትና ልታሳምናቸው ከፈለክ 
የሚያወሩትን ስማቸውና መሃል ላይ አስቁመህ ‹‹ግን 
ገብቶኛል እንዲዚህ ነው ያልከው መሰለኝ አይደል›› 
ብለህ ቃል በቃል ያ ሰው የነገረህን ነገር ድገምለት።  ደስ 
ይለዋል።  እየተከታተልከው እንደሆነ ይገባዋል።  ‹‹አዎ! 
እኮ ባይገርምህ›› እያለ የልቡን ሁሉ ይነግርሃል።  ለምን? 
እያደመጥከው ነዋ!  የልቡን እውነት እየተረዳህለት ነው።  

እዚህ ጋር ሁለት ጥቅም ታገኛለህ።  አንደኛ ከዛ ሰው 
ጋር እስከ ጥግ ድረስ ትግባባለህ።  ለምን እያደመጥከው 
ነው።  በዛ ላይ ደግሞ የነገረህን እየከለስክለት ነው።  ሁለተኛ 
ያ ሰው አውርቶ ሲጨርስ የፈለከውን ነገር ብጠይቀው 
እሺ ይልሃል።  ለምን? አድምጠኸዋላ! ባለውለታው ነህ።  
ሰዎች እንደ መደመጥ የሚያስደስታቸው ነገር የለም።  
ስለዚህ አድምጠኸው ስትጨርስ የፈለከውን ብታዘው 
የፈለከውን ሁሉ ያደርግልሃል።  

ስድስተኛውና የመጨረሻው መፍትሔ ለቃል 
መታመን ነው።  አንዳንዴ ሰዎች ንግግርህ ብቻ 
ላያሳምናቸው ይችላል።  በተግባር ማየት ይፈልጋሉ።  
ዓለም ላይ በጣም የምናደንቃቸው መሪዎች ለተግባራቸው 
የታመኑ ናቸው።  ለዛ ነው በጣም የምናከብራቸው፤ 
የምናደንቃቸው።  አንተም አንዳንዴ በዙሪያህ ያሉ 
ሰዎች ንግግርህን ሰምተው ላይቀበሉህ፣ ላይረዱህ፣ 
ላይሙህ ይችላሉ።  በቃ! ‹‹እኔ ሰዎችን አላሳምንም ማለት 
ነው›› አትበል።  አንተ እነሱን የምታሰምነው በንግግርህ 
አይደለም።  በተግባርህ ነው።  

አንዳንድ ሰዎች ደግሞ ሊንቁህ ይችላሉ።  አንተን 
መቀበል ላይፈልጉ ይችላሉ።  ቦታ ላይሰጡህ፤ ያንተ 
ነገር ላይዋጥላቸው ይችላል።  እየነገርካቸው ላይሰሙህ 
ይችላሉ።  እንደዚህ ዓይነት ሰዎች የሚሰሙህ በድርጊትህ 
ነው።  ለእንደነዚህ ዓይነት ሰዎች ራስህን ቀይረህ በተግባር 
አሳያቸው።  ለአንዳንድ ሰዎች ጣፋጩ በቀል በእነርሱ ፊት 
የሚያስደነግጥ ስኬትን መጎናፀፍ ነው።  ራስህን ለውጠህ 
ሲያዩ ያኔ ከንግግርህ በላይ ተግባርህ ያስተምራቸዋል።  
ስለዚህ ለቃልህ ታመን።  ያልከውን ነገር በሕይወትህ 
ግለጥ።  አየህ አንዳንዴ ንግግርህ ብቻ አያሳምንም።  
ተግባርህ ማሳመን አለበት።   

አንድ ሰው በጣም 
ተግባቢና ሰዎችን ማሳመን 
የሚፈልግ ከሆነ የራሱን 

ስሜት መቆጣጠር አለበት

ርዕሰ አንቀፅ ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

ሀገራት  የየራሳቸው  የሆነ  ፖለቲካዊ ፣ኢኮኖሚያዊ እና ማኅበራዊ ፍላጎቶች አሏቸው፤እነዚህን ፍላጎቶቻቸውን  
እውን ለማድረግ የተለያዩ አማራጮችን ይጠቀማሉ። ይህ ዘመናት ያስቆጠረ  ዓለም አቀፍ አካሄድ  ነው። ይብዛም  
ይነስ  በዚህ ተጨባጭ   እውነታ ውስጥ  ያላለፈ  ሀገርም ሆነ ማኅበረሰብ የለም።  

እነዚህ ፍላጎቶች  አሁን ያለውን  ዓለም አቀፋዊ እውነታ  በመፍጠር ሂደት ውስጥ ተጠቃሽ ናቸው። በተለያዩ 
ፍላጎቶች ዓለም በምትናጥበት በዚህ ዘመን እውነታው  ፤ በብዙ መልኩ የአደባባይ ትርክት  ከመሆን አልፎ፤በሀገራት 
መካከል  ለሚኖሩ  ግንኙነቶች  በአሉታዊ እና በአዎንታዊ  ምክንያትነት  የሚጠቀስ ነው። 

ከቀደመው ዘመን  ጀምሮ  ሀገራት እነዚህን ፍላጎታቸውን  ተጨባጭ ለማድረግ  ከኃይል ጀምሮ  የተያዩ 
አማራጮችን  ይጠቀማሉ፤ በአብዛኛው  ዓለማችን ያስተናገደቻቸው ግጭቶች እና ጦርነቶች በአንድም ይሁን በሌላ 
ከዚሁ እውነታ ጋር የተሳሰሩ ናቸው። ወደፊትም ዓለማችንን የሚያሰጓት    ግጭቶች እና ጦርነቶች  ከዚህ  ያለፈ 
ምክንያት ይኖራቸዋል ተብሎ አይታሰብም።

አሁን ላይ ዓለም አቀፉ ኅብረተሰብ  ስለ ሰላም ከሚያዜመው ዜማ እና ስለ ሰላም ካለው መሻት  አንፃር፤ፍላጎቶችን  
እውን በማድረግ ሂደት   ከኃይል ይልቅ  ውይይት እና ድርድር  እንዲሁም ከዚህ የሚመነጭ ዘላቂ መፍትሄ በብዙ 
መልኩ ተመራጭ ነው። በጋራ ተጠቃሚነት መርህ ላይ የተመሰረተ ፍላጎትን የማሟላት  መንገድም  ተመራጭ ነው። 

ለዚህ ደግሞ ከሁሉም በላይ  እስካሁን በመጣንበት መንገድ  ዓለምን   ብዙ ዋጋ ካስከፈለው ያልተገባ ጣልቃ 
ገብነት መቆጠብ ፣ሀገራት እና የሀገራት ሕዝቦች  የራሳቸውን እጣ ፈንታ በራሳቸው እንዲወስኑ  ማበረታታት፤ይህን 
የማድረግ   ነጻነታቸውን  ማክበር  እና ማስከበር ከሁሉም በላይ ቅድሚያ ሊሰጠው የሚገባ ነው ።

ባለንበት ዘመን ሞግዚት የሚፈልግ ሀገር እና ሕዝብ የለም፤ የትኛውም ሀገር  እና ሕዝብ  የሚጠቅመውን እና 
የሚጎዳውን ለመወሰን   የሚያስችል  የእውቀት ክፍተት የለበትም፤   ይህን ለማድረግም   ሞግዚት  አይፈልግም። 
የሞግዚትነት  አስተሳሰብ የቱን ያህል   ዋጋ እንደሚያስከፍል፤ ከአፍሪካ እና   ከአፍሪካውያን በላይ ምስክር ሊሆን 
የሚችል የለም።

ሞግዚትነት በወለደው  ስንኩል አስተሳሰብ  አፍሪካውያን የሰብአዊ ማንነታቸውን ፣ሀገራቸውን  እና  ተስፋቸውን  
ተነጥቀዋል። በገዛ ሀገራቸው ባይተዋር ሆነው ረጅም የግዞት ዘመን  ለማሳለፍ ተገድደዋል። እውነታውን መቀልበስ  
ከፍ ያለ የህይወት መስዋዕትነት የጠየቀ  መራራ ትግል እንዲያደርጉ  ጠይቋቸዋል።

ከብዙ መራራ ትግል በኋላ ያገኙትን ነጻነታቸውን  በአግባቡ ሳያጣጥሙት ፣ ልዩነቶችን  በሚያሰፋ እና  ወደ 
ግጭት  በሚወስዱ የሴራ ትርክቶች ተጠልፈው ላለፉት ስድስት አስርት ዓመታት ሰላም እና መረጋጋት አጥተው፣ 
በአንድም ይሁን በሌላ የራሳቸው ላልሆነ አጀንዳ ያልተገባ ዋጋ ሲከፍሉ ቆይተዋል፤ ዛሬም በተመሳሳይ መልኩ 
እየከፈሉ ያሉ የአህጉሪቱ ሕዝቦች  ጥቂት አይደሉም።

አሁን ላይ አፍሪካውያን  የሚያስፈልጋቸው  በሴራ  የተለወሰ  የልዩነት ትርክት ሳይሆን ፣ ከድህነት  እና ከኋላ 
ቀርነት የሚያወጣቸው  የጋራ  ትርክት/  አጀንዳ ነው። ይህ ደግሞ  በቀደመው ዘመን ብዙ ዋጋ የከፈሉበትን  የነጻነት 
ትግል ሙሉ በማድረግ ፣ የሕዝባቸውን  በልጽጎ  የመገኘት  ህልም  እውን ማድረግ  የሚያስችል ነው። 

ከዚህ ውጪ በአፍሪካውያን መካከል  ድብቅ የልዩነት የሴራ ትርክት በመፍጠር ፣ ፖለቲካዊ ፣ኢኮኖሚያዊ 
እና ማህበራዊ ፍላጎቶችን ተጨባጭ ለማድረግ  የሚደረጉ ጣልቃ ገብነቶች ፣በየትኛውም ሁኔታ እና መመዘኛ 
ተቀባይነት የሚኖራቸው አይደሉም። በተለይም ኢትዮጵያና ሕዝቦቿ ለነጻነት ካላቸው  ትልቅ ቦታና ከከፈሉለት 
ውድ መስዋዕትነት አንጻር ለምንም ዓይነት ጣልቃ ገብነት በሯን ፈጽሞ ክፍት እንደማታደርግ ሊታወቅ ይገባል፡፡ 
ከዚህም በላቀ ድርጊቱ  አፍሪካውያን ለሁለንተናዊ ነጻነታቸው ያካሄዱትን መራራ ትግል እና  የከፈሉትን  ከፍ ያለ 
መስዋዕትነት የሚያሳንስ ጭምር ነው።

አሁን ላይ በኢትዮጵያ እና በሶማሌ ላንድ መካከል  እየተደረጉ ያሉ የሁለትዮሽ ስምምነቶች  የሕዝቦቻቸውን 
አብሮ የማደግ እና የመልማት ፍላጎት ታሳቢ ያደረጉ፤ ከትናንት  የሴራ እና የልዩነት ትርክት ወጥተው ለጋራ 
ተጠቃሚነት  ያላቸውን ቁርጠኝነት በተጨባጭ ያመላከቱ እና ለብዙዎች ምሳሌ ሊሆን የሚችሉ ናቸው።

ይህን ተከትሎ የሚሰሙ  አፍራሽ ትርክቶችና ጣልቃ ገብነቶች፣ ለሶማሌ  ሕዝብ  ሞግዚት ሆኖ የመቅረብ 
ዝንባሌዎች ፣ በአፍሪካ ቀንድ አካባቢ የሚታየውን  አዲስ   የትብብር መንፈስ ለማቀዛቀዝ  ፣ከዚያም ባለፈ 
የአካባቢውን  ሀገራት ሕዝቦች አንድነትና ትብብር ለመሸርሸር የመፈለግ ዝንባሌ እና  ያልተገባ ጣልቃ ገብነት ነው። 

ጣልቃ ገብነቱ የአካባቢውን ሕዝቦች 
አንድነትና ትብብር ለመሸርሸር የመፈለግ 

ዝንባሌ ነው! 
አዶኒስ(ከሲኤምሲ)

የማክሮ  ኢኮኖሚ  ማሻሻያ  ፖሊሲ  መውጣትን  
ተከትሎ  በርካታ  አስተያየቶች ዘንበዋል። 
ምስጉንና ቅዱስ የሆኑ፤ ጨለማና  አስፈሪ ሃሳቦች 

እንዲሁ ተደምጠዋል። 
የማክሮ ኢኮኖሚ ማሻሻያው ሀገርንና ሕዝብን  

በሚጠቅም  መልኩ አስደናቂና አስገራሚ ለውጦችን 
ማምጫ መንገድ ነው። በሂደትም የሀገሪቱን ኢኮኖሚ 
የሚያበለጽጉ ገጸ በረከቶች  ያቀፈ ነው የሚሉና  በዚህም 
ተመሳሳይ ለውጥ በማድረግ ሌሎች የዓለም ሀገራት 
ከየት ተነስተው የት እንደደረሱ በምሳሌነት  አስረግጠው  
የሚነግሩን ጥቂቶች አይደሉም።  ብርሃንን የምናይበት 
መስመር  መሆኑን ጭምር  ምለውና  ተገዝተው 
ያስረዱናል። እመኑን ለውጥ እናመጣለን። ለውጡን 
በጋራ እናጣጥማለን። ይህንንም  ማሳለጫ መንገድ 
ብለው የሚተነትኑ  የኢኮኖሚክስ ባለሙያዎች በርካታ 
ናቸው። ይሄ  ለማንም  ለምንም ሳይሆን ሀገርንና ሕዝብን 
ይጠቅማል ከሚል  ቀና ሃሳብ  በመነሳት እና ሳይንሱን 
በመንተራስ ጭምር ።

 አንዳንዱ ደግሞ ምንም ሳይገባው  ፖለቲካውን 
ስለደገፈና ካድሬ ስለሆነ ብቻ በቃ  ለሀገር ይጠቅማል!  
መንግሥት ያወጣው  በመሆኑ ብቻ  ተቀበሉ ብሎ 
በድፍኑ  ዋጠው ሰልቅጠው  አስተሳሰብን የሚያራምዱም 
እንዲሁ  አልጠፋም።  እዚህ ላይ አንድ ጥያቄ ይነሳል። 
አንድን ፓርቲ (መሪ) ስለደገፍነውም ስለነቀፍነውም 
ሳይሆን ሳይንሱ ላይ እውነታው ላይ ተመስርተን መሆን  
አለበት የሚለው ገዢ ምክንያት ይሆናል። ዋናው ጥያቄ 
መሆን ያለበት ሀገርን ይጠቅማል ? ሕዝብን ከስደት ፣ 
ከረሃብና ጥም ያድናል ወይ ? ኢኮኖሚው ላይ ጠብ 
የሚል የሚታይ ነገር ያተርፋል ወይ  ?… የሚለው ነው። 
ዳዴው  ቆሞ  ወደ መራመድ ከዛም ሮጦ ድህነትን  ወደ 
ማምለጥ ያሸጋግራል ወይ  የሚለው ነው ዋና ጥያቄ 
መሆን ያለበት።

 በሌላ በኩል  ደግሞ  እድል ሳይሆን ስጋት  ይዞ 
መጥቷል ብለው  ሳይቀርቡት የፈሩት፤ መፍራት ብቻ 
ሳይሆን የደነበሩም አልጠፉም ።  በዚህ ላይ  ትንታኔ 
የሚያቀርቡ  ምሁራን በተመሳሳይ በርክተዋል።  
ይሄንንም በሁለት መልኩ ማየት ይገባል። አንዳንዱ ይህን 
ሥርዓት  ለማስጠላት በዚህ በኩል አቋራጭ መንገድ አለ  
ብሎ ከመነሳት ነጩን ጥቁር ለማድረግ የተሞከረበት 
ነው።  ሌላው ደግሞ   ፖሊሲው  ቢተገበር ጥቅም አለው 
ሆኖም ግን አብረው የሚመጡ  ስጋቶች አሉ  ከሚል 
ይነሳል። 

በአግባቡ መምራት ካልተቻለም  በዚህ መንገድ 
ሄደው ያልተሳካላቸው ሌሎች ሀገሮች   ወደገቡበት 
ቀውስ እንገባለን ከሚል  ሙያዊ አስተሳሰብ ይመነጫል።  
እዚህ ላይ መነሳት ያለበት አስተያየቱ ምንም ይሁን 
ምን  ሀገርን  ለመጥቀም ከማሰብ  ዕድሉንም ስጋቱንም  
እንደ አመጣጡ ተቀብሎ  ሀገርን ለማሳደግ   ካለ  
ቀናነት  ከሆነ  እሰይ ይበል የሚያሰኝ ነው። ምክንያቱም 
ስጋቱን የሚተነትነው አካል እስከ መፍትሄው   ያክላል፤ 
የመውጫ መንገዱን ያመላክታል። ቀዳዳውን 
የመድፈኛ መላዎችንም ያመጣል። ይተነትናል። ይሄ 
ገንቢ  አስተያየት ነው። መሆንም ያለበት  ነው እንደ  
ምሁር።  ነገር ግን አንዳንዶች የሚሰጧቸው አስተያየቶች  
እውነታውን  በመርዝ ለውሰው ይሆናል። ሕዝብ  
ውስጥ ስጋት መፍጠር፣ በሀገር ላይ መአት የመጣ  ያክል  
በሀገሩ ተስፋን እንዲሰንቅ ሳይሆን  ተስፋ እንዲቆርጥ 
የሚያደርግ  ነው። 

 የኢኮኖሚ ማሻሻያው ሲደረግ ዋናው ዓላማ 
ምንድነው ብሎ በቀናነት መነሳት ያስፈልጋል። ዋናው 
ዓላማውም በሕጋዊ ምንዛሪና በጥቁር ገበያ መካከል 
ያለውን ልዩነት ማጥበብና ሕገወጥነትን ማስቀረት  
ነው፡፡ ተዘግቶ የነበረውን ኢኮኖሚ በመክፈት ዓለምን 
መቀላቀል ጭምር ነው። 

    ሀገራት ከውጭ በሚገቡ ምርቶች ላይ ያላቸውን 
ጥገኝነት ለመቀነስ እና የሀገር ውስጥ ምርትን ለማሳደግ 
ተኪ ምርቶች ላይ ትኩረት ያደርጋሉ። ተኪ ምርት 

ጭፍን ከሆኑ
 አስተሳሰቦች ራቅ !

ለሀገራዊ ምርትና ኢኮኖሚ እድገት ተስፋ የሚሰጥ 
ቢሆንም አንድምታው ውስብስብ እና ዘርፈ ብዙ 
ነው። ኢትዮጵያ ከውጭ የምታስገባው እና ወደ ውጭ 
የምትልከው ምርት መጠን የተመጣጠነ አይደለም። 
ከውጭ ምርቶችን ለማስገባት 18 ቢሊዮን ዶላር 
ስታወጣ ወደ ውጭ በመላክ ደግሞ  የሚገኘው   ገቢ  
ከአራት  ቢሊዮን ዶላር የዘለለ አይደለም። ይሄንን 
ወጪና ገቢ ምርትን ወደ ማጠጋጋትና የሚታዩ 
ክፍተቶችን ለመድፈን መስራት አንድ ጉዳይ ነው።

ሌላው ለሀገርና ሕዝብ ተጠቃሚ የሚሆነው 
የማክሮ ኢኮኖሚ ማሻሻያው ደሃን በሚጠቅም መንገድ  
ሲመራ ነው። ዛሬ በትልቅ ስጋትነት በባለሙያዎች 
የሚነሳው መንግሥትም የሚያምንበትና   ችግሩን  
ለመከላከል የሚሰራው  በተለይ አነስተኛ ገቢ ባላቸው 
የመንግሥት ሠራተኞችና በዝቅተኛ  ኑሮ ውስጥ ያሉ  
ዜጎችን በሪፎርሙ እንዳይጎዱ ከማድረጉ ላይ ነው።

የኢኮኖሚ ማሻሻያ ማድረግ  አስገዳጅ የሆነበት 
ሌላው ምክንያት  ኢንቨስትመንት በሚፈለገው 
ደረጃ አለማደግ፣ በቂ መሠረተ ልማት አለመኖር ፣ 
የተቋማት ተልዕኮ የመፈጸም ውስንነት ነው። ሀገራዊ 
የእዳ ጫናው የሚፈለገውን ያህል እድገት ማምጣት  
አላስቻለም። በመሆኑም  የፖሊሲ ለውጡ  አንዳንድ 
የኢኮኖሚ ባለሙያዎች እንደሚሉት  ዘግይቶ ሊሆን 
ይችላል። መታሰብ ያለበት በቀጣይ  ለሀገራችን 
እድገትና ብልጽግና ማረጋገጥ የሚያስችለን እንዲሆን  
እንዴት አድርገን  እንጠቀምበት? የትኛው ቦታ ላይ 
ምን መሰራት አለበት? መንግሥት ያላየው ክፍተትስ 
የት ነው ያለው? የሚለውን ወደፊት ማምጣትና  በዛ 
ለመጠቀም  መሞከር ነው። 

 በአሁኑ ወቅት  የማክሮ ኢኮኖሚ ማሻሻያው 
እንደ አንድ ስጋት ሆኖ የሚቆጠረው መንግሥት 
ሠራተኞች፣ አርሶ አደሮችና ዝቅተኛ የኑሮ ደረጃ ላይ 
በሚገኙ የኅብረተሰብ ክፍሎች ላይ ጫና  ያሳድራል፤ 
የኑሮ ውድነትን ያባብሳል በሚል ነው።  ለዚህ ደግሞ  
መንግሥት  መፍትሔ  ያላቸውን ሃሳቦች አቅርቧል። 
እየሰራበትም ይገኛል። 

ሌሎች ሀገሮች ያልተጠቀሙበትን  ደሀውን 
የኅብረተሰብ ክፍል በመደጎም  የኑሮ ውድነቱን 
እንዲሸከመው ማድረግ መሆኑን አሳውቋል። ለዚህም 
እንደ መንግሥት የሚወስዳቸውን  እርምጃዎች 
በነዳጅ፣ በመድኃኒት፣ በማዳበሪያ  የሚያደርጋቸው 
ድጎማዎች  እንዲሁም ዝቅተኛ  ደመወዝ ተከፋይ 
ለሆኑ የመንግሥት ሠራተኞች  የደመወዝ ማሻሻያ   
ማድረግ ነው ። በከተማ ለሚኖሩ ዝቅተኛ ኢኮኖሚ 
ያላቸው ዜጎችም በሴፍትኔት የሚደገፉበት  ፕሮግራም  
ይኖራል፡፡  ነዳጅም ማህበረሰቡ ሕይወት ላይ ጫና 
እንዳያደርስም መንግሥት ለድጎማ 100 ቢሊዮን ብር 
ለማውጣት ዝግጁነቱን  አስታውቋል። 

ኢትዮጵያ ውስጥ አብዛኛው ሥራ ሲሠራ የቆየው 
በጥቁር ገበያ ነው። ደላላና ጥቁር ገበያ የመሪነትን 
ቦታ ይዘው ሕገወጥነት ተስፋፍቶ  ቆይቷል።  የጥቁር 
ገበያ የዶላር ምንዛሬ በአደባባይ የሚቸበቸብበት 
ሀገር ተፈጥሯል። አሁን  ኢኮኖሚው ከፈት ሲደረግ 
ብዙ የሚያሳስቡ ፣ ያልተጠበቁና  የሚያስደነግጡ   
ነገሮች ሊያጋጥሙ ይችላሉ።  ይሄንን አስቀድሞ  
ትንተና በመስራት  አደጋው የሚቀንስበትን መንገድ 
ማስተካከል ይገባል። 

 ምርትና ምርታማነትን ማሳደግ፣ ወጪ ምርትን 
መጨመርና  ተገቢውን የገቢ ግብር መሰብሰብ 
በእነዚህና በመሳሰሉት ገቢ አመንጪ  ነገሮች ላይ 
ትኩረት ሰጥቶ መሥራት  ከተቻለ  ስጋቱ ቢያጋጥም 
እንኳን  አስደንጋጭ አደጋ ሆኖ አይቀጥልም። በጊዜ 
ሂደት እየሳሳና እየመነመነ ሄዶ የኢኮኖሚ ማሻሻያ  
ፖሊሲው እዳ ሳይሆን ምንዳ ሆኖ ይቀጥላል። 
ለሁሉም ግን  አንድን ነገር በጭፍኑ አይቶ ከማጣጣልና 
ጭራቅ አድርጎ ከመሳል ይልቅ መልካሙን አስፍቶ 
ወደፊት በቅንነት መራመድ  ይገባል። ጭፍን ከሆነው 
አስተሳሰብና አመለካከት መውጣት በቀዳሚነት 
የምናስባትን ሀገር ኢኮኖሚ ለመገንባት   ያግዛል።   

እንዲህም ይኖራል
ማህበራዊ

ሕይወት ፈርጀ ብዙ ገጽታዎች አሏት፤ መውጣት እንዳለ ሁሉ መውረድም ይኖራል።  ከመውረድ ውስጥም በትጋት መውጣት ይቻላል።  አግኝቶ ማጣት እንዳለ ሁሉ አጥቶም ይገኛል።  
ይህ የሕይወት እውነታ ነው፤ በጥቂቶች የህይወት መውጣትና መውረዶች ውስጥ ብዙዎች ይማራሉ።  የህይወትን ፈተናዎችም ያውቃሉ።  በከፍታ ውስጥ የሚገኙት ‹‹እንዲህም ይኖራል 
እንዴ?›› ብለው ራሳቸውን ይጠይቃሉ።  ለተቸገሩት ያዝናሉ፤ ካላቸው ቀንሰው የሌሎችን ችግር ይካፈላሉ፤ በተጨማሪም ችግር ብልሃትን ያስተምራል እንዲሉ ከችግር ጋር ተላምዶ 
ከመኖር ይልቅ ለመፍትሄ የሚታትሩትንም ያበረታታሉ።  በመሆኑም ‹‹እንዲህም ይኖራል›› ብለን በከፈትነው አምዳችን ህይወትን በየፈርጁ ታስተውሉበት፤¸አስተውላችሁም ትማሩበት 
ዘንድ ጋበዝናችሁ።  ለአስተያየቶቻችሁ፤ ለመሰል ታሪኮች ጥቆማችሁ እንዲሁም ለድጋፋችሁ የዝግጅት ክፍላችን አድራሻ ትጠቀሙ ዘንድ ጋበዝናችሁ።  

የገጠር ልጅ ነች እንደእኩዮቿ ከብቶች ስታግድ 
ስትዘል፣ስትቦርቅ አድጋለች።  ገበሬዎቹ እናት  
አባቷ፣  በሷ ደስታ  ሰላም አላቸው። ልጃቸው  

ፈገግ ስትል ውስጣቸው  ሰላም ያገኛል። ሁሌም  ዓለሟን 
አይተው  የልባቸውን መሙላት ይሻሉ። 

ትንሽዋ መሰረት ከወላጆቿ ፈቃድ አትወጣም። እነሱ 
ያሏትን ትሰማለች፤ በትዕዛዛቸው ታድራለች።  እሷ እንደ 
ባልንጀሮቿ ትምህርትቤት ልትሄድ ዕድል የላትም።  ከቤት 
ውላ  እንደአቅሟ የተሰጣትን  ልትሰራ  ግድ ሆኗል።   

ዋል አደር  ሲል  ልጅነቷን፣ ቀንበጥነቷን ያዩ 
ዓይኖች  በትኩረት ይከተሏት ያዙ ።   ስትወጣ ስትገባ 
እየቃኙ ለብዙ የሚያስቧት በረከቱ።  ይህ አጋጣሚ 
ከአንድ እውነት ሊያደርሳት ግድ ሆነ።  ከእሷ ዝምድናን 
ከሚሹት መሀል አንድ ሰው ወላጇን ለጋብቻ ጠየቀ።  
መሰረት ለታ  ገና ቀንበጥ   ልጅ ናት። እናት  አባት ግን 
‹‹አይሆንም፣እምቢኝ››አላሉም።  ጋብቻውን በይሁንታ 
ተቀበሉ ። 

ሙሽሪት ልመጂ…
ከወላጆቿ  ቤት በወግ ማዕረግ ተድራ  የወጣችው  

ጉብል የትዳርን   ሀሁ ጀመረች።  ልጅ ብትሆንም የኑሮ 
ወጉ አልጠፋትም።   ጎጇዋን ልታቀና፤ ህይወቷን  ልትመራ  
ደፋ ቀና ማለት ያዘች።  ባልና ሚስት በመጀመሪያዎቹ 
ወራት መልካም የሚባል ጊዜ  አሳለፉ። 

መሰረት በወላጆቿ  እንጂ በእሷ ፍላጎት  አልተዳረችም።  
የገባችበትን  ሕይወት ግን ባትወደውም  እየኖረችው 
ነው።  ባለቤቷ በመልካም ገበሬነቱ ይታወቃል።  ይህ 
ማንነቱ ግን ለእሷ ክብር አልሆነም።  ውሎ አድሮ ፀባዩ 
ከበዳት።  ወጥቶ በተመለሰ ቁጥር ሞቅ ብሎት ይገባል።  
ይህ ባህርይው ከእሷ አላስማማውም።  በቤቱ  ጭቅጭቅና 
ንትርክ  ሰፈነ ። 

ሰላም ያጣው ጎጆ መፍትሄ አላገኘም።  አባወራው 
ከሞቅታ አልፎ ሰክሮ መንገዳገድ ጀመረ።  እንዲህ በሆነ 
ቁጥር ከሚስቱ መጋጨት ፣ መጣላቱ ቀጠለ።  የምትለውን 
መስማት መቀበል አይፈልግምና ጭቅጭቁ ቅያሜ  ፈጠረ 
ቂም በቀል  ቋጠረ። 

መሰረት ትዳሩ አልተመቻትም።  ባለቤቷ እየሰከረ 
እያሰቃያት ነው።  የእሷ ብቻ ‹‹ለቤት ለትዳሬ›› ማለት 
መፍትሄ አላመጣም።  ባሏ በሰከረ ጊዜ በክፉ ንግግሩ 
ያስቀይማታል።  ታዝናለች፣ ታለቅሳለች።  ስለእሷ ሆኖ 
መላ የሚላት፣ የሚረዳት፣ ወዳጅ  ዘመድ  ጎኗ የለም። 

አንድ ቀን መሰረት እጅግ ያዘነችበት አጋጣሚ 
ተፈጠረ።  ባለቤቷ ከብቶቹን በሙሉ ሸጦ ብር መቀበሉን 
አወቀች።  ውስጧ ደነዘዘ፣ አንገቷን ደፍታ አዘነች፤ የአሁኑ  
ለቅሶዋ ግን   የቀድሞው አይነት አልነበረም።  ሀዘኗ ከፋ፣ 
ዕንባዋ መሪር ሆነ። 

የባልና ሚስቱ ከብቶች የጋራ ሀብት ናቸው።  ጥማድ 
በሬዎቹ ያርሳሉ።  ጥገት ላሞቹ ይታለባሉ።  አሁን ግን 
በቤቱ ይህ አይነት ታሪክ አይቀጥልም፤ የጎጇቸውን 
ህልውና የጎደለ፣ የጨለመ ይመስላል።   መሰረት   ከዚህ 
በኋላ ‹‹ኑሮዬ ፣ቤቴ የምትለው ታሪክ የለም። 

አሁን የባልና  ሚስቱ ትዳር ንፋስ  ገብቶታል።  
ወይዘሮዋ አብራው ላለመሆን ቆርጣለች።  ‹‹ባሏን  ፈታ 
ትዳሯን አፍርሳ ወላጆቿ ቤት ገባች›› መባልን ደግሞ  
አትሻም።  እንዲያም ሆኖ   ልቧ አርቆ እየተጓዘ፤ ውስጧ  
ብዙ  እያሰበ ነው። 

መሰረት ተወልዳ  ያደገችበትን  የጅዳ  ቀበሌና  ቀዬ 
ለቃ ልትወጣ  ቆረጠች።  ሀሳቧ እንዲሳካ  ማንም ሳያያት 
ጠፍታ፣ ተደብቃ መሆን አለበት።  ያሳበችው አልቀረም።  
አንድ ማለዳ አካባቢውን ትታ ርቃ ተጓዘች።  ያያት 
የተከተላት የለም።  ‹‹እፎይ››  አለች ።  

     አዲስ አበባ…
አሁን ሳታስበው  ልትኖረው የተገደደችበትን  

ህይወት ልትጀምር ነው።   እግሮቿ መሀል አዲስ አበባ 
አድርሰዋታል።  መሰረት ለአገሩ ባዳ ፣ ለሰው እንግዳ ነች።  
ዘመድ ወዳጅ ትለው የቅርብ ሰው አታውቅም።  ለመኖር፣ 
ህይወትን ለመቀጠል ጉልበቷን፣ ላቧን ልትከፍል ግድ 

   ስለ ሕይወት… 
 መሰረት…

ነው። 
መሰረትን የቀረቧት የባዳ ዘመዶች ለእሷ የሚሆን ስራ 

ፈለጉላት።  ቤት ኪራይ ሳትል ውላ የምታድርበት ስራ 
ተገኘ።   ከሰው ቤት መቀጠር ምርጫዋ የሆነው ወይዘሮ 
በሆነው ሁሉ አልከፋትም።  ትናንት ቤት፣ ንብረት፣ 
ትዳርና ወግ ነበራት።  ዛሬ ደግሞ ዝቅ ብላ ፣ ልታድር 
፣ በላብ በወዟ ልትኖር   ግድ ብሏል።  የአዲስ አበባን  
ህይወት በሰው ቤት ስራ የጀመረችው ወይዘሮ ስለ ትናንት 
መርሳት ጀመረች።  ዛሬን እየኖረች፣ ነገዋን ማሰብ፣ ማቀድ 
ስትይዝ አዲስ ህይወትን ተላመደች። 

      ዓመታትን   በሰው ቤት ሥራ … 
የአዲስ አበባ ህይወት   ለመሰረት  እምብዛም 

አልከበደም።  ባህርይዋ  መልካም ነውና  ከብዙዎች 
ተግባብታለች።  ተቀጥራ  በምትሰራበት ቤት የወር 
ደመወዝ አላት።  የሚከፈላትን ቆጥባ ያሻትን ታደርጋለች።  
መሰረት እንደዋዛ ጊዜያቶችን ቆጠረች፣ ስምንት ዓመታትን 
በሰው ቤት ተቀጥራ አሳለፈች። 

የሰው ቤት ስራ መልከ ብዙ ነው።  አንዱ ጥሩ 
ሲሆን ሌላው ይከፋል።  ደመወዝ በአግባቡ የሚከፍል 
እንዳለ፣ ጉልበት የሚበዘብዝ በነጻ የሚያሰራ አይጠፋም።  
አሁን  መሰረት ዓመታትን  በሰው ቤት ስራ  ከፍላለች።  
ውስጧ ‹‹በሰው ቤት ስራ፣ በብቸኝነት›› እስከ መቼ  እያለ  
ያስጨንቃታል። 

     የእህል ውሃ  ነገር… 
አሁን መሰረት ከአንድ ሰው ጋር  ደጋግማ  እየታየች 

ነው።  ዓመታትን በብቸኝነት መኖሯ አጋር እንድትሻ  
አድርጓታል።  ከሰው ቤት ስራ ወጥታ  ትዳር ብትይዝ ጎጆ 
ብትቀልስ ፈቃዷ ነው።  ይህ እንዲሆን ውስጧ ከተመኘ  
ቆይቷል። 

መሰረት  የተዋወቀችው ሰው መልካምነቱን 
ታውቃለች።  ሁሌም ስለእሷ ያስባል።  ስለነገ ህይወታቸው 
ያቅዳል።  ሃሳቧን  አክባሪ ነውና  ተጋብተው እንዲኖሩ 

ይሁንታውን  ሰጥቷል።  መሰረት አሁን ደስተኛ ነች።  
የፈረሰው ጎጆዋ የተበተነው ትዳሯ መልካም ሆኖ ሊታደስ 
ነው።  ከልቧ ፈጣሪዋን  አመሰገነች። 

     ሦስት ጉልቻ… 
መሰረት ለትዳር ከመረጠችው አጋሯ ጋር ኑሮን 

ጀመረች።  ባለቤቷ ባህርይው አልተለወጠም።  ትናንት 
እንደምታውቀው በመልካምነቱ ቀጠለ።  ከጥቂት ጊዜያት 
በኋላ ጎጇቸው በልጅ ስጦታ ተባረከ።  የጥንዶቹ ህይወት፣ 
መከባበር፣ መተሳሰብ የሞላበት ነው።  ‹‹አንቺ ትብሽ፣ 
አንተ›› ይሉት እውነት በእነሱ ቤት ጎልቶ  ይታያል።  
መሰረት የትናንት ሕይወቷን ረሳች። ስለዛሬው ደግሞ  
ፈጣሪዋን አመሰገነች። 

የመጀመሪያ ልጃቸው ለቤቱ የፍቅር ብርሀን ሆናለች። 
እናት አባት ሁሌም   ስለእሷ ህይወት ያስባሉ።  ነገ 
ተምራ፣ቁምነገር ደርሳ የሚያዩበት ግዜ ይናፍቃቸዋል። 
አባወራው ጠንካራ ጎልማሳ ነው።  ግንበኝነቱን ጥበቃውን 
አፈራርቆ ይሰራል። ብርቱዋ  ወይዘሮም  ስለቤቷ  
አታርፍም።  የባሏ ክንድ ሆና ትዳሯን ትመራለች። 

የመጀመሪያዋ ልጅ ጥቂት ማደግ ስትጀምር መሰረት 
ነፍሰጡር መሆኗን አወቀች። አባወራው ተደሰተ ።  
ሁለቱም ልጃቸው እህት አልያም ወንድም ብታገኝ 
አይጠሉም። ቤተሰባቸው ቢበራከት፣ቤታቸው በልጅ 
በረከት ቢሞላ ደስ ይላቸዋል። 

መሰረት የባሏን ሰላም ውሎ መግባት ትናፍቃለች፡ስራ 
ሲበዛበት እንዳይደክመው፣እንዳይበሳጭ  ማድረግ የእሷ 
ግዴታ ነው።   አባወራው ቤቱ ሲደርስ በልጁ  ሳቅ ሩጫ 
፣በሚስቱ  ደስታ ፈገግታ  ይረካል።  የጥንዶቹ የትዳር 
ህይወት መልካም እንደሆነ  ቀጥሏል። 

   ከቀናት በአንዱ
አንድ ቀን የመሰረት ባለቤት ከስራው   አቋርጦ ቤቱ  

ደረሰ። ወይዘሮዋ የባለቤቷን ገጽታ አስተዋለች።  ፍጹም 
ጤነኛ አይመስልም። እንደደነገጠች ምክንያቱን ጠየቀች 
‹አሞኛል››ከማለት የዘለለ አላስረዳትም። ለሊቱ በህመም፣ 
በጭንቀት  አለፈ።  ማግስቱን አባወራው   ተነስቶ ለመቆም 
ለመሄድ ሞከረ።  አልቻለም። 

የአባወራው ቀናት ያስቆጠረ ሕመም ያለአንዳች 
ለውጥ አብሮት ከረመ። ሁኔታውን ያዩ አንዳንዶች 
ድንገቴ  ሽውታ ምች  ሆኖበት   እንደጎዳው ተናገሩ ።  
ሌሎች  ደግሞ  ከባድ  ብርድ  መሆኑን ገመቱ። እንዲያም 
ሆኖ መፍትሄ ሳይገኝ ከአልጋው መዋሉ  ቀጠለ።  ይህን 
ያስተዋሉ  የቅርብ ዘመዶች  ወዳጅ ጓደኛ መድኃኒት 
አቅምሶታል ብለው ደመደሙ። 

ይህን ሁሉ የምትሰማው ነፍሰጡሯ ወይዘሮ 
ስለመፍትሄው ጨነቃት። ባለቤቷ ስለሕመሙ ብዙ 
ቢገመትም መድኃኒቱን አላገኘም። ችግሩ እየባሰ፣እየጨመረ  
ነው። አሁን ወደ ህክምና ሊሄድ ግድ ሆናል።  ከሆስፒታል 
ሲወስዱት አልጋ ይዞ መታከም እንዳለበት  ተነገረው።  

በድንገት አልጋ የያዘው  አባወራ ለአስራ አምስት ቀናት 
በጽኑ ሕመም ቆየ ።  አንድ ቀን ግን ለመኖር ሲታገልበት  
ከከረመው  ችግር ማለፍ  ተሳነው።  ዓይኖቹ  ላይ ከፈቱ 
ተከደኑ ።  ዳግም  ካሸለበበት  አልነቃም። ይህ ክፉ እውነት 
ከእሱ ጋር ብዙ ላሰበችው  ወይዘሮ  ድንገቴ  ስብራት ሆነ። 

መሰረት ሁለተኛ  ልጇን  የስድስት ወር  ነፍሰጡር 
ናት። የመጀመሪያ  ልጃቸውም ነፍስ ያላወቀች ጨቅላ 
ነች።  ባሏን  ቀብራ ሀዘን  ስትቀመጥ   ወደፊት  ወደኋላ 
በጭንቀት እየናወዘች ብዙ አሰበች። አሁን ከልብ  
የምትወደውን፣የሚጨነቅ፣  የሚያስብላትን ሰው ሞት 
ነጥቋታል። 

 ምን ይዛ ምን እንደምትጨብጥ ግራ ገባት ።  
ከመቼውም በላይ ብቸኝነት፣ ባይተዋርነት ዘልቆ ተሰማት።  
በሆዷ ያለው አዲስ እንግዳ ‹‹መጣሁ›› እያለ ያስጨንቃት 
ይዟል።   

        አዲስ ሕይወት… 
አሁን ሀዘንተኛዋ መሰረት ሦስት ራሷን ከችግር  

ወድቃለች።  የምትከፍለው የቤት ኪራይ፣የምትበላው በቂ 
ምግብ ከእጇ የለም። ችግሯን የተረዱ አንዳንዶች ቀረብ 
ብለው ያይዋታል። ከእነሱ መሀል ያላቸውን የሚያካፍሏት 
ብዙ ናቸው። ሳሙና፣ዘይት የሚገዙላት፣ ስኳር ዱቄት 

የሚቋጥሩላት አልጠፉም። 
ዋል አደር ሲል መሰረት ስለቤት ኪራይ ማሰብ 

መጨነቅ ሕመሟ ሆነ። ያላትን ከፍላ ወር እስኪሞላ 
ያለው ጊዜ ፈተናዋን ያስቆጥራታል።  ከምትኖርበት  ካራ 
አካባቢ  የምትከፍለው የቤት ኪራይ አቅሟን  የሚመጥን 
አይደለም።  ወጣ ማለቱ እንደሚበጅ  አስባ  ከሌሎች ጋር 
መከረች። 

ችግር ደጋግሞ የጎበኛት ወይዘሮ ሁለት ልጆቿን 
ይዛ   ‹‹ጣፎ››  ወደሚባል አካባቢ አቀናች።  በዚህ  ስፍራ 
ያገኘችው መኖሪያ በክፍያው  እስካሁን ከቆየችበት የተሻለ 
ነው።  ልጆቿን   አቅምሳ   የተረፋትን  ለመክፈል ጥቂት  
ዕድል ይሰጣታል።  ደግነቱ  በዚህ ሁኔታ  ብዙ አልቆየችም።  
ንብረት  ጠባቂ ሆና  በቤቱ እንድትኖር  ተመቻቸላት። 

ዛሬ ላይ መሰረት በየቤቱ እየዞረች በጉልበት ስራ  
ታድራለች፤በመንደሩ የሚጋገር እንጀራ፣የሚታጠብ 
ልብስ የሚቆላ አሻሮና እንኩሮ ከእሷ አያልፍም። የራሷም 
ሆኑ የባለቤቷ ዘመዶች እንዴት ነሽ ብለዋት  አያውቁም። 
ችግሯን የሚረዱ ልበ መልካሞች ግን ሁሌም ከጎኗ ናቸው። 
ከባሏ ሞት በኋላ ያገኘቻትኝ ልጇን ‹‹ህይወት››ስትል    
ሰይማታለች። 

 ህይወት ለእሷ ብዙ ነገሯ  ነች።  የትዳር አጋሯ  
የመጨረሻ ስጦታ፣ የበርካታ ችግሮቿ  ማስታወሻ ።  የእሷ 
ማንነት  ያለፈችውን፣ ያለችበትንና  የወደፊቱን   ጭምር   
ቁልጭ  አድርጎ  ያሳያታል። 

መሰረት   ሁለቱም ልጆቿ ተምረው ቁምነገር 
እንዲደርሱ ትሻለች። እሷ በልጅነቷ የተነጠቀችውን 
መልካም ዕድሎች በእነሱ ህይወት እንዲደገም 
አትፈልግም፡፤ ባለችበት አካባቢ የልጆቿ እኩዮች  ደብተር 
ይዘው ተምረው ሲመለሱ ማየቷ አልቀረም። የእሷን ልጆች 
እንደእነሱ አድርጎ ለማስተማር  እጅ ያጥራታል። 

በየጊዜው ሲያልፉ ፣ ሲያገድሙ የምታያቸው ልጆች  
በአካባቢው ባሉ ትምህርት ቤቶች  ተከፍሎላቸው 
የሚማሩ  ናቸው ።  ስለተማሪዎቹ  ሁሌም ደስ ይላታል። 
ልጆቿን ግን  እንደእነሱ አድርጋ ማስተማር፣የትምህርት 
ቁሳቁስን ማሟላት አይቻላትም።  በየቀኑ በዓይኖቿ 
እየሸኘች ከመቀበል ውጪምርጫ ካጣች  ቆይታለች።   

መሰረት አንዳንዴ ሆድ ብሷት ታለቅሳለች። የባሏ 
ሞት፣የእሷ ድካምና የልጆቿ እንግልት ሁሌም እንዳሳሰባት 
ነው። አንዳንዴ ደግሞ ዕንባዋን የሚያብሱ ፣ቁስሏን 
የሚያክሙ ልበ ቀናዎች  ከጎኗ አይጠፉም። 

     ህይወትና ትምህርት… 
ዛሬ  የህይወት የትምህርት ጉዳይ  መፍትሄ አግኝቷል።  

በአካባቢው የሚገኝ  ‹ኦርቶተ››  የተባለ አካዳሚ  ልጇን 
እንደራሱ ልጆች  ተቀብሎ በነጻ እያስተማራላት ነው። 
ዛሬ ህይወት ከባልንጀሮቿ እኩል በትምህርት ገበታ 
ተቀምጣለች።  የአፀደ ህጻናት  ቆይታዋን አጠናቃም  ወደ 
አንደኛ ክፍል ለመሻገር እየተዘጋጀች ነው። 

የኦርቶተ አካዳሚ እንደእሷ ችግር ለጎበኛቸው እናቶች 
ዕንባን የሚያብስ አጋር ነው።  ልጆች ተምረው ነገ ሀገር 
እንደሚገነቡ፣ወገኖቻቸውን እንደሚያግዙ ያውቃል።  
በተለያዩ ችግሮች ይህን ዕድል ለተነፈጉ ተማሪዎች በሩ 
ክፍት ነው። መሰረት ዛሬ በልጇ መልካም ዕድል  ዕንባዋ 
ታብሷል። ፈገግታዋ ተመልሷል። 

መሰረት አሁን  ላይ የረባ ስራ የላትም። ለልጆቿ 
መኖር ግን የማትሆነው፣የማትከፍለው ዋጋው የለም።  
በየቤቱ አዛባ መዛቅ ፣የጉልበት ስራን  መፈለግ ግዴታዋ 
ነው።  ህይወት እንደእኩዮቿ ተምራ ካሰበችው ብትደርስ 
ደስ ይላታል። አንዳንዴ ስራ ባለበት ቦታ ይዛት ትሄዳለች። 
ልጇ የዕለት ድካሟን ባየች ጊዜ ሸክሟን ለማቅለል፣ክንዷ 
ለመሆን  ብዙ ትመኛለች። ስታድግ፣ስትማር ፣በዚህ ስራ 
እንደማጥቀጥል ደጋግማ ስትነግራት በተለየ  መተማመን 
ነው።  

መሰረት ጠንካራና ብርቱ እናት ነች። ልጆቿን 
ለማሳደግ ያልሆነችው የለም። ብዙ ዋጋ የከፈለችባት 
ህይወት አድጋ ተምራ ቁምነገር እንድትደርስ ትመኛለች። 
ዛሬ እናት መሰረት ስለህይወት ማንነት  ዙሪያዋን ዘብ 
ቆማለች። 

‹‹በድንገት አልጋ የያዘው  
አባወራ ለአስራ አምስት ቀናት 
በጽኑ ሕመም ቆየ ፡፡አንድ 
ቀን ግን ለመኖር ሲታገልበት  

ከከረመው  ችግር ማለፍ  
ተሳነው፡፡ዓይኖቹ  ላይከፈቱ 
ተከደኑ ፡፡ ዳግም  ካሸለበበት  
አልነቃም፡፡ይህ ክፉ እውነት 

ከእሱ ጋር ብዙ ላሰበችው  
ወይዘሮ  ድንገቴ  

ስብራት ሆነ››



መሠረተ ልማት  
ኢኮኖሚ

 የማክሮ ኢኮኖሚ ማሻሻያው-ለኮንስትራክሽን ዘርፉ 
የቴክኖሎጂ እጥረት መፍትሔ 

በኃይሉ አበራ

የኢትዮጵያ የኮንስትራክሽን ዘርፍ በሀገሪቱ የመሠረተ 
ልማት ግንባታዎች ትልቅ አቅም በመሆን ይታወቃል፡፡ 
ከሀገሪቱ ካፒታል በጀት አብዛኛው የሚውለው ለመሠረተ 
ልማትና ለመሳሰሉት ግንባታ የሚውል እንደመሆኑም 
ይህን ሀብት በማንቀሳቀስ በኩል ትልቅ ኃላፊነትም 
አለበት፡፡ 

ዘርፉ በሀገር ምጣኔ ሀብት እድገትና  በሥራ እድል 
ፈጠራ ከግብርናው ዘርፍ ቀጥሎ ይጠቀሳል፡፡  በከተማና 
ገጠር መሠረተ ልማት ግንባታ ዋናው ተዋናይ የሆነው ይህ 
ዘርፍ ሀገሪቱ በቀጣይ የምታካሂዳቸው ሰፋፊ ፕሮጀክቶች 
በመዳፉ ውስጥ ይገኛሉ፡፡

ከዘርፉ ብዙ የሚጠበቅ ቢሆንም፣ ከቴክኖሎጂና 
እውቀት ውስንነት፣ በግዥ ሂደት ከሚያጋጥሙ ችግሮች፣ 
ከውጭ ምንዛሬ አጥረት፣ ከፋይናንስ አቅርቦት እጥረት፣ 
ከፕሮጀክት አስተዳደር እና ከመሳሰሉት አኳያ ባሉበት 
ውስንነቶች የሚጠበቅበትን ኃላፊነት መወጣት ሳይችል 
እንደቀረ በተለያዩ መድረኮች ይገለጻል፡፡ 

በተለይ ከቴክኖሎጂ ጋር በተያያዘ የሚታይበት 
ውስንነት ተወዳዳሪ እንዳይሆን እንዲሁም  ፕሮጀክቶችን 
በተያዘላቸው ጊዜ ለማጠናቀቅ እንዳይችል  ሲያደርገው 
ቆይቷል፡፡ ቴክኖሎጂንና እውቀትን ከውጭ ለማምጣትም 
ሆነ ከሀገር ውስጥ ለመግዛት ወሳኝ የሆነው የውጭ ምንዛሬ 
እጥረት ደግሞ ትልቁ ፈተና እንደሆነበት ይገለጻል፡፡   

ለግንባታው ዘርፍ የሚያስፈልጉ እንደ ማጠናቀቂያ 
ግብዓቶች ያሉት ምርቶች፣ ማሽነሪዎች ወዘተ ከውጭ 
የሚመጡ መሆናቸውና ለእዚህ ደግሞ የውጭ ምንዛሬ 
የግድ ማስፈለጉ ዘርፉ በሚጠበቅበት ልክ እንዳይጓዝ 
ካደረጉት ተግዳሮቶች መካከል ይጠቀሳሉ፡፡  ለፕሮጀክቶች 
በወቅቱ አለመጠናቀቅ፣ ተወዳዳሪ ላለመሆን በርካታ 
ምክንያቶች ሊጠቀሱ ቢችሉም የውጭ ምንዛሬ እጥረት 
ከዋናዎቹ መካከል ስለመሆኑ በተለያዩ መድረኮች 
ይገለጻል፡፡

 ሀገሪቱ በቅርቡ ወደ ሙሉ ትግበራ ያስገባቸው 
የማክሮ ኢኮኖሚ ማሻሻያና እሱን ተከትሎ ብሔራዊ ባንክ 
የወጣው የውጭ ምንዛሬ አስተዳደር ሥርዓት ማሻሻያ 
የኮንስትራክሽን ዘርፉን በአጠቃላይ በተለይ በቤቶች 
ልማት ወይም በሪል ስቴት  ልማት ላይ የሚታየውን ችግር 
ለመፍታት የበኩሉን አስተዋጽኦ ሊያደርግ እንደሚችል 
የዘርፉ ባለሙያዎች እየተገለጹ ናቸው፡፡ በተለይ የውጭ 
ምንዛሬ ግብይቱ በገበያ እንዲመራ መደረጉ የውጭ 
ምንዛሬ ማግኘት የሚቻልበትን እድል እንደሚከፍትም 
እየተጠቆሙ ይገኛሉ፡፡  

የኮንስትራክሽን ሥራ ተቋራጮች ማህበር ፕሬዚዳንት 
ኢንጂነር ግርማ ሀብተማሪያም የማክሮ ኢኮኖሚ 
ማሻሻያው በኮንስትራክሸን ኢንዱስትሪው ውስጥ ስር 
ነቀል ለውጥ እንደሚያመጣ ይጠበቃል ሲሉ ተናግረዋል። 
ማሻሻያው በዘርፉ ያጋጥሙ የነበሩትን የውጭ ምንዛሬ 
እጥረት፣ የደረቅ ክሬዲት ወይም የኮንስትራክሽን ኤልሲ 
ምንዛሪ የማግኘት ችግርን ይፈታል ሲሉም ተናግረው፣ 
በሀገር ውስጥ ለሚመረቱ የግንባታ ምርቶች የሚያስፈልጉ 
ጥሬ እቃዎችን ማግኘት እንደሚያስችልም አስታውቀዋል። 

ከውጭ የሚገቡ የኮንስትራክሽን ግብዓቶች 
በተለያዩ አስመጪ ድርጅቶችና ኩባንያዎች በብዛት ብቻ 
ሳይሆን በጥራትም ጭምር  ወደ ሀገር ውስጥ እንዲገቡ 
እንደሚያስችል፣ በዚህም ከጥራት እና ከእጥረት አንፃር 
ያለውን የኮንስትራክሽን ግብዓት ችግር ይፈታል ተብሎ 
እንደሚጠበቅም አመልክተዋል።

እሳቸው እንዳሉት፤ የተወሰኑ አስመጪዎች 
በበላይነት ይዘውት የነበረውን የኮንስትራክሽን ግብዓት 
ከውጭ የማምጣት ሥራ ሌሎች አቅሙ ያላቸው ዜጎች 
እንዲሰማሩበትና ውድድሩ ከፍ እንዲል ያደርጋል። በዚህ 
በኩል የሚመለከተው የጥራት ተቆጣጣሪ ባለስልጣን 
ቁጥጥር በማድረግ በሀገሪቱ የግንባታ ሕግና ደንብ ላይ  
ለውጥ ይደረጋል ተብሎ ይታሰባል። 

አተገባበር ላይ ሊከሰቱ የሚችሉ ግድፈቶችንም አብሮ 
ማየት እንደሚያስፈልግም ጠቁመዋል። ወደ ሀገር ውስጥ 
የሚገቡትንና በሀገር ውስጥ የሚመረቱትን የግንባታ 
ግብዓቶች ዋጋን በአግባቡ መቆጣጠር እንደሚገባም 
መክረዋል፡፡ ይህ ካልሆነ የኑሮ ውድነት ይባባሳል። 
የሚመለከተው ባለሥልጣን  አሰራር ቀይሶ ቁጥጥሩ ላይ 
መሥራት አለበት ሲሉም ያስገነዝባሉ።

ኢንጂነር ግርማ  ‹‹የኮንስትራክሽን ኢንዱስትሪ 
ባለድርሻ እንደመሆናችን ማሻሻያው በአጭር ጊዜ ውስጥ 

ውጤታማ እንዲሆን ከፍ ያለ ፍላጎት አለን ያሉት የማህበሩ 
ፕሬዚዳንት፣ ለዚህ ምክንያት ያሉትም በሀገሪቱ በርካታ 
ፕሮጀክቶች በማጠናቀቂያ እቃዎች እና በውጭ ምንዛሬ 
ችግር ምክንያት የቆሙበትን ሁኔታ ነው፡፡ 

 እሳቸው እንዳሉት፤ በጣም ውድ የኤሌክትሮ 
መካኒካል፣ የንጽህና መጠበቂያ፣ የኤሌክትሪክ እቃዎች 
እና ሌሎችም ቴክኖሎጂን የሚጠይቁ እቃዎች ሳይገቡ 
ቀርተው ብዙ ፕሮጀክቶች ቆመዋል። እነዚህ ብዙ 
ሀብት የፈሰሰባቸው ፕሮጀክቶች ተጠናቀው ወደ 
ተግባር እንዲገቡ ማድረግ ይገባል። የግንባታውን ዘርፍ 
ከባሕላዊ እና ልማዳዊ አሰራር ወደ ቴክኖሎጂ ማሳደግ 
እንደሚያስፈልግም ጠቅሰው፣ በዚህ በኩል የማክሮ 
ኢኮኖሚ ማሻሻያው ከፍተኛ አስተዋጽኦ ያመጣል ተብሎ 
እንደሚጠበቅ የማህበሩ ፕሬዚዳንት  አስታውቀዋል። 

የሀገር ውስጥ የኮንስትራክሽን ኢንዱስትሪ ተወዳዳሪ 
ሆኖ ከሀገር አልፎ ወደ ሌሎች የአፍሪካ ሀገራትም የመሄድ 
ፍላጎት እንዳለው ጠቅሰው፣  ይሁንና የውጭ ምንዛሬ 
እጥረት ሀገር ውስጥ ያለውን የግንባታ ዘርፍ ችግር 
በማይፈታበት ደረጃ ላይ መቆየቱን አስታውሰዋል። 

ማሻሻያው በአተገባበር ብዙ ፈተናዎች ሊያጋጥሙት 
ይችላሉ ሲሉም ስጋታቸውን ጠቁመው፣ በዚህ 
ዓይነት አሰራር ለጉዳት የተዳረጉ ሀገሮች ዓይነት ችግር 
እንዳያጋጥመን  በትግበራው ላይ ጥንቃቄ ማድረግ ይገባል 
ሲሉም ገልጸዋል። 

የሀገር ውስጥ ሥራ ተቋራጮች አቅም አለመገንባት 
እና እየተዳከመ መምጣት በርካታ የውጭ ኮንትራክተሮች 
የሀገር ውስጥ ተቋራጮችን ቦታ እንዲይዙ የሚያስገድድበት 
ሁኔታ ይፈጥራል ሲሉም አመልክተው፣ ይህ ለሀገራችን 
የግንባታ ዘርፍ ተወዳዳሪነት ፈታኝ የሆነ ሌላ አጀንዳ 
መሆኑን ይጠቅሳሉ። 

 “የኢትዮጵያ ሥራ ተቋራጮች ሥራ በጥራት 
አይጨርሱም፤ የውጭዎቹ በጥራት ይጨርሳሉ” ሲባል 
እንደሚሰማም ጠቅሰው፣ በቂ ድጋፍ ከተደረገላቸው 
የኢትዮጵያ ተቋራጮችም የውጭዎቹ የሚሰሩትን  
ለመሥራት የሚያስችል አቅም አላቸው ሲሉ ገልጸዋል። 
በቅርቡም አንዳንድ ኮንትራክተሮች የውጭ ሥራ 
ተቋራጮች ከሚሰራቸው ጥራት በላይ በአጭር ጊዜ ውስጥ 
ሰርተው ያስረከቡበት ሁኔታ መኖሩንም ጠቅሰዋል፡፡ 

የኮንስትራክሽን፣ ዲዛይን እና ሪልስቴት ዘርፎች 
አማካሪው ኢንጂነር ደሳለኝ ከበደ  የማክሮ ኢኮኖሚ 
ማሻሻያው አቅም ያላቸው የውጭ ባለሀብቶችን፣ 
ባለሙያዎችንና  ቴክኖሎጂዎችን ለመሳብ እገዛ 
እንደሚያደርግ ይገልጻሉ።

በኮንስትራክሽን ኢንዱስትሪው የሚሰማሩ የውጭ 
ባለሀብቶች ቴክኖሎጂያቸውን ይዘው መጥተው 
በመሸጥ፤ ትርፋቸውንም ይዘው መሄድ የሚችሉበት 
እድል እንደተፈጠረላቸው አስታውቀዋል፡፡ የሀገር 
ውስጥ ባለሀብቶችም በተመቻቸው የውጭ ምንዛሪ ገበያ 
በመጠቀም በሚያገኙት የውጭ ምንዛሬ በየትኛውም 
የዓለም ክፍል ያለውን ቴክኖሎጂ ይዘው መምጣት 
እንዲችሉ ምቹ ሁኔታ ይፈጥራል ይላሉ።

የሀገሪቱ ባለሀብቶች ለግንባታው ዘርፍ የሚያስፈልጉ 
ግብዓቶችን ከውጭ እንደሚያስመጡ ጠቅሰው፣ በርካታ 
የሀገር ውስጥ የብረት ፋብሪካዎች ማምረት ከሚገባቸው 
አቅም በታች እያመረቱ ባለበት ሁኔታ አብዛኛው የብረት 
ምርት ከውጭ እየገባ መሆኑን ገልጸዋል፡፡ 

እሳቸው እንዳሉት፤ የውጭ ምንዛሪ እጥረት 
በመኖሩ የተነሳም አዳዲስ የብረት እና የኮንስትራክሽን 
እቃ ግብዓቶች ወደ ዘርፉ ገብተው ሥራ አልጀመሩም። 

በኢኮኖሚ ማሻሻያው ምክንያት ይሄ ችግር ከተፈታ 
አዳዲስ የግንባታ ግብዓት አምራች ፋብሪካዎች ሊፈጠሩ 
ይችላሉ። መለዋወጫ ለማሟላት የውጭ ምንዛሪ 
ይጠባበቁ የነበሩ ማሽኖች መለዋወጫው ተገዝቶላቸው 
እንደ አዲስ ይነሳሉ። በግንባታ ላይ ያሉም ይጠናቀቃሉ። 
በዚህ ሀገር የሌለ ከውጭ መምጣት ያለበት ቴክኖሎጂም 
ወደ ሀገር ውስጥ የሚገባበት ሁኔታ ይሰፋል። ከውጭ 
የሚመጣውን የግንባታ ግብዓት የሚተኩ ምርቶች በሀገር 
ውስጥ ሊመረቱ ይችላሉ ተብሎ ይጠበቃል።

  ኮንስትራክሽን በቴክኖሎጂ ላይ የተመረኮዘ ነው  
የሚሉት ኢንጂነር ደሳለኝ፣ የማክሮ ኢኮኖሚ ማሻሻያውም 
በርካታ የኮንስትራክሸን ቴክኖሎጂ ችግሮችን ይቀርፋል 
ተብሎ ይጠበቃል ብለዋል። 

በሀገሪቱ  ከፍተኛ የመኖሪያ ቤት እጥረት ይስተዋላል፤ 
የዚህ ምክንያቱ በተለመደው የግንባታ ዘይቤ እየተሰራ 
በመሆኑ ነው ሲሉ አመልክተው፣ ዓለም የቤት ችግሩን 
የፈታው እኛ አሁን በምንሰራው አካሄድ አይደለም፤ 
በቴክኖሎጂ ነው›› ይላሉ፡፡

 የተገጣጣሚ ሕንፃዎች ቴክኖሎጂ በዓለም ጥቅም ላይ 
ከዋለ መቆየቱን ጠቅሰው፣ በዚህ ቴክኖሎጂ ለመጠቀም 
ቴክኖሎጂዎቹን ገዝቶ ወደ ሀገር ውስጥ ማስገባትን 
እንደሚጠይቅም  እነዚህን ቴክኖሎጂዎች ገዝቶ ብዙ 
ቤቶችን መገንባት እንደሚቻልም ገልጸዋል። በኢትዮጵያ 
በ1978 ዓ.ም አካባቢ የተቋቋመ የተገጣጣሚ ሕንፃ 
ማምረቻ ፋብሪካ ነበር። በወቅቱም በቴክኖሎጂው በርካታ 
ቤቶችን መገንባት ተችሏል ይላሉ፡፡ 

ኢንጂነር ደሳለኝ እንዳሉት፤ አሁን በዓለም ሀገራት 
የኮንስትራክሽን ቴክኖሎጂዎች በስፋት ጥቅም ላይ 
እየዋሉ ናቸው፤ እነዚህን አዳዲስ ቴክኖሎጂዎች ወደ 
ሀገር ውስጥ በማምጣት በርካታ የግንባታ ግብዓቶችን 
እንዲሁም ሕንፃዎችን ማምረት ይቻላል። ቢም፣ ኮለን፣ 
ስላቭ በፋብሪካ ደረጃ በማምረት አጓጉዞ ለመግጠምም 
ቴክኖሎጂን ይፈልጋል። ቴክኖሎጂውን ወደ ሀገር ውሰጥ 
በስፋት እንዲገባ ለማድረግ የማክሮ ኢኮኖሚ ማሻሻያው 
ጥሩ አማራጭ ይሆናል ሲሉም ጠቅሰው፣ በርካታ የአፍሪካ 
ሀገሮችም ችግራቸውን ለመፍታት በዚህ ተጠቃሚ 
መሆናቸውን አመላክተዋል።

የማክሮ ኢኮኖሚ ማሻሻያው ወደ ትግበራ የገባው 
በቅርቡ ነው፤ እሱን ተከትሎ ከዓለም አቀፍ የፋይናንስ 
ተቋማት መለቀቅ የጀመረው የገንዘብ  ድጋፍ ገና ወደ 
ጥቅም አልተቀየረም ሲሉም ጠቅሰው፣ ድጋፉ ፋይዳው 
እየታየ እንደሚሄድ እና አዎንታዊ ውጤት እንዳለውም 
ተናግረዋል፡፡ መንግሥት የውጭ ምንዛሪ ችግርን 
በመፍታት ላይ ማተኮሩ እየታየ መሆኑንም ጠቅሰው፣ 
ይሄንን ተከትለው የሚወጡ ቀጣይ ፖሊሲዎች ይኖራሉ 
ብለው እንደሚጠበቁም አመልክተዋል። 

ማሻሻያው የሀገር ውስጥ የኮንስትራክሽን ዘርፉን 
ተወዳዳሪ ከማድረግ አንፃርም የጎላ ጠቀሜታ እንደሚኖረው 
ኢንጂነር ደሳለኝም  አመልክተዋል። ማሻሻያው ላደጉት  
ሀገራት ጭምር ምቹ ሁኔታን እንደፈጠረ ጠቅሰው፣ እነዚህ 
ሀገሮች ግንባታቸውን ጨርሰዋል፤ የገንዘብ አቅም ግን 
አላቸው፤ በሀገራችን ደግሞ ከፍተኛ የግንባታ ፍላጎት አለ 
ሲሉ ጠቁመዋል፡፡ 

እሳቸው እንዳሉት፤ በኢትዮጵያ 130 ሚሊየን 
የሚጠጋ ሕዝብ አለ። ከፍተኛ የመኖሪያ ቤት ችግርም 
አለ። ከሕዝቡ 70 በመቶው ወጣት ነው፤ ከፍተኛ መጠን 
ያለው ጉልበትም አለ። የማክሮ ኢኮኖሚ ማሻሻያው 
በሚያመጣው መልካም እድል ወጣቱ የሥራ እድል 
ተጠቃሚ ሲሆን ፣ ቤተሰቡንም ኑሮውንም ሊያሻሻል 

ይችላል። መኪና፣ ብስክሌት የመሳሰሉትን መግዛት፣ 
ኢኮኖሚውን ማሻሻል ይችላል፡፡

በርካታ ኢንዱስትሪዎች ሥራ ይጀምራሉ፤ አዳዲስ 
ኢንዱስትሪዎች ወደ ሀገር ውስጥ ይመጣሉ፤ የእውቀት 
እና የቴክኖሎጂ ሽግግር ይደረጋል። ባደጉት ሀገሮች የሰው 
ጉልበት ውድ ነው፤  በአንፃራዊነት በኢትዮጵያ ሰፊ የሰው 
ጉልበት ሰላለ ይህን ፍለጋ ባለሀብቶች ወደዚህ ይመጣሉ። 

አሁን በተደረገው የማክሮ ኢኮኖሚ ማሻሻያ 
ብቻ ግን ለውጥ አይጠበቅም ሲሉም ኢንጂነር ደሳለኝ 
አስገንዝበዋል፡፡ እሳቸው በሪል እስቴት ዘርፍ በብዛት 
እንደሚሳተፉ ጠቁመው፣ ይህም የዘርፉን ዋና ዋና ችግሮች 
እንዲመለከቱ በር እንደከፈተላቸው ይናገራሉ። እሳቸው 
እንዳሉት፤ የመጀመሪያው የብድር ገደብ አለ። ለቤት 
ገዢም የተመቻቸ የብድር አቅርቦት የለም። 

ማሻሻያው ውጤታማ እንዲሆን በቀጣይ ብዙ 
ፖሊሲዎች አብረው ሊወጡ እንደሚገባም ነው አማካሪው 
የጠቆሙት፡፡ ኢንጂነሩ ያስፈልጋሉ ካሏቸው ፖሊሲዎች 
መካከል አንዱ የሪልስቴት ግብይትን የሚመለከት ነው፤ 
የሪል ስቴት ግብይቱ በመንግሥት ደረጃ የሚመራ መመረት 
እንዳለበት ጠቁመዋል። 

እሳቸው እንዳሉት፤ ማሻሻያው ወደ ሥራ መግባቱ 
ማምረት አቁመው የነበሩ የብረት ፋብሪካዎች ጥሬ እቃ 
የሚያገኙበት እና ብዙም  ሊያመርቱ የሚችሉበት ሁኔታ 
እንዲፈጠር ምክንያት ሊሆን ይችላል።  ማሻሻያውን 
ተከትሎ  ሲሚንቶ 100  እና 200 ብር አካባቢ ጨምሯል፤ 
ምርቱ የሀገር ውስጥ ስለሆነ ወደፊትም ብዙ ይጨምራል 
ተብሎ አይገመትም። ብዙ ሲሚንቶ የሚያመርት ፋብሪካ 
ከሶስት ወር በኋላ ወደ ሥራ ይገባል። በዚህ ጊዜም ብዙ 
ምርት ይኖራል ሲሉ ያብራራሉ።

በኮንትሮባንድ  እያስገቡ የሚሸጡ እንዳሉም 
ጠቅሰው፣ ይህን ኮንትሮባንድ ማስቆም ከተቻለ እና 
ፋብሪካዎቹም በጥሩ አቅም ካመረቱና በቂ አቅርቦት 
ከተሰጣቸው በርግጠኝነት የብረት ዋጋም በነበረበት  
ይጸናል ሲሉም አስታውቀዋል።  የኮንስትራክሽን ዋጋ 
ጭማሪ መሠረት የሚያደርገው በግንባታ ግብዓቶች ላይ 
ብቻ ሳይሆን በዶላር ምንዛሪ ዋጋ ጭማሪ ላይም መሆኑን 
ኢንጂነር ደሳለኝ ተናግረዋል።

በኢኮኖሚ ማሻሻያው ምክንያት ከአይ ኤም ኤፍ እና 
ከዓለም አቀፍ ረጂ ሀገራት የተሰጠው ድጋፍ ኢኮኖሚው 
እንዲንቀሳቀስ ከፍተኛ አስተዋጽኦ እንደሚያበረክት 
ተናግረዋል፡፡ እሳቸው እንዳሉት፤ በዚህ ሰዓት የቆሙ 
መንግሥት በባለቤትነት የያዛቸው ፋብሪካዎች አሉ። 
በሰላምም፣ በፋይናንስ ችግርም የቆመ የመንገድ ፕሮጀክት 
አለ፤ እነዚህ ሁሉ እንዲንቀሳቀሱ ምቹ ሁኔታ እንደሚፈጥር 
ገልጸዋል፡፡

 ቤትም ሀገርን ኢኮኖሚን ያንቀሳቅሳል። ይህ 
እንዲንቀሳቀስ  ድጋፉ አስተዋጽኦ ያደርጋል ብለዋል። 
ፋብሪካ የሚቆም ከሆነ መብራት፣ ውሃ መንገድ እንዲሁም 
ሌሎች መሠረተ ልማቶችም ይጎዳሉ ሲሉም ጠቅሰው፣ 
ድጋፉ በትክክል ከተመራ የቆመ መኪና እንደማስነሳት 
በሁሉም ዘርፍ የሀገሪቱን ኢኮኖሚ ሊያነቃንቅ የመጣ ነው 
ሲሉም ይገልፃሉ።

ዓለም አቀፍ ደጋፊዎች ገንዘብ ሲሰጡም የራሳቸውን 
ፍላጎት ጨምረው ነው ያሉት ኢንጂነር ደሳለኝ፣ በማክሮ 
ኢኮኖሚ ማሻሻያው በተለይ የኮንስትራክሸኑ ዘርፍ ለዓለም 
አቀፍ ኩባንያዎች ይበልጥ ክፍት እንደሚሆን ይገልጻሉ፡፡
መንግሥትም ሀገራዊ ጥቅሙን ያስጠብቃል ብለዋል።

የውጭ ተቋራጮች ወደ ሀገሪቱ መጥተው 
በኮንስትራክሽን ዘርፉ ሲሰማሩ የሚያመጡት ትሩፋት 
እንዳለም ጠቅሰው፣ የዚያኑ ያህልም በሀገር ውስጥ 
ያሉትን ኮንትራክተሮች ሥራ እንዳይሻሙና ከገበያ ውጭ 
እንዳያደርጓቸው በፖሊሲ አቅርቦት አሰራር መደገፍ 
እንደሚያስፈልግና ለእዚህም መንግሥት እንዲያስብበት 
አመላክተዋል። ብሔራዊ ባንክ የዶላር ጨረታ ለባንኮች 
ማውጣቱን  ጥሩ ሲሉ ጠቅሰው፣  በዚህ መልኩ ጣልቃ 
በመግባት የውጭ ምንዛሬ ግብይቱን ወደ ሥርዓት 
ማስገባት እንደሚገባም አመላክተዋል።

ማሻሻያው ወደ ቀደመው አሰራር ተመልሶ እንዲገባ 
የሚፈልጉ አካላትን ለመቆጣጠርና ለመከላከል መንግሥት 
ማስተካከያ ማድረግ አለበት የሚል እምነት እንዳላቸውም 
ጠቁመዋል። መደበኛ አቅጣጫ በሚሰጥበት ጊዜ መደበኛ 
ያልሆነው አሰራር ሁልጊዜ ወደኋላ ይጎትታል ሲሉ 
አስገንዝበው፣ ተገቢ የቁጥጥር አሰራር ሊበጅ እንደሚገባም 
ይመክራሉ።

ኢንጂነር  ግርማ ሀብተማርያም ኢንጂነር ደሳለኝ ከበደ

ስፖርት
ብርሃን ፈይሳ

ታሪካዊው አትሌት ሻምበል ምሩፅ ይፍጠር የጀመረው 
የኢትዮጵያ የ5ሺ ሜትር የኦሊምፒክ የወርቅ ሜዳሊያ 
በሚሊዮን ወልዴ እና በቀነኒሳ በቀለ አንድ ወርቅና አንድ 
ነሐስ ቀጥሎ ኢትዮጵያን የርቀቱ ፈርጥ አድርጓታል። ፊጣ 
ባይሳ፣ ደጀን ገብረመስቀል እና ሐጎስ ገብረሕይወት ደግሞ 
የብርና ነሐስ ሜዳሊያዎቹን ያጠለቁ አትሌቶች ናቸው። 
ያለፉትን ዓመታት በጉዳት ምክንያት ከውድድር ርቆ 
የቆየው ሐጎስ ዳግም ወደ መድረኩ መመለሱን ተከትሎም 
ኢትዮጵያ ዘንድሮ በ2024 የፓሪስ ኦሊምፒክ በርቀቱ 
ዳግም የሜዳሊያ ሽሚያ ውስጥ እንደምትገባ ይጠበቃል። 

ዛሬ ምሽት በአትሌቲክስ ቤተሰቡ ዘንድ እጅግ 
ተጠባቂ ከሆኑ የፍጻሜ ውድድሮች መካከል አንዱ 5ሺ 
ሜትር የወንዶች ውድድር ሲሆን የ10ሺ ሜትር ባለድሉ 
ዑጋንዳዊው አትሌት ጆሽዋ ቺፕቴጌና የሀገሩ ልጅ ጃኮብ 
ኪፕሊሞ ከፉክክሩ መውጣታቸውን ተከትሎ ማን 
ያሸንፋል የሚለው ጉዳይ አጓጊ ሆናል። 

ኢትዮጵያ ከሜዳሊያ ውጪ በነበረችበት ያለፈው 
የቶኪዮ ኦሊምፒክ የወርቅ ሜዳሊያ ባለቤት የነበረው 
ጆሹዋ ቺፕቴጊ ዘንድሮም የድል ባለቤት ይሆኗል የሚል 
ቅድመ ግምት አግኝቶ ነበር። ይሁን እንጂ አትሌቱ 
የኦሊምፒክ ክብረወሰን ባስመዘገበበትና ፈጣን በነበረው 
ከ10ሺ ሜትር ውድድሩ ድካም ባለማገገሙ ምክንያት 
የ5ሺ ሜትር ተሳትፎውን ለመሰረዝ ተገዷል። በመሆኑም 
ሁለተኛው የርቀቱ ፈጣን አትሌት ሐጎስ የወርቅ 
ሜዳሊያውን የግሉ የማድረግ ዕድሉ ከፍተኛ እንደሚሆን 
ይጠበቃል። 

በሞስኮ እና ቤጂንግ የዓለም አትሌቲክስ 
ሻምፒዮናዎች ላይ ስኬታማ በሆነበት 5ሺ ሜትር የብር 
እና የነሐስ ሜዳሊያ ማስመዝገብ የቻለው ሐጎስ፤ እአአ 

ኢትዮጵያውያን ለድል የሚጠበቁበት የወንዶች 5ሺ ሜትር 

በ2016ቱ የሪዮ ኦሊምፒክም የነሐስ ሜዳሊያ አጥልቋል። 
ከሁለት ዓመት በኋላ በ3ሺ ሜትር የዓለም የቤት ውስጥ 
ሻምፒዮና ቢሆንም ከዚያ በኋላ ያሉትን ዓመታት በጉዳት 
ምክንያት በሚጠበቀው ተወዳዳሪነቱ መቆየት አልቻለም 
ነበር። ከጉዳቱ አገግሞ ወደ ዓለም አቀፍ ውድድሮች 
ባለፈው ዓመት ሲመለስም ለመጀመሪያ ጊዜ በተዘጋጀው 
የጎዳና ሻምፒዮና ላይ በ5 ኪሎ ሜትር አሸናፊ በመሆንም 
ነበር። በዳይመንድ ሊግ ውድድሮች ተሳትፎ ራሱን 
በማጠናከር ወደቀደመ አቋሙ በመመለስም በአፍሪካ 
ጨዋታዎች ላይ ሃገሩን ወክሎ በድጋሚ የወርቅ ሜዳሊያ 
አግኝቷል። በተያዘው ዓመትም የኦስሎ ዳመንድ ሊግን 
12:36.73 በሆነ ሰዓት በመሮጥ በርቀቱ ሁለተኛውን ፈጣን 
ሰዓት ማስመዝገብ ችሏል። 

ይህ ሰዓት ከክብረወሰኑ በአንድ ሰከንድ ብቻ 
የዘገየ መሆኑ ደግሞ አትሌቱን በኦሊምፒክ አስደናቂ 

ብቃታቸውን ያሳያሉ በሚል ከሚጠበቁ አትሌቶች 
መካከል አንዱ አድርጎታል። በርቀቱ ኢትዮጵያን ዳግም 
ወደ ሜዳሊያ ለመመለስ የሚያስችል ዝግጅት በሙሉ 
ጤንነት ሲያደርግ መቆየቱን ከውድድሩ አስቀድሞ 
ለአዲስ ዘመን ጋዜጣ ተናግሯል። ‹‹ከረጅም ጊዜ ጉዳት 
በኋላ ፈጣን ሰዓት ለማስመዝገብ በመቻሌ ደስተኛ 
ነኝ፤ በጉዳቴ ምክንያት የቶኪዮ ኦሊምፒክን ጨምሮ 
በሌሎች ውድድሮች ላይ ከውጤት ርቄ ነው የቆየሁት። 
አሁን ባለሁበት ሁኔታም ሁሉም ሃገሩን ለማስቀደም 
በሚፎካከርበት ኦሊምፒክ ከቡድን አጋሮቼ ጋር በጥንቃቄ 
እንሮጣለን፤ እንደ ቀነኒሳ በቀለ ካሉ ታላላቅ አትሌቶች 
ያገኘነውን ምክርም ተግባራዊ እናደርጋለን። የተቻለንን 
ሁሉ መስዋዕትነት በመክፈልም ውጤት ለማስመዝገብ 
እንሮጣለን›› በማለትም ሐጎስ ወደ ፓሪስ ከማቅናቱ በፊት 
ተናግሯል።           

ሐጎስ ገ/ሕይወት፣ አዲሱ ይሁኔና ቢኒያም መሐሪ ኢትዮጵያን በ5ሺ ሜትር ይወክላሉ፣

ዓለማየሁ ግዛው

ኢትዮጵያ የኦሊምፒክ መድረክ ማራቶን የድል 
ጉዞ የሚጀምረው እአአ በ1960 ሮም ላይ በፈርቀዳጁ 
አትሌት ሻምባል አበበ ቢቂላ የባዶ እግር ገድል ነው። 
በአበበ የተጀመረው የድል ጉዞ በትውልድ ቅብብሎሽ 
በአስደናቂና አይረሴ ታሪካዊ ድሎች ታጅቦ ኢትዮጵያን 
በፓሪስ ሰማይ ስር ዳግም ድል እንድትጠበቅ 
አድርጓታል።

በፓሪስ 2024 ኦሊምፒክ የወንዶች ማራቶን ዛሬ 
የሴቶች ደግሞ ነገ ይካሄዳል። በዓለም አቀፍ ውድድሮች 
በርካታ ድሎችን መቀዳጀት የቻሉ ታላላቅ አትሌቶች 
እንዲሁም ፈጣን ሰዓት ያስመዘገቡ ኢትዮጵያውያን 
አትሌቶችም ለበርካታ ዓመታት የራቀውን የማራቶን 
ውጤት ለማስመለስ ተዘጋጅተዋል።

በጀግናው አትሌት ቀነኒሳ በቀለ ፊታውራሪነት 
የሚመራው የኢትዮጵያ የማራቶን ቡድን በአትሌት 
ደሬሳ ገለታ እና አትሌት ታምራት ቶላ ጥምረት 
ለድሉ ከምንጊዜውም በላይ ተዘጋጅተል። አትሌቶቹ 
ወርቁን ለመውሰድና ታሪክን ለማደስ ከኬንያውያንና 
ከሌሎች የርቀቱ ጠንካራ አትሌቶች ከባድ ፍልሚያ 
እንደሚገጥማቸውም ይጠበቃል።

ኢትዮጵያ በመድረኩ በዚህ ርቀት በሜዳሊያ ረገድ 
ቀዳሚውን ስፍራ ይዛ የምትገኝ ሲሆን 4 ወርቅ፣ 1 
የብርና 3 ነሐስ በጥቅሉ 8 ሜዳሊያዎችን በመሰብሰብ 
ኬንያን፣ አሜሪካን እና ፈረንሳይን አስከትላ ደረጃውን 
ትመራለች። ኢትዮጵያ በዚህ ርቀት ለመጨረሻ ጊዜ 
የወርቅ ሜዳሊያን ያጠለቀችው በ2000ው የሲድኒ 
ኦሊምፒክ በአትሌት ገዛኸኝ አበራ አማካኝነት 
ሲሆን፤ ለመጨረሻ ጊዜ ሜዳሊያ ውስጥ በመግባት 
ያጠናቀቀችው ደግሞ በ2016ቱ የሪዮ ኦሊምፒክ ነው። 
ከ2008ቱ የቤጂንግ ኦሊምፒክ ጀምሮ የኬንያውያን 
የበላይነት የነገሠበትን የወንዶች ማራቶን ፉክክርን 
ለመቀልበስ የተዘጋጀው የኢትዮጵያውያን አትሌቶች 
ጥምረት ወርቁን ለማስመለስ ዛሬ ከባድ ትግል ያካሂዳል።

በርቀቱ የሁለት ጊዜ ባለድል ኬንያዊ አትሌት ኤሉድ 
ኪፕቾጌ እና የቀድሞው ኦሊምፒክ 10 እና 5ሺ ሜትር 
ሻምፒዮኑ ቀነኒሳ በቀለ መካከል የሚደረገው ትንቅንቅም 
ቀዳሚውን ስፍራ ይይዛል። ቀነኒሳ ለፓሪስ ኦሊምፒክ 
የማራቶን ውድድር ተሳትፎ የወርቅ ሜዳሊያውን 
ለማጥለቅ ጠንካራ ዝግጅት ሲያደርግ ቆይቷል። የ42 

ዓመቱ አንጋፋ አትሌት ለድሉ ከቀድሞ የትራክ ባላንጣው 
ጋር አሁን ደግሞ በጎዳና ውድድር ለትልቁ ክብር እልህ 
አስጨራሽ ፍልሚያ የሚያደርግ ይሆናል።

ቀነኒሳ ከብዙ የትራክ ላይ ድሎች በኋላ ፊቱን 
ወደ ጎዳና ውድድሮች በማዞር በትልልቅ የማራቶን 
ውድድሮች አመርቂ ውጤቶችን በማስመዝገብ ላይ 
ይገኛል። በጎዳና ውድድሮች የመጀመሪያውን ተሳትፎ 
ማድረግ የቻለው እአአ በ2014 የፓሪስ ማራቶን ሲሆን 
2፡05፡04 በሆነ የውድድሩ ክብረወሰን ማሸነፍ ችሎ 
ነበር። በ2016ቱ የበርሊን ማራቶን 2፡03፡03 የሆነ ሰዓት 
ሮጦ የራሱ ፈጣን ሰዓት ማስመዝገብ ችሏል። በቫሌንሺያ 
የማራቶን ውድድር 2፡04፡19 በመሮጥ አራተኛ ደረጃን 
ይዞ ሲያጠናቅቅ ከወራት በኋላ በለንደን ማራቶን 2፡04፡
15 የሆነ ሰዓት በመሮጥ ሁለተኛ ደረጃን በመያዝ አጠናቆ 
የአንጋፋ አትሌቶችን ክብረወሰን መጨበጥ ችሏል።

በሪዮና ቶኪዮ ኦሊምፒኮች የወርቅ ሜዳሊያን 
መውሰድ የቻለው ኪፕቾጌ ቶኪዮ ላይ የሮጠው 2፡
08፡38 ሰዓት የተሻለው የኦሊምፒክ ሰዓቱ ሆኖ 
ሲመዘገብለት ከአበበ ቢቂላ በኋላ በኦሊምፒክ ለሁለት 
ተከታታይ ዓመት ያሸነፈ አትሌት ለመባል በቅቶ ነበር። 
ኢትዮጵያውያን አትሌቶች በዛሬው ውድድር ከረጅም 
ዓመት በኋላ ወርቁን ለማስመለስ ብቻም ሳይሆን 

ታሪክንም ለማስጠበቅ ጭምር ይሮጣሉ።
 አትሌት ቀነኒሳ በቀለ ቡድኑ ለማሸነፍ 

የሚያስችለውን ተገቢ ዝግጅት ማድረጉን ከፓሪስ 
ጉዞው አስቀድሞ ገልጿል። ቀነኒሳ ከቡድኑ አባላት 
ጋር በቅንጅትና በትብብር በመሥራት ጥሩ ውጤት 
እንደሚመዘገብ እምነቱ ነው። የኦሊምፒክ ውድድር 
ትልልቅና ውጤታማ አትሌቶች ከተለያዩ የዓለም 
ሀገራት የሚሳተፉበት የመሆኑን ያህል ጠንካራ 
ተፎካካሪ ሆኖ ለማሸነፍ እንደሚሰለፉም ይገልጻል። 
እስከ አሁን ኢትዮጵያን በኦሊምፒክ መድረክ ወክሎ 
ያስመዘገበው ውጤት ከፍተኛ ቢሆንም ለእሱ በቂ 
እንዳልሆነና ጠንክሮ መሥራት እንደሚፈልግም 
ጠቅሷል።

አትሌት ደሬሳ ገለታ ሌላው በርቀቱ ሜዳሊያን 
ለማስመዝገብ ተስፋ የተጣለበት ሲሆን ከኬንያውያን 
የሚገጥመውን ፉክክር ለማሸነፍ ትልቅ ሚና ይኖረዋል 
ተብሎም ይጠበቃል። አትሌቱ በጥቅምት ወር 
በቤጂንግ ማራቶን 2፡07፡41 የሆነ ሰዓትን በመሮጥ 
አሸንፏል። የቡድኑ ተጠባባቂና ጠንካራው አትሌት 
ታምራት ቶላም እንዲሁ ከኬንያዊው አትሌት 
ኪፕቾጌና ከሌሎች ሀገራት አትሌቶች ጋር ተፎካክሮ 
ወርቁን ለማስጠበቅ ከቀነኒሳና ደሬሳ ጎን ይሰለፋል።

ብርሃን ፈይሳ

በፓሪስ 2024 ኦሊምፒክ ዛሬ ምሽት ከሚካሄዱ 
የፍጻሜ ውድድሮች መካከል አንዱ የሴቶች 1ሺ500 
ሜትር ሲሆን፤ ኢትዮጵያውያን አትሌቶች በርቀቱ 
ለሜዳሊያ ይፎካከራሉ። በማጣሪያና በግማሽ ፍጻሜው 
ፉክክር በማድረግ ለሜዳሊያ ፍልሚያው የበቁት 
አትሌቶች ደግሞ ጉዳፍ ፀጋይ እና ድርቤ ወልተጂ 
ናቸው። 

በዚህ ርቀት ኢትዮጵያ በኦሊምፒክ ተሳትፎዋ 
በአትሌት አበባ አረጋዊ የነሐስ እንዲሁም በገንዘቤ ዲባባ 
የብር ሜዳሊያ ከማስመዝገብ የዘለለ ውጤት የላትም። 
ሊጠናቀቅ አንድ ቀን ብቻ በቀረው የፓሪስ ኦሊምፒክ 
ግን ተጨማሪ ሜዳሊያዎችን የማግኘት ተስፋ አላት። 
ይሁን እንጂ በ5ሺ ሜትር የኢትዮጵያ ተፎካካሪ ከነበሩ 
አትሌቶች በዚህ ርቀትም መሳተፋቸው ውድድሩን ፈታኝ 
ማድረጉ የማይቀር ነው።   

ከተጠባቂ አትሌቶች መካከል አንዷ የሆነችው 
በርቀቱ የቤት ውስጥ ክብረወሰን ባለቤቷ (3:53.09) 
ጉዳፍ ናት። እአአ በ2022 የቤልግሬድ የቤት ውስጥ 
ሻምፒዮና አሸናፊዋ አትሌት፣ በዩጂን ዓለም ሻምፒዮናም 
በርቀቱ የብር ሜዳሊያ ማጥለቅ ችላለች። ከ5ሺ እና 
10ሺ ሜትር ስኬቷ የተመጣጠነ ውጤት በርቀቱ 
ስታስመዘግብ የዳይመንድ ሊግ ተሳትፎዎቿም ይህንኑ 
ያረጋግጣሉ። በተያዘው ዓመት ያስመዘገበችው 3:50.30 
የሆነ ሰዓትም የግሏ ፈጣን ሲሆን፤ በርቀቱ በቀዳሚነት 
ሦስተኛውን ደረጃ ይዟል። ጉዳፍ በ10ሺ ሜትር ተሳትፋ 
24 ሰዓት ባልሞላ ልዩነት ይህን ውድድር የምታደርግ 
ቢሆንም ለሜዳሊያ የምታደርገው ትንቅንቅ አጓጊ ነው። 

በቡዳፔስት የዓለም ሻምፒዮና ባልተጠበቀ 
ሁኔታ የብር ሜዳሊያ በማጥለቅ የስፖርት ቤተሰቡን 
ያስደሰተችው ወጣት አትሌት ድርቤ ወልተጂ በተለይም 
በግማሽ ፍፃሜው ማጣሪያ ባሳየችው ድንቅ ብቃት 
ዛሬ በፍፃሜው ጠንካራ ተፎካካሪ እንደምትሆን ተስፋ 
እንዲጣልባት አድርጋል። ወጣቷ አትሌት በዓለም የጎዳና 
ላይ ሻምፒዮና በአንድ ማይል አሸናፊ ስትሆን፤ በተያዘው 
ዓመት የግላስኮ የቤት ውስጥ ሻምፒዮና ግን 5ኛ ደረጃን 
ነበር ይዛ ያጠናቀቀችው። 

በ1ሺ500 ሜትር 
ለሜዳሊያ የሚጠበቁት 

እንስቶች

የኦሊምፒክ ማራቶንን ድል ለመመለስ የሚደረግ ትንቅንቅ

ቀነኒሳ በቀለና ኢሉድ ኪፕቾጌ በመጨረሻ ኦሊምፒካቸው በማራቶን የሚያደርጉት ፉክክር አጓጊ ነው፣

ሐጎስ አሰልጣኝ ኮማንደር ቶሌራ ዲንቃ 
በበኩላቸው፣ ውድድሩ ከመላው ዓለም ጋር እንደ 
መሆኑ ውጤታማ ለመሆን የሚያስችል ዝግጅት ላለፉት 
ሦስት ወራት ሲያከናውኑ መቆየታቸውን ያስታውሳሉ። 
በርቀቱ የኢትዮጵያ ተፎካካሪ ሊሆኑ የሚችሉ አትሌቶችን 
በመለየትና በምን መልኩ በመሮጥ ሜዳሊያ ማግኘት 
ይቻላል በሚለው ላይ አስቀድመው መዘጋጀታቸውንም 
አመላክተዋል።

ከሐጎስ ባለፈ ኢትዮጵያን የሚወክሉት ወጣቶቹ 
አትሌቶች አዲሱ ይሁኔ እና ቢኒያም መሐሪ ናቸው። 
12:49.65 የሆነ ፈጣን ሰዓት ያለው አዲሱ ለመጀመሪያ 
ጊዜ ሃገሩን በወከለበት የ2022ቱ የወጣቶች ሻምፒዮና 
በዚህ ርቀት የወርቅ ሜዳሊያ ማጥለቅ ችሏል። በተያዘው 
ዓመት በዚመን እና ኦስሎ ዳይመንድ ሊጎች ተሳትፎውም 
አበረታች ውጤት ማስመዝገብ ችሏል። በመሆኑም 
በምሽቱ ውድድር ጠንካራ ተፎካካሪ ይሆናል ተብሎ 
ይጠበቃል።     

የዘንድሮ ዓመት የታላቁ ሩጫ በኢትዮጵያ አሸናፊ 
የነበረው ታዳጊው አትሌት ቢኒያም ይህ ኦሊምፒክ ሃገሩን 
ለሁለተኛ ጊዜ የሚወክልበት ነው። በዓለም የቤት ውስጥ 
ሻምፒዮና በ1ሺ500 ሜትር እስከ ፍጻሜ የተጓዘው አትሌቱ 
በሌሎች ርቀቶችም ተሳትፎውን ሲያሳድግ ቆይቷል። 
በ5ሺ ሜትር 12:54.10 የሆነ ሰዓት ያለው ሲሆን በርቀቱ 
ልምድ ካላቸው አትሌቶች ጋር ለሜዳሊያ ይፋለማል። 

የዑጋንዳውያኑን አትሌቶች በውድድሩ ላይ 
አለመሳተፍ ተከትሎ ፍልሚያው የሚቀል ቢመስልም 
የሁለት ጊዜ የዓለም ሻምፒዮናው ኖርዌዢያዊው ጃኮብ 
ኢንግብሪስተን መኖሩ ውድድሩን ለኢትዮ ጵያውያን 
ፈታኝ ያደርገዋል። ለመጀመሪያ ጊዜ በርቀቱ በኦሊምፒክ 
የሚሳተፈው አትሌቱ ከቀናት በፊት በ1ሺ500 ሜትር 4ኛ 
ደረጃን በመያዝ ነበር ያጠናቀቀው።  

